
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	СЭТГЭЛ ДОНСОЛГОСОН НУУЦ

	 

	Утаа тоосонд дарагдсан галт тэрэг сөөнгөтөн дуугарсаар Земмеринд ирж цагаан уулнуудын гэрэлд хэсэг зуур зогсоход хэд хэдэн хүн бууж, нэлээд хүн нэмж суув. Төдхөн ууртай хоолойнууд дуу дуугаа авалцан орилолдож, галт тэрэг дахин сөөнгөдүү хоолойгоор хөдлөх дохио өгөөд вагонуудын түжигнэсэн урт хар цуваа газар доорх хонгилоор хөврөлдөн далд орж чийглэг салхинд гялалзтал шүүдэгдсэн ариун тунгалаг энх амгалан орчин дахинд цэлийлээ.

	Хөнгөн шингэн алхаа, хээнцэр ганган хувцсаараа бусдаасаа гоц ялгаатай нэг залуу хамгийн түрүүнд хөлсний тэрэг авч зочид буудал руу явлаа. Уулын эгц өөд замаар морьд тайван шогших бөгөөд цаг агаарт хаврын урь орж байгаа нь илэрхий. Тэнгэрт тав, зургаан сард гардаг хөвсгөр цагаан үүл сэвсэлзнэ. Тэдгээр хөнгөн хийсвэр шинэхэн үүлс хөх тэнгэрт дур зоригоороо тонгочин давхиж, заримдаа өндөр уулуудын цаагуур нуугдан далд орж, зарим үе хойно хойноосоо хөөцөлдөн тэврэлдэж тэгснээ алгын чинээ болтлоо агшигдан хумигдаж, тэгснээ хэсэг хэсгээр урагдан сарниж, эцэст нь уулсын шовх оройд цагаан лоовууз духдуулан тогтоно. Салхи ч үүлнээс дуталгүй эцэж турж, бороонд норсон моднуудыг үе мөчөөр нь хүчтэй шажигнуулан ганхуулахад мөчрөөс мянга түмэн дусал оч адил зүг бүрдээ бутарна. Уулын оройгоос заримдаа шинэхэн цасны үнэр үнэртэж, агаар чихэрлэг, гашуувтар үнэр нэгэн зэрэг ханхална. Газар тэнгэрийн алинд ч тэвчээргүй тэнүүчлэх хүчний хөл хөдөлгөөн дүүрэн байв. Морьд хөгжилтэйеэ тургин уулын уруу хатирч, хонхны нь дуу тэртээ алсад сонсогдоно.

	Зочид буудалд буусан даруй нөгөө залуу юуны өмнө ирсэн хүмүүсийн нэрсийн жагсаалтыг авч үзээд хойш тавиад «Би ер нь юу гэж энд ирэв ээ? Хүн амьтангүй зэлүүд ууланд суух, албан тасалгаанаас долоон дор юм. Би нэг бол хэтэрхий эрт, нэг бол хэтэрхий орой ирчихсэн бололтой. Миний амралт дандаа л нэг ийм аз хийморьгүй байх юм. Ганц ч таних хүний нэр алга шүү. Бүтэн долоо хоногийг уйсахгүй өнгөрүүлэхийн тулд ядаж ямар нэг хүүхэн, адаглаад нүгэл үйлдэлгүй ч гэсэн жаахан сээтгэнэчих юм байгаасай»

	Австрийн том биш сурвалжит тайж угсаатны гэр бүлд багтдаг бөгөөд засгийн газрын нэг байгууллагад алба хаадаг энэ залуу ноён амрах хэрэгцээгүй байсан боловч нөхөд нь цөм хаврын амралтаа аваад явчихлаар тэдний нэгэн адил энэ эрхээ эдлэх гэж долоо хоногийн амралтын чөлөө авчээ.

	Залуу ноён юм мэддэггүй эр гэж хэлэхээргүй хүн боловч олон түмэнгүй амьдарч чаддаггүй хүн юм. Бүхний хайр дурыг татсан, газар сайгүй халуун дотно угтагддаг, ганцаардлыг огт үзээгүй агаад үүнийгээ өөрөө ч сайн мэддэг юм. Дан биеэрээ хоцрохыг өчүүхэн ч төдий хүсдэггүй тэр энэ тулгаралтаас аль болохоор зайлсхийхийг эрмэлзэнэ. Гэвч гав ганцаараа хэнтэй ч танилцахгүй байя гэж өчүүхэн ч бодоогүй билээ. Өөрийнхөө байдаг авьяас билиг болох эелдэг зан, гал цогоо үзүүлэхийн тулд түүнд хүмүүс чухал шаардлагатайг өөрөө сайн мэдэх бүлгээ. Ганцаардвал хайрцагтаа байгаа чүдэнз шиг хүйтэн хэрэгцээгүй болдог юм.

	Залуу ноён хүлээлгийн хоосон өрөөгөөр хий дэмий ийш тийш холхиж, сонин сэтгүүл хайнгууд нэг эргүүлж, зочдын өрөө рүү орж, төгөлдөр хуур хөгжим дээр вальс тоглосон боловч айзам нь тохирч өгсөнгүй. Сүүлдээ урам нь хугарч цонхны дэргэд зугуухан гэгээ тасарч хусан ойн цаанаас буурал өтгөн манан дэгдэж байгааг ажиглав. Цаг хэртэй тийнхүү тогтож ядан бухимдан байснаа гуанзанд орохоор явлаа. Гуанзанд хэдхэн хүн байлаа. Харин таних хүн нэг ч алга. Гэртээ мэндэлсэн хүн бол морин тойруулгад ажилладаг Рингштрассын морин сургуулийн хүн байна. Уралдагч байлаа. Түүнд дөнгөж л толгой дохив. Бас Рингштрассын нэг танил царайнаас өөр юу ч алга. Нэг ч хүүхэн түр ч болох нь ээ зугаалчих найдлагагүй. Энэ нь түүний сэтгэлийг тавгүй болголоо. Мань эр өнгө жавхаагаараа хүүхнүүдийн дур сэтгэлийг татаж, түүнийгээ ашиглан ямагт амжилтад хүрч, шинэ олз ялалтад бэлхэн байдаг бөгөөд цаг үргэлж шинэ үйл явдал хайж явдаг тийм залуу хүмүүсийн нэг билээ. Эд нарт айж, цээрлэх юм гэж огт үгүй бөгөөд юм бүрийг урьдаас сайтар бодчихсон байдаг билээ. Тэдний гараас нэг ч олз мултарч гарсан түүхгүй. Зарц шивэгчин ч бай, найзынх нь эхнэр ч бай, тэр хүүхнүүд дээр эдний нүд нэг тусаад энэ талаас нь үнэлсэн байвал өнгөрөх нь тэр ээ. Ийм хүмүүсийг их төлөв хүүхний анчин гэж хүмүүс ярвайн шоолдог нь санаандгүй боловч тун оносон юм. Тэд нар үнэн чанартаа уулын бор гөрөөсийг элдэн намнадаг анчдаас ч дутуугүй догшин хэрцгий, тачаалтай. Тэд үргэлж сонор соргог, хүүхний мөрөөр нь мөшгөхөд бэлэн байдаг бөгөөд хаа ч хүрэхээс буцдаггүй. Тэдний ааг нь үргэлж багтаж ядаж явдаг нь хайр дурлалд автсан хүүхэнд үнэхээр сэтгэлтэй болсон зүрхнийх нь халуун биш, харин хүний үнэргүй, аюултай, хүйтэн цэвдэг сэтгэл, хүний амьдралаар тоглох гэсэн тачаалынх нь байдаг билээ. Тийм хүмүүсийн дотор зөвхөн залуудаа ч биш бүх л насныхаа турш өтөлсөн хойноо ч эр эмийн ажлаар махран хөөцөлдөж явдаг нь олон. Тэдний амьдралын өдрүүд айл саахалтынхаа хүүхнүүдийн өвдөг, булчинг шагайх, энэ тэр юмтай инээж сээтгэнэж шохоорхон харах зэрэг үй түмэн өчүүхэн сэтгэгдлээр дүүрч байдаг билээ. Он жил нь ч гэсэн бас л хүүхнүүдийн хойноос хөөцөлдсөн хэдэн зуун тийм өдрүүд болдог. Энэ бол тэдний амьдралынх нь цорын ганц, сэтгэл сэргэдэг зүйл нь билээ.

	Энэ амралтад зугаалж болох нэг ч аятайхан хүүхэн үгүй байгааг залуу ноён тэрхэн даруй мэдэв. Ашиг хонжоо гарна гэж мэдсээр атлаа ногоон ширээ гөлрөн, хөзөр барьж суух шиг уйтгартай юм тоглоомд дуртай хүнд байдаггүйн адил, ижлээ хүлээх гэдэг нь яг л тийм урамгүй зүйл юм. Залуу сонин авчрахыг шаардав. Ноёны баргар харц сонины мөрийг гүйлгэн харах боловч ухаан мэдрэл нь согтуу юм шиг үгсийн дунд бүдэчнэ. Ноён архан талд нь торгон платье шажигнан, — Mais tais-toi done, Edgar гэж зэмлэн хэлэх эмэгтэй хүний чаминхан дууг гэнэт сонсов. Түүний ширээний хажуугаар хар хилэн өмд цамцтай цонхигор царайтай жаал хүү дагуулсан гунхсан сайхан биетэй хүүхэн торгон хувцсаа шажигнуулсаар өнгөрөхөд хүү нь ноёныг ихэд сонирхон харлаа. Тэд нар өөрсдөд нь зориулан үлдээсэн ширээн дээр яг нөгөө залуугийн өөдөөс харж суув. Жаал хүү биеэ барихыг хичээж байгаа боловч хархан нүдний нь тогтворгүй гялалзахаас үзвэл энэ нь түүнд тийм ч амаргүй нь илэрхий. Ноён гагцхүү хүүхнийг ширтэнэ. Энэ хүүхэн чинээлэг хувцасласан ба ноёнд онцгой таалагддаг хүүхнүүдийн нэг байв. Харахад галтай байрын боловч дээдсийн байдлаар түүнээ нууж чаддаг, зүс царай нь боловсорч гүйцсэн үл мэдэг тарган еврей хүүхэн байлаа.

	Ноён хүүхний нүдийг нь харж хараахан амжсангүй. Харин уран налархай хөмсөг, шулуун хамрыг нь харж яасан сайхан хүүхэн бэ гэж бишрэн бодож суулаа. Хамар нь түүний гарлыг бага зэрэг илчлэх боловч гадна талын сайхан төрх намба нь түүнийг зохицуулна. Түүний үс нь тарган биетэй нь адил сэмбэгэр харагдана. Энэ бол яах аргагүй анхаарал халамжид цадсан, уяруулах чадалдаа итгэсэн хүүхэн байлаа. Хүүхэн намуухан дуугаар хоол захиалж сэрээ нажигнуулж суугаа хүүхдийг зэмлэх, ноёны болгоомжтой бөгөөд гэтсэн харцыг ажиглах, тоох шинжгүй дүртэй боловч чухамхүү энэ салшгүй анхаарал түүний гойд намба төрхийн шалтгаан байлаа. Залуугийн нөгөө баргар царай баярын совин татаж, үрчлээ нь арилан, булчин шөрмөс нь хөвчлөн, нүд нь гэрэлтэн, хамаг бие нь тавигдан ухаан санаагаар нь үл үзэгдэх цахилгаан гүйж эхэллээ. Тэр сайхныг нь үзэх гэж харчууд цуглаж байхад дурладаг хүүхнүүдтэй яльгүй төстэй хүн билээ. Тэрээр зөвхөн янаг дурлалын зөн бэлгээс л цог жавхаа нь бадардаг аж. Мань эр ангийнхаа үнэр амтыг ийнхүү авчээ. Хэд хэд дахиж түүний царайг халти харсан боловч тодорхой хариу өгөөгүй хүүхний харцыг ноён илэрхий эрж өднө. Хүүхний уруул үл мэдэгхэн инээмсэглэж байх шиг санагдав. Гэвч юм бүхэн тодорхой бус аа. Энэ тодорхойгүй явдал залуугийн хүслийг бүр ч шатаалаа. Найдах юм хүүхний зөвхөн бултаж байгаа нүд, дургүйцсэн мөртөө ичсэн харц, хажуугийн хүмүүс зориулсан хүүхэдтэйгээ ярьж байгаа байдал байв. Хүүхний хэт тайван байдлын цаана хөнгөн түгшүүр байгааг мэдэрч байв. Залуугийн сэтгэл ч мөн догдолж байлаа. Тэр хоёрын хооронд учир ургаж эхэллээ. Залуу хоолоо идэх гэж огтхон ч яарсангүй. Тэр хүүхний нүүр царайных нь байдал, чийрэг тарган биеийнх нь онцлог бүрийг ажиж гүйцэтлээ хагас цаг түүнээс нүд салгалгүй ширтлээ. Гадаа оройхон бүгчим, бүрий болж усархаг борооны өтгөн бараан үүл тугалга мэт хүнд том гараа сунгаж, ой тайга аймшигтай юм нөмрөн авсан мэт чичирхийлэн амьсгалах ба тасалгаанд улам харанхуй болж, нам гүм байдал сэтгэлийг улам хүчтэй дарж ээжийнх нь хүүтэйгээ ярих яриа албан шахалтад улам хавчигдаж, өнгөний төдий нь улам тодорхой болж удалгүй тасрах нь илэрхий ноён туршлагаа хэрэглэхээр шийдэн түрүүлж босоод тэр хоёрын хажуугаар цонх ширтэн хаалга тийш яаралгүйхэн алхав. Тэгснээ мартсан юмаа гэнэт санасан мэт огцомхон эргэж харвал хойноос нь тэр хүүхэн анхааралтай ширтэж байлаа.

	Энэ нь залууг урам зориг оруулсан тул хүлээлгийн өрөөнд суулаа. Төдхөн нөгөө хүүхэн хүүгээ хөтөлсөөр гарч ирэв. Явдал зуураа сэтгүүлийн хуудас эргүүлж хүүдээ хэдэн зураг үзүүллээ. Ноён сэтгүүл авч үзэх гэж байгаа хүн болж үнэн хэрэг дээрээ тэр хүүхний талимааран гэрэлтсэн нүдийг бүр ултай сайн харан, болж өгвөл хэдэн үг солих санаатай ширээ рүү босож очтол хүүхэн нүүрээ буруулан хүүгийнхээ мөрийг аяархан алгадаж «Viens, Edgar! Au lit"1 гэж хэлээд хажуугаар нь тайванхан алхалсаар өнгөрлөө. Ноён хүүхний араас урамгүйхэн харсаар хоцорчээ. Уул нь хүүхэнтэй тэр оройдоо танилцаж авъя гэж бодсон боловч цаадах нь шийдэмгий явчхаж урмыг нь хугалсан ажээ. Эцсийн эцэст энэ эсэргүүцэлд хамаг сайхан орших агаад чухамдаа амжилтад хүрэх эсэхийн эргэлзэл түүний ташууг өглөө.

	 

	 

	САНАМСАРГҮЙ НӨХӨРЛӨЛ

	Маргааш өглөө нь залуу хүлээлгийн өрөөнд ороод нөгөө үл таних сайхан хүүхний хүү өргөх шат ажиллуулдаг хоёр хүүхэдтэй хөгжилтэй ярьж байхыг харав. Тэрээр хүүхдүүдэд Карла Мэягийн номоос зураг үзүүлж байв. Ээж нь харагдахгүй байгааг бодвол өрөөндөө гэзэг үсээ янзалж байсан хэрэг. Барон тэр хүүг сая л нэг анхааралтай ажив. Бие бялдар сулхан хөгжсөн, арван хоёр орчим настай, огцом хөдөлгөөнтэй, тогтворгүй хар нүдтэй, бүрэг, ууртай хүүхэд байлаа.

	Ийм насны ихэнх хүүхдүүдтэй адил нойрноос нь дөнгөж сэрээгээд танихгүй газар авчирсан мэт юмнаас айсан шинжтэй харагдана. Аятайхан зүс царайтай харагдавч шилжилтийн насны улмаас нүүр төрх нь хараахан тогтож амжаагүй байв. Хүүхэд ахуй, залуу нас хоёрын тэмцэлдээн дөнгөж л эхэлж байгаа бололтой. Ууртай цонхигор нүүрний нь нэг ч хэв маяг бүрэн тогтож боловсорч гүйцээгүй ажээ. Ийм насанд юм бүгд таарч өгдөггүй бөгөөд хувцас хунараа тохируулж өмсөх том зан ч суугаагүй байдаг билээ. Тэр хүүгийн чөрчгөр нарийн хөл гарт нь шуумаг, ханцуй нь хэлхгэнээд, костюм нь огт таараагүй жаал хүү хийх юмаа олж ядан хүлээлгийн өрөөгөөр дэмий сэлгүүцэх нь нэг л өрөвдөлтэй. Үнэндээ хүн бүгдэд саад болж байлаа. Юм асууж шалгаагаад байхаар нь буудлын ажилтан гараараа хойшлуулж, үүдэнд садаа болоод байхлаар хэн нэгэн хүн түлхэж байгаа харагдана. Түүнийг тоож ярих хүн олдохгүй байгаа бололтой. Хүүхэд ярих дуртай байдаг болохоор буудалд ажиглагсдын дунд ярих хүн эрнэ. Гэтэл тэд нар нь завтай бол ганц хоёр үг солиод, төдхөн яаралтай ажил гарах юм уу, том хүн хүрээд ирүүт л яриагаа орхичих ажээ. Юм бүгдийг сонирхож, хүн бүр төвөгшээгээд байгаа тэр муу жаалыг барон инээмсэглэн харж өрөвдөн ажна. Нэг удаа өөрийг нь тэр жаал ихэд сонирхон харж байхыг мэдэв. Гэвч тэр жаалын зовхи нь бууж, хархан нүд нь айсан юм шиг өөр зүгт шилжжээ. Жаал хүү өөрийг нь сонирхон харж байгаа нь тэр залууд зугаатай санагдсан учир нь ичимтгий зангаар тайлбарлагдах энэхүү зүрхгүй бүрэг байдал хүүхэнтэй хурдан түргэн танилцахад тус болж болдоггүй юм болов уу? гэж бодов. Ямар ч байлаа гэсэн оролдох хэрэгтэй гэж бодоод хашаанд байгаа номхон цагаан морины сартгар ягаан хамрыг нь илж эрхлүүлэх гэж год үсрэн гарсан жаалын хойноос нь гарчээ. Гэвч жаалын энэ хүсэл биелсэнгүй морин тэрэгчин бүдүүлэг муухайгаар загнаж хөөв. Жаал хүү ихэд гомдож уйдсан бололтой хашаан дотуур тэнэх бөгөөд харц нь гунигтай хоосон болсон байв. Яг энэ үеэр нь барон тэр хүүтэй яриагаа эхэллээ.

	— За залуу минь, энд ямар санагдаж байна? гэж асуулаа. 

	Барон энэ үгээ аль болохоор энгийн, хөгжилтэй хэлэхийг оролджээ. Нөгөө хүү харин час улаан болоод барон руу эмээнгүйлэн харав. Тэрээр яг айсан юм шиг элгээ тэврэн ичингүйрхэн хоёр хөл дээрээ ээлжлэн зогсож байв. Өөртэй нь үл таних хүн ийнхүү ярьж байсан удаагүй билээ.

	— Баярлалаа. Онц таалагдаж байна гэж арай чамай хариуллаа.

	— Яасан хачин юм бэ? Үнэнийг хэлэхэд энд чинь их л уйтгартай юм. Ялангуяа чам шиг залуу хүнд бол бүр ч уйтгартай. Чи тэгээд өдөржингөө юу хийж байна даа? гэж барон инээн асуув. 

	Жаал хүү ичсэн хэвээсээ гарч амжаагүй тул шууд хариу өгч чадсангүй. Дөнгөж сая түүнийг хэн ч анхаарч үзээгүй байсан мөртөө энэ гоёмсог залуу ноён түүнтэй ярихыг үнэн голоосоо хүсэж байна гэж үү? Энэ бодол хүүд айх, бахархах сэтгэлийг зэрэг төрүүлэв. Эцэст нь зоригоо чангалж

	— Би ном уншдаг, тэгээд бас зугаалдаг юм. Ээж бид хоёр заримдаа унаа хөсгөөр аялдаг. Би өвчтэй байсан юм. Биеэ сайжруулах гэж энд ирээд байгаа юм. Эмч намайг наранд л их суу гэсэн юм.

	Сүүлчийнхээ үгийг тэр жаал их л итгэлтэй хэлжээ. Хүүхэд тохиолдсон өвчнөөрөө бахархах ямагт дуртай. Яагаад гэвэл хүндхэн өвчилж айлгах, гэр орных нь халамж анхаарлыг улам хүчтэй болгодог ажээ.

	— Тийм ээ! Чам шиг ийм залуу хүнд нар их ашигтай. Чи наранд биеэ сайн түлэх хэрэгтэй. Өдөржин юугаа хийж энд суудаг юм бэ. Чиний насан дээр гүйж харайж, дүрсгүйтэж, тэр ч байтугай жаахан шалдар булдар юм хийж явах хэрэгтэй. Чи бол зузаан ном бариад л өрөөнөөс гарахгүй дэндүү ёс дэглэмтэй хүмүүжчихсэн юм шиг надад санагдах юм. Чиний насан дээр бол би ёстой дэггүй байжээ. Орой бүгд л өмдөө салам урчихсан ирдэг сэн. Хэтэрхий номхон байх хэрэггүй.

	Жаал хүүгийн нөгөө айх алга болж өөрийн эрхгүй инээв. Хариу үг дуугарахаар завдсанаа энэ нь өөртэй нь ийнхүү элэгсэг дотно ярилцаж буй танихгүй сайн хүнтэйгээ хэт зүрхтэй, хэт ширүүн харьцсан болмоор санагдлаа. Жаал хүү цовоо сэргэлэн байгаагүй, амархан ичиж эмээдэг зантай учир одоо баярласан, ичсэндээ болоод бүр ч бантчихлаа. Яриагаа үргэлжлүүлэхийг ихэд хүсэх боловч ярих юмаа үл олно. Гэтэл ашгүй зочид буудлын урт хүзүүвчтэй шар нохой гарч ирж тэр хоёрыг үнэрлэн дуртайяа илүүлэн зогсов.

	— Нохойд хайртай юу? гэж ноёнтон асуув.

	— Жигтэйхэн, манай эмэг ээжийнх нохойтой. Бадан дахь тэдний зусланд очихлоор нохой нь бүх л өдөр надтай тоглодог юм. Тэгэхдээ би тэднийд зөвхөн зун л айлчилж очдог юм.

	— Манай эзэмшилд ийм нохой хэдэн арваараа бий. Хэрэв би чамайг сайн хүүхэд болох юм бол нэг нохой бэлэглэсэн ч болно. Цагаан чихтэй хөөрхөн хүрэн гөлөг авах уу? 

	Хүүгийн царай улайснаа,

	— Авъя! гэж шуналтай тэсэлгүй дуу алдан хэлснээ тэр дороо эргэлзэж эмээсэн байртай, — Ээж уурлах байх. Гэрийн нохой хэрэггүй ажил нь дийлдэхгүй гээд байдаг юм гэв.

	Залуу инээмсэглэв. Явж явж яриа ээжийг хамарлаа.

	— Ээж чинь тийм айхтар хүн гэж үү? 

	Жаал хүү дуугаралгүй, танихгүй энэ ноёнд итгэх нь ер нь зөв үү? Буруу юм гэсэн байртай түүн тийш хараад:

	— Үгүй! Манай ээж тийм хатуу хүн биш. Ялангуяа өвдсөнөөс хойш намайг дураар минь байлгах болсон юм. Нохой авъя ч гэсэн зөвшөөрнө байх гэж болгоомжтой хариулав.

	— Би ээжээс чинь гуйя, чи зөвшөөрөх үү?

	— Асуу асуу! Ээж лав зөвшөөрөх байх. Танай тэр нохой чинь чухам ямар вэ? Цагаан чихтэй юү? Юм зөөх сургуультай биз гэж баярлан асуулаа.

	— Цөмийг нь чадна, гээд барон инээмсэглээд, түүний ярианд жаал хүүгийн нүдэнд яаж цог бадарч байгааг ажиглав. Хүүгийн саяхан болтол айж эмээхдээ харагдаж байсан нөгөө томоогүй зан гадагшаа халин гарав. Ийнхүү нөгөө хулчгар, аймтгай хүүхэд цахилгаан адил агшин зуур дэггүй дүрсгүй хүү болон хувирлаа. Ээжийнх нь хэрсүү байдлын цаанаас ингэж сэтгэлийн хүчил тачаал гарч ирээсэй гэж ноён эрхгүй бодов. Гэтэл жаал хүү өчнөөн төчнөөн юм шалгааж эхлэв.

	— Танай нохой ямар нэртэй вэ?

	— Каро

	— Каро! гэж хүү баярлан хэлэв.

	Ноёны үг бүрийг бишрэн сонсож хэн нэгэн хүн санамсаргүй түүнтэй ийм найрсаг хандсанд толгой нь мансуурсан хүү баярлан инээж байлаа. Залуу ноён ч хурдан амжилт олсноо гайхан, төмрийг халуун дээр нь давтах нь дээр гэж шийдэв. Тэр жаал хүүг явж зугаалъя гэсэнд олон хоногоор нийлэх хүнгүй гачигдаж байсан хөөрхий хүүхэд ухаан зологгүй баярлалаа. Хүү шинэ танилын санамсаргүй мэт асууж лавласан бүхэнд дуртай хариулж байлаа. Залуу ноён гэрийнхний нь тухай түдэлгүй бүхнийг мэдэж авав. Эдгар бол чинээлэг еврейн тоонд орох Вена хотын нэгэн өмгөөлөгчийн ганц хүү байв. Ээж нь Земмерингт ирээд сэтгэлд таатай нийлчих хүмүүс байхгүй юм гэж үглэдэг ажээ.

	Ээж чинь, аавд нь их хайртай юу? гэж асуухад, хэрэг төдий таатай биш боллоо гэж ухаарсан бололтойг Эдгарын тодорхой бус хариултаас ноён мэдэв. Энэ итгэмтгий хүүхдээс гэр орных нь бяцхан нууцыг нэгд нэггүй мэдэж авч байгаа нь ноёнд жаахан ичгүүртэй санагдав. Эдгард ийм анхааралтай сонсож байгааг бахархан шинэ найздаа бараг илэн далангүй болсон байв. Ноён жаал хүүг мөрөөр нь тэврэв. Эдгар, намайг том хүнд ингэж эн чацуу ярьж явааг цөм харж байгаа биз гэж бодсоноос насныхаа зөрөөг ч бүр мартаж чацуутантайгаа ярьж байгаа юм шиг аргагүй чөлөөтэй ярьж явав. Эдгар тун их ухаантай хүүхэд бололтой нь бүх юмнаас илэрхий. Тэр нь бараг бүх өвчтэй хүүхдүүдийн ижил ихэнх цагаа сургуулийн нөхдийн дунд биш харин том хүмүүстэй өнгөрүүлсэн учир хайрлах, үзэн ядах сэтгэл нь онцгой хурц ялгарч байв. Ямар ч юманд сэтгэл амарлингуй хандаж тэсэж ядах ажээ. Хүн бүхний тухай, юм болгоны тухай сэтгэл хөдлөн, хэрэв тэр юмыг үзэн ядаж эсвэл ярвайн ярихад нүүр нь ууртай догшин болж царайных нь өнгө хүртэл эвгүй муухай хувирна. Түүний халуун дотно ярианд ямар нэгэн хязгааргүй тэмүүлэл илрэх бөгөөд тэр нь саяхан өвдөж өнгөрүүлсэн өвчний нь уршиг ч байж болох юм. Хүүгийн мөрөө хавчин бөгтийн суух нь өөрийнхөө халуун эрмэлзлээс айдгаа арай ядан барьж байна уу гэмээр. Залуу ноён тэр хүүгийн итгэлийг огт зоволгүй олжээ. Энэ үймрүү түргэн сэтгэлтэй амьтныг цаг хүрэхгүй хугацаанд гартаа оруулж авчээ. Хүүхдийг ийнхүү хязгааргүй хуурна гэдэг хялбархан ажил. Учир нь муу санаа суугаагүй цагаан цайлган энэ амьтдын хайр сэтгэлийг хүн хүлээх гэж оролддог нь ховор билээ. Залуу өнгөрсөн амьдралаасаа ярих хэрэгтэй болов. Хүүхэд ахуй цагийнхаа юмыг тийнхүү итгэлтэй, голоосоо ярих нь жаал хүүд эрх тэгш мэт санагдаж байснаа сүүлдээ нөгөө айж эмээх сэтгэлийн ул мөр ч үлдсэнгүй. Жаал хүү хүн амьтан цөөтэй газар ирээд гэнэт ийм найзтай тэгэх тусмаа ийм сайн найзтай болсондоо баяртай байв. Энэ гайхамшигт мөчөөс эхлээд Вена хотын нарийхан дуутай томоогүй юм ярьдаг найз нөхөд нь мартагдан бүх догдолсон сэтгэл, яриа хөөрөөгөө энэ том шинэ найздаа зориулж байв. Залуу ноён явахдаа яг ах шиг нь эргэн эргэн толгой дохиж, маргааш хоёулаа дахиж хамт зугаална шүү гэж хэлэхэд Эдгар хүүд бүр ч их бахтай байв. Энэхэн мөч түүнд амьдралынх нь хамгийн гэрэлт сайхан үе шиг санагдсан ч байж болох билээ. Хүүхдийг хуурахаас хялбархан юм ертөнцөд үгүй. Гүйн далд орж байгаа Эдгарын араас залуу ноён инээмсэглэн хараад холбоочноо олох нь энэ дээ гэж бодов. Тэрээр Эдгар ээждээ очоод үг гээлгүй цөмийг нь ярьж зовооно. «Чиний үзэсгэлэнт сайхан ээж гэх зэргээр ээжийг нь жаахан жаахан магтаад уран аргатай ярьсан даа» гэж сэтгэл хангалуун бодож байв. Найзархаг энэ жаал эхийгээ залуу ноёнтой танилцуулахаас нааш сэтгэл нь амрахгүй гэж итгэж болох байв. Залуу ноён үл таних сайхан хүүхэнтэй ойртохын тулд өөрөө хөөцөлдөхийн хэрэггүй болжээ. Тэрээр гоо үзэсгэлэнт байгалийн амтыг аван жаргаж тайвуухан юм бодож суулаа. Залуу ноён, тэр сайхан хүүхний зүрх сэтгэлд орох гүүрийг хүүхдийн халуун гар засаж байгаа гэж мэдэж байжээ.

	 

	 

	ГУРВУУЛ

	Залуу ноёны тэр өдрийн төлөвлөгөө өчүүхэн жижгээ хүртэл ягштал сайн биелэгджээ. Тэрээр санаатайгаар хожимдож хоолонд ороход Эдгар суудлаасаа босон харайж, баясгалантай инээмсэглэн гараа гозгонуулаад эжийнхээ гараас угзран чихэнд нь юм шивгэнээд ноёны зүгт заажээ. Эхийн нь царай зовсон байртай улайгаад хүүгээ томоотой бай гэж зэмлэх шиг болов. Хүүгээ шаардаад амраахгүй болохоор ээж нь арга буюу ноёны зүг харахад ноён энэ байдлыг шалмаг ашиглан, ихэд хүндэтгэсэн байртай мэхийн ёсолжээ. Танилцах гэж бодсон нь ийнхүү бүтжээ. Тэр хүүхэн ч ноёнд өөрийн эрхгүй хариу мэндлээд хоолоо идэж дуусан дуустлаа түүний зүг нэг ч харсангүй. Эдгар бол харин ноён руу байн байн харж тэр ч байтугай ширээний тэртээ энтэйгээс ярих гэж оролдсон боловч эвгүй зүйл гэж эх нь төгс хорьж байлаа. Хоолоо идэж дуусаад эх нь, явж унт гэхэд Эдгар ээжийнхээ чихэнд юм шивгэнэн гуйсаар байгаад найз дээрээ салах ёс гүйцэтгэх зөвшөөрөл авав. Ноён найзтайгаа хоёрхон минут хэртэй ярьж хэдэн сайхан үг хэлэхэд нь Эдгарын нүд нь гялалзан сэргэжээ. Ноён суудлаасаа босож зэргэлдээх ширээ рүүгээ маягтайхан эргэж үл мэдэгдэм ичингүйрсэн эхэд нь, ухаантай том болсон сайхан хүүтэй юм. Өглөө бид хоёр хамт зугаалсан юм. Мөн сайхан зугаалсан гэх мэтээр ярьжээ. Баярлаж бахархсанаас Эдгарын царай час улайжээ. Ноён ярианыхаа төгсгөлд ээжээс нь Эдгарын биеийг ямар байна гэж ихэд сэтгэл зовсон байдалтай асуулаа. Эдгарын ээж дуугарахгүй байж болсонгүй. Яриа үл мэдэгдэм цааш үргэлжлэв. Тэр хоёрын яриаг Эдгар баярлан сонсож дэвхцэх нь холгүй. Ноён өөрийнхөө хэргэм тушаалыг танилцуулсан нь тэр хүүхэнд таатай санагдав бололтой. Хүүхэн биеэ хямгадан ярилцаж тэр ч байтугай хүү минь унтах цаг нь боллоо гэж шалтгаалан бушуухан салж явсан боловч ноёнтой ил уриалгахан дотно байв. Эдгар хүү эсэргүүцэх санаатай огтхон ч ядраагүй шөнөжин суугаад хоносон ч чадна гэж итгүүлэх гэж оролджээ. Гэвч эх нь салахаар гараа сарвайтал ноён гарыг нь хүндэтгэж мэхэсхийн атгалаа. Эдгар хүү тэр шөнө муу унтжээ. Бяцхан сэтгэл зүрхэнд нь баяр нөхөрлөл тэмцэлдэн хоножээ. Энэ өдөр Эдгарын амьдралд шинэ нэгэн зүйл орж иржээ. Эдгар анх удаа том хүний амьдралд оролцох боллоо. Нойрондоо насаа мартаад, өөртөө өөрөө том хүн болчихсон юм шиг санагдана. Эдгар ганцаар өссөн бөгөөд бие султай хүүхэд байсан болохоор үерхдэг хүүхдүүд цөөхөн байдаг ажээ. Эрхэлж наадах болохоороо эх, эцэг, зарц үйлчлэгч рүүгээ очих боловч тэд нар нь бараг тоодоггүй байжээ. Зүрх сэтгэлийн амьдралд тохиолдох хэрэг явдлыг хамгаас урьдаар зөгнөдөг ганцаардмал ба уйтгар гунигийн хар зураасыг анхааралдаа авалгүйгээр асаж дүрэлзсэн сэтгэлийн хүчийг түүнд хүргэсэн ганцхан шалтгаар нь хэмжиж болдоггүй билээ. Аль эртнээс ганцаардан уйтгарлаж явсан Эдгар хүү өөрт нь анх удаа ихээр хайртай санагдсан хүний өвөрт толгойгоо наах нь энэ байжээ: Харанхуй тасалгаанд Эдгар сэтгэл зүрх нь долгилж аз жаргалд умбан хэвтлээ. Эдгар инээмээр санагдах боловч тэгснээ хоёр нүднийх нь нулимс асгаж эхэллээ. Энэ нь эцэг эхээ ч, тэр ч байтугай бурхныг нь тэр хүн шиг ингэж хайрлаж яваагүйгээс болсон байжээ. Хоёрхон цагийн өмнө дөнгөж анх удаа нэрийг нь эхэлж сонссон тэр хүн рүү балчирхан бүх сэтгэл зүрхээрээ татагдсан хэрэг байжээ. Эдгар ухаантай хүү боловч санамсаргүй тохиолдсон энэ гайхалтай нөхөрлөлд сэтгэл тэвдсэнгүй билээ. Түүнийг өөрийн дорой байдал тамлана. Би тийм хүний нөхөрлөлийг хүлээж чадах уу? «Би чинь арван хоёрхон настай сургуулийн хүүхэд шүү дээ. Хамгийн тэргүүнд унтах ёстой биш үү? Тэр хүний юу нь юм бэ? Ямар тус хүргэж чадах юм бэ?» гэж дахин дахин өөрөөсөө асуулаа. Өөрийнхөө тэр хүнд хэчнээн их хайртайгаа үзүүлэх хүчгүйдээ тэр хүнд итгэл найдварыг бүрэн хангаж чадахгүйдээ цөхрөнгүйтэж байлаа. Эдгар хүү нөхдийнхөө дундаас хэн нэгнийг хайрлан дотночилбол юуны өмнө хичээлийнхээ ширээний нүдэнд нандигнан хадгалж байдаг чулуу юм уу, эсвэл марк хуваалцдаг сан билээ. Тэгэхээр өчигдөрхөн хязгааргүй үнэтэй санагдаж байсан энэ бүхэн өнөөдөр түүний нүдэнд гоё сайхан харагдахаа больж ул мөргүй замхран арилж эхэллээ. Ядаж «Чи» гэж дуудаж чадахгүй байгаа шинэхэн найздаа энэ бүхнээ хэлж болох уу? Өөрийнхөө сэтгэл зүрхийг илэрхийлэх тийм арга зам байна уу? Эдгарын сэтгэлийн боловсорч гүйцээгүй ухаан санаа арван хоёрхон настай хүүхэд зөвхөн хагас хүн шүү дээ гэдэг бодол юунаас ч илүү зовоож эхэллээ. Хүүхэд ахуй насаа хэзээ ч ингэж ширүүн догшин харааж зүхэж байгаагүй, нойрондоо үзэх шиг бүх том хүмүүсийн адил тийм том хүчтэй эр хүн болох хүслэн хэзээ ч ингэж төрж байгаагүй билээ. Энэхүү түгшүүртэй бодол нь нас гүйцсэн эр хүний шинэхэн ертөнцийн тухай анхны баясгалант мөрөөдөлтэй нэгдсэн ажээ. Ингэж ингэсний эцэст унтсан Эдгарын царайд инээмсэглэл тодорч байлаа. Эдгар их тав муутай унтсан бөгөөд тэр ч байтугай нойрондоо маргаашийн болзооны тухай мартаагүй хоножээ. Хожимдох вий гэж айснаас Эдгар бүр 7 цагт ухасхийн босож ээжтэйгээ мэндлэхээр өрөөнд нь гүйж орлоо. Ердөө босож өгдөггүй мөртөө өнөөдөр юу бол оо юм бол гэж гайхсан эх нь асуух гэсэн боловч Эдгар юу ч хэлэлгүй доош гүйн алга болжээ. 9 цагийг хийх юмаа олж ядан тэсгэлгүй хүлээжээ. Ундаа уухаа ч мартаад ганцхан нөгөө найзыгаа дэмий хүлээлгэчихгүй юм сан гэдэг бодолд автана. 10 цаг хагасын үед нөгөө ноён нь их л тоомсоргүй маягтай яаралгүйхэн алхалсаар хүлээлгийн өрөөнд бууж ирлээ. Тэр өглөө энд уулзана гэж Эдгартай болзсоноо мэдээжийн мартжээ: Эдгарыг гүйж очиход гэнэт санаж хэлсэн үгэндээ хүрэхэд бэлэн байгаагаа илэрхийлэв. Барон сэтгэл нь хөдлөхдөө нүд нь гэрэлтэж байгаа залуу найзыгаа сугадан авч эелдэг зөөлөн боловч шуудханаар зугаалахаас даруй татгалзав. Үүд рүү харж буй тэвчээргүй харцыг нь ажиглавал ямар нэгэн юм хүлээж байх шиг байлаа. Эдгарын эх хүлээлгийн өрөөнд орж ирээд ноёныг мэндлэхэд эелдэг хариу мэндлээд тэр хоёр луу ирлээ.

	Эдгар зугаалгаар явна гэдэг чинь сэтгэлийнхээ нууцыг сэрдэн хадгалаад хэлээгүй байсан боловч эх нь зугаалгаар явах гэж байгааг дуулаад сайшаан инээмсэглээд ноёныг хамт явъя гэж урихад дуртай зөвшөөрөв.

	Эдгар тэр дороо хөмсгөө атируулан уруулаа хазав. Яг ингэж байхад ээж ороод ирдэг нь яасан хясаантай юм бэ? Эдгар энэ зугаалга бүхлээрээ зөвхөн минийх гэж бодож байсан билээ. Хэрэв найздаа ээжийгээ танилцуулсан бол тэр нь зөвхөн анхаарал халамж үзүүлснийх болохоос биш түүнийг алдах гэсэн нь огт биш билээ. Эдгар найзыгаа ээжтэйгээ ихэд зөөлөн сайхан харьцаж байхыг ажаад ямар нэгэн хардах сэжиглэл төрсөн ажээ.

	Зугаалахаар гурвуулаа явлаа. Томчуудын, хүүд хэт илэрхий анхаарал, халамж тавьж байсан нь тэдний хувьд хэчнээн аюултай байгаагаа ухаарах хүүгийн сэтгэлийг батжууллаа. Эдгар тэр хоёрын ярианы цорын ганц бай нь болж байв. Ээж нь хүүгээ жигтэйхэн цонхигор, ууртай гэх зэргээр жаахан өсгөн ярьж явав. Харин нөгөө залуу барон тийм гэж толгой сэгсрэн «найзыгаа» магтаж байв. Эдгард энэ нь жигтэйхэн сайхан санагдаж явлаа. Хүн болсоор олдоогүй эрх амьдралд анх удаа олдов. Эдгар тэр хоёрын ярианд оролцож эхлэв. Түүний яриаг хэн ч тасалсангүй. Тэр ч байтугай Эдгар айхавтар дүрсгүй хүслээ хүртэл илэрхийлэхэд нь хэн ч түүнийг хориглож зэмлэсэнгүй. Хэдий нь том болсон юм шиг минут минутаар улам хууртан бодох болсон нь гайхалтай биш байлаа. Хүүхэд ахуй цаг минь багадаж хомсодсон бариувчтай минь адил хол хоцорчээ гэж Эдгар сэтгэлээ өөгшүүлэн саатуулж явав.

	Хоолон дээр эжий нь урьснаар барон тэдний ширээн дээр суув. Эдгарын эх улам ч их хөгжилтэй, эелдэгхэн болсоор ийнхүү ерийн танилцалт нь нөхөрлөл болж, саахалт байсан айл хөршийнхөн болж хувирлаа. Гуравлан хөг нийлж, эрэгтэй, эмэгтэй, хүүхэд гурвын янзын дуу нэгэн эгшиг болж цуурайтаж байлаа.

	 

	 

	ДАЙРАЛТ

	Тэвчээргүй анчин маань амьд олзондоо гэтэж мяраах цаг боллоо гэж бодлоо. Гэр бүлийн тухай элдэв шалдвын яриа баронд уйтгартай байлаа. Гурвуулхнаа суугаад ийнхүү ярилцах нь хэдий таатай авч туйлын зорилго нь дэмий ярьж цаг нөхцөөхөд биш билээ. Залуу ноён хэтэрхий чамин нялуун үг, хүсэл бодлоо далдлан нуух нь зорилгодоо хүрэхэд ямагт саад болох буюу эсвэл гал цогтой үгийг алдагдуулах бөгөөд харин шууд дайрах нь галтай байдаг. Харин гэрэлт энэ ярианы цаана байгаа чин хүслийг минь мартахгүй байхаар оролдох хэрэгтэй. Гэвч хүслийг минь хэдийнээ тааварлаж байгаа гэдэгт эргэлзэхгүй бөгөөд хүүхэн ч түүний бодлыг сэдэвлэж байсан аж. Түүний зүтгэл амжилтад хүрэх эв нөхцөл бишгүй байлаа.

	Хүүхэн хүн, эмэгтэй хүн хайргүй мөртөө бүхэл насаараа эр нөхөртөө үнэнч байснаа харамсаж одоо тэгээд залуу нас маань жаргах дөхлөө, гоо сайхан минь унтарлаа, сүүлчийн удаа хүүхэн болох уу? Эсвэл ганцхан эх хэвээрээ үлдэх үү? гэдэг хоёр замын нэгийг сонгож авах хэрэгтэй боллоо гэж бодох цэгтээ хүрчээ. Аль эрт шийдсэн амьдралын зам нь энэхэн үед эргэлзээнд орж сүүлдээ зориг хүслийнх нь хэмжүүрийн зүү, тачаал тэмүүлэл ба үнэнч байх хоёрын хооронд хэлбэлзэж иржээ. Хүүхэн ийнхүү хувийнхаа жаргал цэнгэлийг хөөх үү? Хүүхдийнхээ амьдралыг бодох уу? Эсвэл хүүхэдтэй эх хүний ёсоор амьдрах уу? Эсвэл нөхөргүй хүүхнүүдийн амьдралаар амьдрах уу? гэдэг хоёр асуудлын өмнө тулгарчээ. Ийм ажилд нэвтэрхий мэргэжсэн залуу барон Эдгарын ээжийн тэгж гуйвж байгааг мэджээ. Эдгарын ээж яриандаа хар хүнээ огт цухуйлгасангүй. Үнэн хэрэг дээрээ хүүгийнхээ дотоод сэтгэл санааг ч сайн мэддэггүй аж. Уйтгар, юм бүхэнд хүйтэн хандах дүр мансууран дуниартсан түүний нүдийг бүрхэж нууцхан асаж буй галыг өнгөцхөн далдалж байлаа. Барон санасандаа хүрэхийн тул зориглох ёстой, тэгэхдээ яарснаа үзүүлэхгүй байх хэрэгтэй гэж шийдэв. Харин олзоо татахын тулд утсаа хөвүүлж өгдөг загасчин адил хэнэггүй дүр үзүүлэн хүүхнийг өөрөө ойртож ирэхийг хүлээнэ. Тэрээр нийгэмд эзлэх байр суурийнхаа ялгааг үзүүлэхийн тулд ихэмсэг байдалтай байхаар шийдэв. Тэрээр гагцхүү өөрийнхөө хүйтэн харьцаа, язгууртан дээдсийнхээ гаралтай нэр алдар, гадаад үзэмжээрээ тэр боловсорч гүйцсэн гоо сайхан хүүхнийг гартаа авна гэж найдаж байв. Тоглоом түүний зүрх сэтгэлийг үнэхээр догдлуулж эхэлсэн тул болгоомжлон сэрэмжлэхээр шийдэв. Тэрээр бүхэл өдөржингөө байрнаасаа гарсангүй өөрийгөө хүлээж байгаа гэж бодохоос сэтгэл нэг л аятайхан. Гэвч энэ маневр нөгөө бодож байсан хүнд нь төдий нөлөөлсөнгүй байлаа. Үүнийх нь төлөө хөөрхий муу жаал бүр зовж гүйцэв. Эдгар бүхэл өдөржин хязгааргүй уйтгартай өнчирсөн амьтан шиг л байлаа. Яг л, өсвөрийн ийм насны хүүхдүүдийн тэвчээртэй итгэлээр урт удаан цагийн турш найзыгаа ядралгүй хүлээжээ. Өөр юм хийх эсвэл яваад өгвөл үнэнч бус хэрэг болмоор санагдаж байлаа. Энэ учраас Эдгар хийх байхаа олж ядсан амьтан шиг байшингийн хонгилоор улам улам уйтгарлан тэнэсээр байлаа. Эдгар тэр баронд ямар нэг золгүй явдал тохиолдчихлоо, үгүй бол түүнийг санамсаргүй гомдоочихлоо гэдэг бодолд хүрч тэсгэлгүй айдас нь хүрч уйлмаар бодогдоно. Орой бароныг хоолонд орж ирэхэд нь түүнийг гайхалтай сайхан угтацгаав. Эдгар ээжийгээ хатуу хориглосоор байтал, хоол идэж байгаа улсууд харсаар байтал бароныг гүйж очиж дуу алдан туранхай гараараа тэвэрч авлаа. Тэр, Та хаачив? Хаашаа явчхав? гэж дуу тавин шалгаана. Бид таныг зөндөө эрсэн. «Бид» гэдэг үгийг сонсоод Эдгарын ээж царай нь улайж, Эдгар чи «Sois sage, Edgar. Assieds toi!»2 гэж бараг уурлан хэллээ. (Эдгарын ээж францаар хэл төгс сайн эзэмшээгүй боловч тэд нартай ямагт францаар ярьдаг байлаа).

	Эдгар үгэнд нь орж суусан боловч бароныг шалгаасаар,

	— Барон юу дуртайгаа хийж үйлддэг хүн гэдгийг чи мартаа юу? Бидэнтэй байхад уйтгартай ч байж магадгүй шүү дээ!

	Энэ яриаг өөрийнхөө өмнөөс хэлж бароноос аятайхан үг хүссэн нь таатай санагдав.

	Бароны сэтгэл мансууран хөдөлж ангийн мөрийг яасан хурдан ол оо вэ? Одоо бууныхаа овоо харааг тааруулаад яг буудахад бэлэн боллоо гэж бодохоос нүд нь гялалзан, цус нь булгилан үг хэл нь хөнгөрөн чөлөөтэй урсаж эхлэв. Хүүхэнд таалагдаж байгаагаа мэдэж сэрэх мэдрэхүйтэй алив эрэгтэйчүүдийн адилаар ерөөсөө л угийн сайхан зантай, сайхан харьцаатай хүн шиг боллоо. Үзэгчид миний тоглолтыг мэлмэрэн биширч байна гэж мэдсэн зөвхөн туршлагатай сайн жүжигчид биеэ чөлөөтэй авч тоглодгийн адил билээ. Тэрээр амьд сонирхолтой бөгөөд уран дүрслэлтэй ярьж чаддаг гайхалтай сайн яриач гэж хаа явсан газраа алдаршин магтагдаж байдаг боловч өнөөдөр шинэ нөхөрлөлд зориулж захиалсан шампанскаас хэдэн хундага ууснаасаа болоод бүр өөрийгөө давсан урлаг гаргалаа. Энэтхэгт ан гөрөө хийж явсан тухайгаа эхлээд ярив. Английн нэгэн баян найзындаа зочилж очоод анд хамт явсан юм байжээ. Өөрт нь хэзээ ч үл олдох дорно дахины ийм жигтэй хачин юм ярихаар энэ хүүхэн лав сэтгэл хөдөлнө гэж зориуд ийм аюулгүй сэдэв сонгосон аж. Түүний ярианд Эдгар хүү бүр биширч гүйцжээ. Зүрх сэтгэл нь хөдөлснөөс хүүгийн нүд нь гэрэлтэн гялтганаж байв. Эдгар юм ч ууж идэлгүй зөвхөн түүний үг бүрийг чих тавин сонсож суулаа. Бар, хар хяруул, хойлог агнаж, Жаггернаут гэдэг мянга мянган хүний амийг дайрч бусниулдаг аймшигт лут том тэрэг үзэж ер бишийн ийм гайхамшигт адал явдлуудтай тохиолдож явсан хүнийг ном зохиолоос уншиж үзсэн боловч хэзээ нэгэн цагт ингэж нүүр учирна гэж огт бодоогүй билээ. Үлгэрийн орон байдаг гэдэгт итгэдэггүй байсан шигээ энэ ертөнцөд ийм хүн бий гэж өдий хүртэл ер итгэдэггүй явсан билээ. Бароны яриа Эдгарт урьд өмнө үзээгүй аварга ертөнцийг гэнэтхэн нээж өглөө. Эдгар найзыгаа нүд салгалгүй ширтэн, бар алсан гарыг нь амьсгаа даран харна. Эдгар хоолой нь чичирч арай гэж зүрхэлж юм асууна. Эдгарын нүдэнд амьд зураглал харагдаж эхэллээ. Найз нь улаан цэмбээр бүтээсэн асар том заан унаж өнгө бүрийн чимэглэл зүүсэн дорно дахины малгайтай хар арьстан хүмүүс баруун зүүн талаар нь хүрээлжээ. Гэнэт ширэнгээс шүдээ ярзайлгасан бар давхин гарч ирж зааны хоншоорыг хүнд аймшигт савраараа уурлан цохиод авах шиг харагдлаа. Бароны яриа, бүр ч сонирхолтой болж: Гарын номхорсон хуучин амьтдаар залуу зэрлэг ууртай догшин амьтдыг хууруулж хашаа торонд авчирдаг тухай ярилаа. Эдгарын нүд ярианд бүр дуниартан гялалзаж байв. Ээж нь цагаа хараад Эдгар «Neuf heures! Au lit!» гэхэд хүүгийн өмнө гэнэт хутга гялсхийн унах адил боллоо.

	Эдгарын царай цагаан боллоо. Хүүхэд бүхэнд «явж унт» гэдэг үг хамгийн доромжлолтой, үнэ цэнд хүрэхгүй болохыг баталсан, томчууд хүүхдийн ялгааг хамгийн хурц харуулсан жигтэйхэн эгдүүтэй сонсогддог билээ. Ийм чухал үед ийм сонирхолтой яриа сонсож байхад энэ үгийг дуулна гэдэг ямар үхмээр ичгүүртэй байх билээ.

	— Ээж минь жаахан хүлээгээч дээ, би дахиад ганцхан минут, зааны тухай л сонсчихъё.

	Эдгар бүр хошуу цорвойлгон аргадаж гуйхыг завдсанаа том эр болж байгаа шинэ ололтоо санаад биеэ барив. Тэгээд тэр эцсийн ганц оролдлого хийхээр шийджээ. Гэтэл өнөөдөр ээж нь урьд урьдынхаасаа ер бишийн хатуу байв. Тэгээд

	— Үгүй, үгүй орой болчихлоо. Өөдөө өгс. Sois sage, Edgar. Бароны ярьсныг чамд нэг нэггүй сүүлд нь хэлж өгөмз гэж хөөлөө.

	Эдгар аль болохоор жаахан байлаа. Уул нь ээж нь дандаа орыг нь засаж хучиж өгдөг билээ. Гэвч тэр найз нөхрийн дэргэд дахин доромжлогдохыг хүссэнгүй. Эдгарыг хэн ч хөөгөөгүй. Харин өөрөө л сайн дураараа явлаа гэж харагдах сан гэдэг хүүхдийн бардам нэрэлхүү сэтгэл түүнд төрсөн байжээ.

	— Үнэн биз, ээж ээ? Та над юу л ярина цөмийг нь хэлж өгнө биз. Заануудын тухай өшөө юу л ярина бүгдийг нь ярина шүү?

	— Ярьж өгнө, ярьж өгнө!

	— Өнөөдөр очоод л шүү?

	— Тэгнэ тэгнэ. Одоо явж унт. Яв л даа! 

	Хоолой зангирч уйлмаар байгаа энэ үед ээжтэйгээ, баронтой ийм тайван, амгалан гар барьж сална гэж Эдгар огт бодоогүй билээ. Барон найрсгаар толгойгоо өрвийлгөхөд хүүгийн дүнсгэр царайд инээмсэглэл тодрох аядав. Тэгээд Эдгар хацар даган урсах нулимсаа тэдэнд харуулахгүйн тулд үүд өөд эрчээрээ гүйв.

	 

	 

	ЗААН

	Эдгарын ээж баронтой ширээний ард нэлээд суулаа. Гэвч тэр хоёр зааны тухай ч, барын тухай ч ярьсангүй. Хүүг дөнгөж гарсан дараа тэр хоёрын дунд ямар нэгэн эвгүй, үл ялим мэдэгдэх тайван бус байдал бий боллоо. Тэр хоёр сүүлдээ хүлээлгийн өрөөний харанхуй мухарт очиж сууцгаав. Барон уран цэцэн нарийн яриагаар гайхуулж, хүүхэн шампанскт ялимгүй халсан бөгөөд тэр хоёрын яриа аюултай талаараа эргэв. Барон тийм гоё цэвэрхэн хүн биш билээ. Гэвч тэр залуу бөгөөд түүний хөрслөг чийрэг царай, хүүхэд шиг богинохон тайрсан үс, бараг эрээ цээргүй хөнгөн шаламгай хөдөлгөөн нь залуугийнхаа цог залиар тэр хүүхний дурыг татаж байв. Хүүхэн түүнийг ойроос сэтгэл хангалуун харж, харцнаас нь айхаа больжээ.

	Бароны үг яриа бага багаар учир ургаж эхэллээ. Далдхан байгаа хүсэл нь цухалзаж, тэр хүүхний биед нь хүрэх шиг болоход царай нь ичингүйрэн улс улсхийнэ. Тэгээд л барон тачигнатлаа инээж жаахан даруу бус байдал үзүүлснээ хүүхдийн алиа болгож өнгөрөөхийг оролджээ. Заримдаа эрийн яриаг зогсоох хэрэгтэй гэдэг бодол орж ирэх боловч хүүхэн төрөлхийн байгаа юм шиг санагдлаа. Аальгүй зантай болохоор энэ яриа улам ч зугаатай, сэтгэлд таатай байжээ. Эцэс сүүлдээ тэр өөрөө ярианд уусаж бүр дуурайхыг хичээх болов. Хүүхэн учиртайхан нүдээрээ залууг байн байн таалан харж, үг яриа хөдөлгөөн бүрээрээ эрхшээлд нь орж, ширтэх болгонд нь мөрөн дээрээ хүрч байгаа хар хүүгийн бүлээн, давхацсан амьсгааг мэдэрч байв. Тэр хоёр тоглоом тоглож байгаа бүх наадамчидтай адил цаг талийсныг огт мэдсэнгүй зөвхөн гэрэл унтарч эхлэхээр шөнө дунд болж байгааг ойлгов.

	Хүүхэн сандран босож хэрэг явдалд гүн орсноо ухаарав. Галаар тоглох нь анх удаагийнх биш боловч энэ удаа аюул нөмрөхөд ойрхон байгааг ойлгож байлаа. Биеэ захирч чадахаа болиод, хөл доорх газар нь хөдөлж, ухаан мэдрэлээ захирч чадахаа больж байгааг хүүхэн ойлгож, хамаг юм сэтгэл санаанд нь бүдэг бадаг болж санагдлаа. Хүслийн үг, архи дарс, сэтгэлийн хөдлөлтөөс толгой нь эргэж нөгөө аймшигтай үед ухаан жолоогүй айдас эзэмддэгийн адил болсон боловч энэ удаад тэр бүхэн бүр их хүчтэй, амьдралд нь анх удаа захирч авлаа.

	— Тавтай нойрсоорой, тавтай нойрсоорой. Маргааш болтол баяртай гэж яаран сандран хэлээд ухасхийж гүйхийг завдлаа. Тэгэхдээ бароноос биш харин тухайн минутын аюул, энэ шөнө биеэ захирч чадахгүй хачин явдал байдлаас зугтах гэжээ. Залуу, гар барихаар өгсөн гарыг нь зөөлхөн бөгөөд бөх атгаж аваад үнсжээ. Тэгэхдээ боловсон ёсны шаардлага дагуу нэг биш харин хуруунуудынх нь нарийхан үзүүрүүдээс аваад зөөлхөн бугуйд нь хүртэл үнсжээ. Хүүхэн, хархүүгийн ширвэгэр сахал гартаа хүрэхэд бие нь чичирч эхлэв. Шаналгаасан гайхам сайхан илч бүх биеэр нь тарав. Толгойд нь цус лугшин санчгийнх нь судас луг луг цохилоо. Гэвч айдас нь дахин дүрсхийж бие нь арзасхийсэн учир гараа шувт татан авав.

	— Битгий яв л даа гэж Барон шивнэв. 

	Хүүхэн түүний гараас эв хавгүйхэн мултран сандран гүйх нь айж, сэтгэл догдолсныг үзүүлэв. Залуу санасандаа хүрлээ. Тэр хүүхэн сандарч мэгдсэндээ болоод чухам юу болж байгаагаа ч өөрөө мэдэхээ болив. Залуу араас хөөж, араас дагаж ирээд барьж авах байх гэхээс айдас нь хүрч, тэгсэн мөртөө тэгэхгүй нь нээ гэж санахаас харамсах сэтгэл төрлөө. Олон жилийн турш сэтгэл зүрхэндээ далд боловч хүсэн мөрөөдөж явсан жинхэнэ хайр дурлалтай учрах бололцоо гарлаа. Гэвч гэнэт тохиолдсон амраглал осолтой бөгөөд эрхэндээ оруулах нь амархан байдаг болохоор, энэ нь гэнэхэн насны хялбархан ширтэлт биш болохоор, цаг дээрээ очихоор ямагт болгоомжлон зайлсхийдэг байсан билээ. Харин барон бол хэтэрхий бардам тоомсоргүй хүн учир энэ тохиромжтой цаг үеийг ашиглая гэж бодсонгүй. Тэрээр хүүхний жаахан согтсон биеэ сул тавьсан энэ цаг минутыг нь далимдуулахыг бодсонгүй. Учир нь энэ хүүхэн миний эрхэнд орно гэдэгт итгэж байсан билээ. Гарт орж гүйцжээ гэдгийг энэ залуугийн тоглоомын хуулиар хүүхэн өөрөө ухамсарлах ёстой байсан билээ. Гараас нь мултрах, зугтах тийм зориг хүүхэнд байгаагүй билээ. Хор шар тачаал хүсэл цусанд нэвтрэн орсон гэдгийг барон сайн мэдэж байв.

	Хүүхэн шат өөд гарч явснаа тавцан дээр зогтусаад хурдан цохилж байгаа зүрхээ дарж, хүндээр амьсгалан зогсов. Ухаан санаа нь бүр үймэрч гүйцэв. Баярласных ч юм уу? Харамссаных ч юм уу? Толгой нь үл ялим эргэж, ухаан бодол эмх замбараа алдана. Нүдээ хагас аньж согтуу хүн шиг явсаар өрөөндөө хүрч, хаалганы хүйтэн бариулаас барьж сая л дотор нь уужирч чөлөөтэй амьсгаа авав. Сая л аюулаас мултарснаа нэг ухаарав. Асар их дарамтад орсон ухаан мэдрэл нь тэссэнгүй. Гэтэл харанхуй тасалгааны мухарт нэг юм сүүмэлзэн хөдлөх шиг аяархан дуу түүнээс;

	— Ээж ээ, та юу? гэж нойрмоглон асуухад золтой л хашхирсангүй амаа нээв.

	— Бурхан минь чи энд юу хийж байгаа юм бэ? гэж хэлээд Эдгарын эвхрээд хэвтэж байгаа диван руу гүйж очив. Эхлээд Эдгарыг өвдөж, эсвэл ямар нэгэн золгүй явдал болж гэж санасан аж. 

	— Би таныг хүлээж хүлээж тэсгэлгүй унтчихжээ гэж хүү гомдонгуй нойрмог хэлэв. 

	— Юу гэж чи намайг хүлээсэн юм бэ?

	— Яагаа вэ, нөгөө заанууд?

	— Юун заан гэж?

	Сая ойлголоо. Ангийн тухай болоод цаашид юу юу тохиолдсон болох тухай өнөөдөр ярьж өгнө гэж ам алдсан билээ. Ингээд хөөрхий итгэмтгий цагаан сэтгэлтэй томоогүй жаал хүү өрөөнд нь ирж унтчихсан хүлээж байгаа ажээ. Энэ гэм хоргүй тэнэг явдал хүүхний уурыг хүргэв. Эсвэл ичсэндээ, буруу гэдгээ мэдсэндээ өөртөө уурлаж түүнийгээ нуух гэсэн ч байж болох юм. Тэгээд: 

	— Өөдгүй новш, явж одоохон унт гэж зандарлаа. 

	Эдгар ээжийгээ гайхан харав. Ямар ч гэм хийгээгүй байхад яагаад над уурладаг бил ээ? гэж боджээ. Хүүгийнх нь ингэж гайхан харах нь түүний уурыг улам хүргэв. 

	— Одоохон явж өрөөндөө очиж унт гэж буруугаа мэдсэн боловч зандран хашхирлаа. 

	Эдгар нэг ч үг дуугарсангүй явлаа. Эдгар маш их ядарсан учир нойрмогтон мансуурч байгаа оюун ухаандаа ээж хэлсэндээ хүрсэнгүй, ер нь надтай муу харьцаж байна гэж мэдэж байв. Гэвч тэр хэрэлдсэнгүй нойр маш их хүрсэн учраас хамаг юм түүнд зогсох болсон байв. Түүнээс гадна эжийгээ иртэл нь сэрэнгэ байхын оронд унтчихсан байсандаа уур нь хүрч байлаа. «Яг л нялх хүүхэд шиг боллоо» гэж унтахынхаа өмнө ундууцан бодов. Учир нь өчигдрөөс хойш өөрийнхөө хүүхэд ахуйг үзэн ядах болжээ.

	 

	 

	ЗӨРӨЛДӨӨН

	Барон энэ шөнө нойр муутай хоножээ. Адал явдал тасалдахаар дараа нь тайван байдал алдагдаж унтахад ямагт аюултай хэцүү болдог билээ. Нойр нь хүрэхгүй эргэж хөрвөж байснаа тэр хүүхнийг тавьсандаа голоо харлатал харамсан гэмшиж эхлэв. 

	Өглөө эрт нойрмоглосон бүрзгэр царай гарган доошоо буутал жаахан Эдгар нуугдаж байсан газраасаа гүйн ирж баярлан тэвэрч аваад элдэв юм асууж шалгаав. Эдгар том найзыгаа ээждээ алдчихалгүй хэдхэн минут ч болсон бүрэн эзэмшиж байгаадаа баяр хөөртэй байлаа. Өчигдөр ээж нөгөө гайхамшигт явдлуудын тухай ярьж өгнө гээд юу ч ярьж өгөөгүй. Одоо ээжид биш надад, зөвхөн надад л ярьж өг гэж шавдуулав. Ийнхүү Эдгар санал сэтгэлээр дорой байгаагаа нуугаагүй бароныг харсаар байтал элдэв шалдвын хүүхдийн хэрэгтэй хэрэггүй олон асуултаар зовоож эхлэв. Аль өглөөнөөс хүсэж хүлээсэн найзтайгаа хоёулхнаа байгаад ухаангүй баярлан хайр талархлаа эмх замбараагүй хутгалдуулан илэрхийлнэ. Ноён дурамжхан хариулна. Салахгүй дагаад элдвийн дэмий юм шалгаах, хэтэрхий хайр хүндэтгэл нь ноёнд төвөгшөөж эхлэв. Арван хоёр насны жаалд өдрөөс өдөрт л элдэв дэмий юм ярих юутай залхуутай хэрэг билээ. Төмрийг халуун дээр нь давт гэсний үлгэрээр ноёнд Эдгарын ээжтэй ганцаартай нь уулзаж ярих хүсэл л байсан юм. Гэвч энэ нь тийм ч амархан хэрэг биш байв. Энэ жаалтай хэрэггүй ингэж бодлогогүй дотно нөхөрлөлөө гэж анх удаа зэвүүцэн бодовч нойтон хамуу шиг энэ хүүхдээс салж хагацах арга хараахан олсонгүй.

	Ямар ч гэсэн барон оролдоод үзэхээр шийдэв. Хүүхэнтэй гадуур явахаар болзсон арван цагаа болтол залуу тэсвэр гарган Эдгарын яриаг бараг сонсохгүй, гомдоохгүйн тул хааяа нэг үг хэлэх мөртөө сонин эргүүлж суулаа. Цагийн зүү арвын тоо руу ойртож ирмэгц гэнэт юм санасан хүн болж, "миний дүү, гүн Грундгейм ирж үү, үгүй юу, гэж зэргэлдээ зочид буудалд ороод мэдээд ирээч" гэж Эдгарыг гуйж явуулав.

	Хөөрхий юу ч мэдээгүй жаал найзынхаа чухал даалгаврыг нь биелүүлэх болсондоо хөл нь газар хүрэхгүй ухасхийн босож зам хөндлөн хар эрчээрээ гүйхэд хойноос нь хүмүүс гайхан харцгааж байлаа. Эдгар найзынхаа даалгаврыг яаж нэр төртэй биелүүлж байгаагаа үзүүлэхийг хичээнэ. Зочид буудал тийм гүн ирэх байтугай урьдчилсан захиалга ч алга байна гэж мэдэгдэв. 

	Барон нөгөө хүлээлгийнхээ өрөөнд алга байв. Эдгар өрөөнийх нь үүдийг очиж балбав. Эдгар сандран зочдын өрөөнүүдээр гүйж тасалгаа бүрийг шагайж, төгөлдөр хуур байдаг өрөө, цайны газраар хүртэл орж хараад ололгүй сүүлд хаашаа явсныг нь асууж мэдэхээр ээжийнхээ өрөөг тогшив. Тэгтэл бас ээж нь байхгүй байлаа. Аргаа бараад хаашаа явсныг нь хаалгачаас асуутал;

	— Саяхан хоёулаа хамт гараад явсан гэж бүр гайхлыг нь төрүүлэв.

	Эдгар тэвчээртэй хүлээж байв. Хөөрхий юу ч мэдэхгүй амьтан болоод муу юм огтхон ч бодсонгүй билээ. Барон хариугаа дуулах ёстой учир тэр хоёрыг одоохон хүрээд ирнэ гэдэгт итгэл төгс байв. Гэтэл цаг талийж зөндөө удахаар нь Эдгар жаахан сэтгэл зовж эхэллээ. Түүний гэнэн цагаан бяцхан тайван амьдралд энэ нэгэн сэтгэл булаам аятайхан үл таних хүн орсноос хойш Эдгар тогтворгүй, сэтгэл хөдлөмтгий болж тайван байдлаа түр алджээ. Хүүхдийн хэврэг булбарай бие сэтгэлд ямар нэг дэндүү хүчтэй сэрэл нь лааны зөөлөн тосон дээр гүнзгий гарсан мөр шиг үлддэг билээ. Эдгарын царай цав цагаан болж нүдний нь татваганадаг хөдөллөө. Эдгар хүлээгээд л байлаа. Эхлээд тайван хүлээж сүүлдээ арай ядан нулимсаа барина. Гэвч муу юм огт бодоогүй хэвээрээ байв. Эдгар шинэхэн найздаа сохроор итгэсэн хэвээрээ ямар нэгэн хэрэг л гарч дээ, харин юу юм бол? мэдэх сэн гэж хүсэхээс гадна өгсөн даалгаврыг нь тийм сайн ойлгоогүй юм болов уу? гэж дотроо айж байв.

	Барон ээж хоёр нь удаж удаж иржээ. Гэхдээ тэдний огт санаандгүй инээлдэн ярилцаад өчүүхэн ч гайхсан эмээсэн шинжгүй яваа нь Эдгарт хачин санагдав. Эдгарын тэдэнтэй байхгүй байсныг огтхон ч анзаарсан шинжгүй байлаа.

	— Эдгар чамайг бид замд дайралдах байх гэж урдаас чинь тослоо шүү дээ гэж нөгөө хариуны тухай юу ч дурссангүй хэллээ. Дэмий эрүүлчихлээ гэж айсан Эдгар би шуудхан замаар гүйгээд ирсэн. Та нар хаагуур эрээд ирэв гэж асууж байцаатал ээж нь:

	— За, за дэмий юм бага ярь гэж яриаг нь тасаллаа. 

	Эдгар зовсондоо час улаан боллоо. Энэ бол найзынх нь нүдэн дээр хоёр дахь доромжлол байсан билээ. Ямар зорилготой ингээд байна. Том хүн болсон гэдгээ хатуу мэдсээр байтал заавал хүүхэд гэж хүнд ойлгуулах гэж оролдоод байдаг ер нь ямар учиртай юм бэ? Энэ хүнийг надтай үерхлээ гэж хордоод надаас салгаж авах гэсэндээ тэгээд байгаа нь лав. Ингээд л найзыг минь санаатайгаар буруу замаар авч явж төөрүүлсэн хэрэг. Эдгар ингэж харьцахыг зөвшөөрөхгүй. 

	"Би нэг үзүүлээд өгье. Өөрийгөө өмгөөлж чадна" гэж боджээ. Эдгар хэлсэндээ хүрч чаддаг хүүхэд билээ. Тэгээд Эдгар хоол идэхдээ ээжтэйгээ ганц ч үг дуугарахгүй дандаа л найзтайгаа яриад байх юм шүү гэж шийдэв.

	Гэвч энэ гэнэхэн томоогүй инээдэмтэй явдал нь бүтсэнгүй билээ. Тэр ч байтугай огт санаагүй явдал учирлаа. Түүний ууртай байгааг хэн ч анзаарсангүй. Дэргэд нь хүн байна гэж тоох шинжгүй зөвхөн хоорондоо ярьж, инээлдэж, дэргэд нь Эдгар байхгүй юм шиг, ширээн доогуур орчихсон юм шиг л загнаж байв. Тэгвэл өчигдөрхөн бүх яриа түүнийг л тойрч эргэлдээд байсан шүү дээ. Уур нь хүрэхэд нүүрэнд нь цус бадайран, хоолой нь зангирч амьсгалахад бэрх болов. Ийнхүү ганц хайртай найзыгаа ээждээ булаалгаж үүний хариуд дуугүй байхаас өөр яах ч чадалгүй боллоо. Эдгар дэргэд нь хүн байна гэдгээ мэдэгдүүлэхийн тулд босоод ширээгээ шаамаар санагдав. Гэвч биеэ барьж зөвхөн хутга сэрээгээ ширээн дээрээ тавиад хоолонд хүрсэнгүй. Үүнийг нь ч тэд анзаарсангүй уджээ. Тэгээд зөвхөн хоёрдугаар хоол авчирч өгөхөд сая ээж нь түүний хоол идэхгүй байгааг мэдэж, бие чинь муу байна уу? гэж асуулаа. «Зэвүүн гэдэг нь, юм л бол өвчин тусаагүй биз л гэхээс өөр юу ч болж байсан хэрэгсэхгүй юм» гэж бодов. Эдгар хоол идэх дургүй байна гэж ээж нь санаа нь амрав бололтой. Эдгар яагаад ч тэдний анхаарлыг өөртөө татаж чадсангүй. Барон, Эдгарыг бүр ор тас мартсан юм шиг хүний урамд ганц үг ч дуугарсангүй. Эдгар нүдэнд нь нулимс халуу оргин ирмэгц хүнд мэдэгдэхгүйн тулд хоолны алчуур авч хүүхдийн заль хэрэглэн нүдээ дарав. Нүүрэн дээгүүр нь бөмбөрөн уруулд нь давслаг гашуун амт үлдээж байгаа энэ нулимс яасан их доромжлолтой билээ. Хоол арай чуу гэж дуусмагц Эдгарын сэтгэл онгойжээ.

	Хоол идэж байхдаа Мариа - Шутц руу бүгдээрээ хамт явъя гэж ээж нь хэлэв. Найзтай нь хоёулхныг нь нэг минут ч атугай орхихгүй нь гэж бодоод Эдгар уруулаа хазав. Харин ширээнээс босохдоо

	— Эдгар чи хичээлээ бүр мартана шүү, очиж жаахан хичээлээ давтахгүй юу гэж хэлэхэд нь бүр үзэн ядах хүслэн төрөв. Эдгар бяцхан гараа зангидав. Энэ нь Эдгарт дахиад л найзынх нь дэргэд доромжилж, бага хүүхэд хэвээрээ байна, сургуульд явах хэрэгтэй, томчууд түүнийг зөвхөн тэвчиж л байна гэдгийг ойлгуулах гэсэн хэрэг ажээ. Энэ удаа ээжийнх нь хүсэл бодол бүр илэрхий байсан тул хүү юу ч хэлсэнгүй буруу харав.

	— За тэр уурлачихлаа гэж ээж нь инээмсэглэн баронд хандаж: — Ганцхан цаг ганцаараа хичээл хийнэ гэдэг тийм аймшигтай гэж үү? гэв.

	Гэтэл нөгөө барон, найз гээд байдаг барон, тасалгаанаас гардаггүй гэж инээдэг хүн маань; — Ганц хоёр цаг хичээллэнэ гэдэг зүгээр л хэрэг гэж, үүнийг сонссон Эдгарын зүрх цохихоо болчих шиг болов.

	Энэ чинь юу вэ? Хуйвалдаан гэж үү? Үнэхээр энэ хоёр миний эсрэг хуйвалдаан зохиож байна гэж үү? Эдгарын нүд нь оч шиг ууртайяа гялалзан

	— Аав намайг битгий хичээл хийгээрэй, намайг энд биеэ сувилуул гэсэн гэж өвчнөөрөө арга буюу шалтаг зааж аавынхаа нэрийг түрүү барив. Энэ үг тэр хоёрт яг л занах мэт сонсогдов. Юу нь гайхалтай вэ гэвэл энэ үг тэр хоёрыг үнэхээр зовоох шиг, ээж нь бушуухан буруу хараад сэтгэл түгшсэн бололтой ширээ тогшиж эхлэв. Тэгснээ нэг их хачин чимээгүй дуугүй болцгоочихлоо. 

	— Эдгар чи өөрөө л мэд л дээ. Би бүх хичээлүүд дээрээ аль хэдийн уначихсан болохоор шалгалт өгөхгүй нь лавтай гэж барон хүчлэн инээмсэглэн хэлэв.

	Эдгар энэ шалиг ярианд инээсэнгүй. Харин түүний дотуур санааг нэвт харах гэсэн юм шиг цоортол ширтэв. Юу болов? Яагаад тэдний хоорондын харилцаа ингэж өөрчлөгдсөн шалтгааныг Эдгар ойлгосонгүй. Эдгар төдхөн нүдээ буруулав. Түүний сэтгэлд анхны сэжиг улалзан төрж эхлэв.

	 

	 

	СЭТГЭЛ ТҮГШИМ НУУЦ

	Эдгар хурдан давхиж буй тэргэн дотор тэдний өөдөөс дуугай харж суухдаа

	— Энэ хоёр юу болж байна аа, яагаад энэ хоёр надтай урьдын шигээ байхгүй байна? Ээж яагаад миний нүүрийг эгц харж чадахгүй байна? Барон яагаад надтай тоглоом тохуу хийж маяглаад байна? Эднийхэн нь ч гэсэн надтай өчигдөр уржигдрынх шигээ ярихгүй байна шүү. Нүүр царай нь ч хүртэл өөр болчихсон шиг, эжийн уруул гэж бүр час улаан! Будаг аваачаад нялчихсан байх аа. Ийм байхыг нь би ерөөсөө үзээгүй. Барон гомдсон юм шиг духаа атируулчихжээ. Би эд нарт юу ч хэлээгүй. Ямар ч гэм хийгээгүй шүү дээ. Тэгээд яагаад уурлаад байгаа юм бол. Надаас болсон юм биш байгаа. Хоорондоо ч гэсэн урьдынхтайгаа адил биш байв. Хэрэг хийчхээд түүнийгээ ярихаас айгаад байгаа байх. Өчигдрийнх шигээ ярих ч үгүй, инээх ч үгүй ямар нэгэн юм нуугаад л ичээд байх шиг. Эд нарт надаас далдлах нэг нууц байна. Ямар ч бол үүнийг нь би илрүүлэх ёстой. Энэ томчуул надаас нуугаад хаалгаа хаачихдаг тэр л зүйл байх ёстой. Номд ч гэсэн, дуурь бүжигт ч гэсэн эрэгтэй эмэгтэйчүүд бие бие рүүгээ гараа сарвайгаад тэврэлдэн дараа нь бие биеэ түлхээд л байдаг. Манай франц багштай юу учирлаа! Тийм л юм байгаа. Түүнийг аавтай хэрэлдэхээр нь хөөчихсөн шүү дээ. Энэ бүхэн цөм л адилхан байх. Харин би учрыг нь олохгүй байна. Энэ нуугаад байдаг юмыг нь мэдвэл үү? Энэ нууцыг нээж түлхүүрийг олох юм сан. Тэгвэл л дахиж бидэнд хууртахаа байж юмаа нууж халхалж байдаг хүмүүсийн өмнө хүүхэд гэж хэлэгдэхээ болъё доо. Одоо, өөр хэзээ ч биш. Би эд нарын энэ аймшигт нууцыг заавал мэднэ! Эдгарын гөлгөр духан дээгүүр хөндлөн хөндлөн зураас гарч ирэв. Гүнзгий бодолд унасан арван хоёр настай туранхай жаал бараг өвгөн хүн шиг харагдах ажээ. Эдгар эргэн тойрныхоо үзэсгэлэнт сайхан байгаль уул, ус, ойртон ирсэн хаврын униартсан туяанд ногоорон харагдаж байгаа тал дахь хусан ой руу нэг ч харсангүй. Харин түүний эсрэг талын сандал дээр сууж байгаа ээж тэр барон хоёрыг гялалзаж байгаа нүднийх нь гүнээс хамаг нууцыг нь уургалан авах гэж байгаа юм шиг төөнөн ширтэж байлаа. Сэтгэл зовоосон хардлага, сэрдлэгээс илүү оюун санааг тэгж хурцалдаг юм гэж үгүй билээ. Хөгжиж гүйцээгүй ухаан санаа балар харанхуй руу арилан замхарч байгаа үл үзэгдэх мөр шиг тийм хүчтэйгээр ноцоон бадраадаг юм. Энэхүү сэжиглэлтээс өөр хаана ч үгүй билээ. Бидний бодит ертөнц гэж нэрлэдэг энэхүү ертөнцийг хариугүй нимгэн хаалга хүүхдүүдээс тусгаарлаж байдаг юм. Өчүүхэн салхи гэнэт хөдөлбөл тэр хаалга онгойход хялбархан байдаг билээ. Эдгар үл мэдэх бөгөөд нүдээр харж болдоггүй ертөнцийн аймшигт нууцад ийм ойрхон ингэж тулж байгаагүй билээ. Тэр их нууц учир нь тайлагдаагүй, нээгдээгүй байгаа боловч дэргэд нь тэгэхдээ бүр ойрхон байх шиг санагдав. Энэ нь түүний сэтгэлийг хөдөлгөв. Түүнд баяртай бөгөөд ноцтой ер бишийн юмыг хэлж зөгнөж байх шиг санагдав. Эдгар хүүхэд насныхаа зааг дээр ирээд зогсож байна гэж бат итгэж байв. Эдгарын ээж барон хоёр дүнсийнэ, сэтгэл тавгүй байдал тогтсоныг мэдэж байсан боловч энэ нь өөдөөс нь хараад сууж байгаа жаалаас гарна гэж огтхон ч бодоогүй билээ. Тэр гурав тэргэнд шахцалдаад эвгүй байв. Бас тэднийг оч шиг гялалзаж байгаа Эдгарын нүд санааг нь зовооно. Тэр хоёр бие бие рүүгээ харж юм ярьж үл зүрхэлнэ. Тэр хоёрын урьдын хөнгөн зугаатай язгууртан яриа хэдийн алга болж битүү хатуу ярианы цаана хүсэл тачаалын далд санаа хорогдоно. Эдгарын дуугаа хураасан явдлаас хэл яриа үл эвлэрнэ. Тэд нэг юм эхэлснээ бүдэрсэн юм шиг зогсож дахиад л эхлэхийг оролдоно. Хүүгийнх нь ууртай, дуугарахгүй байгаа нь ялангуяа ээжид нь бүр хэцүү байлаа. Эх нь хүүгээ анхааралтай харахад түүний хөмхийгөө зуугаад байж байх нь эцгийнхээ уурлаад юм уу, уйтгарлаад байгаатай жигтэйхэн адилыг анх ажиж сэтгэл түгшив. Хайр дурлалын тоглоомд автсан энэ үед хар хүнийг нь санагдуулах түүнд их л тусгүй байв. Хар нүдтэй энэ цонхигор жаал духаа атируулан хөмсгөө зангидаад ширтэж байгаа нь түүнд ямар нэгэн муу ёрын хий үзэгдэл сэтгэл санааных нь манаа шиг санагдлаа. Хүү нь ийнхүү давчуу тэргэнд цуг байгаа нь сэтгэлийг нь бүр ч дарж зовооно. Эдгар гэнэт дээш хараад ээжийнхээ харцтай тулгарч төдхөн хоёулаа доош харав. Ээж хүү хоёр бие биеэ тагнан туршиж байгааг амьдралдаа анх удаа мэдэцгээлээ. Урьд нь ээж хүү хоёр бие биедээ сохроор итгэж явсан бол одоо тэр хоёрын сэтгэл санаанд өөрчлөлт гарч үл итгэх сэжиг төрж эхэллээ. Тэр хоёр амьдралдаа анх удаа нэг хувь заяатай хүмүүс гэж боддог байснаа больж нэг нь нөгөөгөө хар элэгтэн хүн шиг битүүхэн хянаж байх болов. Ээж хүү хоёрын сэтгэлд бие биеэ үзэн ядах байдал бий болж эхэлсэн боловч тэр хоёр үүнийг хүлээж зүрхлэхгүй байв. Сүйх тэрэг зочид буудлын үүдэнд ирж зогсоход тэр гурвын сэтгэл нь сая амарсан бололтой санаа алдав. Зугаалга бүтэмжгүй боллоо. Үүнийг цөм мэдэж байсан боловч хэн нь ч хэлж зүрхэлсэнгүй билээ. Эдгар хамгийн түрүүнд ухасхийн тэрэгнээс гарав. Ээж нь толгой өвдөж байна гэдэг нэрээр өрөө рүүгээ бушуухан орлоо. Их ядарсан учраас тэрээр өрөөндөө ганцаараа байхыг хүсжээ. Эдгар, барон хоёр дор үлдэв. Барон сүйх тэрэгний жолоочид хөлсийг нь төлөөд Эдгарыг огт тоомсорлосон шинжгүй цагаа хараад хүлээлгийн өрөө рүү алхав. Ганган хээнцэр барон Эдгарын дэргэдүүр ихэмсэг сэмбэгэр гишгэлсээр өнгөрөв. Эдгар өчигдөрхөн түүн шиг болох гэж толины өмнө дуурайн алхалж байсан билээ. Тэгэхэд өнөөдөр дэргэдүүр нь хялав ч хийлгүй өнгөрөв. Барон Эдгарыг мартсан бололтой. Эдгарыг морин тэрэгний дэргэд хаа хамаатай юм бэ гэсэн байдалтай хаяад явжээ.

	Бурхан шиг бодож явсан хүн нь ийм хүйтэн цэвдэг сэтгэлтэй байгааг хараад урам нь хугарах шиг болов. Ядаж цуваараа ч шүргэхгүй, ганц үг ч хэлэлгүй явчхав. Яагаад тэр юм бол? Эдгар ямар ч буруу хийгээгүйгээ сайн мэдэж байв. Өчигдөрхөн бодож санаж явсан нь цөм алга болов. Том хүн боллоо гэж их юм бодож явсан нь талаар болж дахиад л өчигдрийн шигээ номхон хүлцэнгүй, өчүүхэн хүүхэд болох нь тэр билээ. Тэгэхгүй гэж бодож байсан мөртөө Эдгар гэнэт ямар нэгэн хүчинд автаж бароны хойноос гүйж очоод шатан дээр замыг нь хааж

	— Би танд ямар гэм хийгээ вэ? Яагаад та намайг харахгүй байгаа юм бэ? Та яагаад намайг тоохгүй байгаа юм бэ? Ээж ч гэсэн ялгаагүй. Та нар яагаад надаас зугтаагаад байдаг болов. Би та нарын ажилд саад болоод байна гэж үү? Эсхүл би та нарт ямар нэгэн буруу хэрэг хийсэн юм уу? гэж хамаг бие нь чичирч хоолой нь зангиран нулимсаа арай чарай барьж хэлэв. 

	Барон яах ч учраа олохгүй сандарчээ. Эдгарын дуу нь баронд ичих өрөвдөх сэтгэл төрүүлэв. Түүнд учир мэдэхгүй жаал даанч хөөрхийлөлтэй санагдав.

	— Эди, чи яаж тэнэглэж байна? Би өнөөдөр ядраад л ийм байна. Чи яриа байхгүй сайн хүүхэд. Би чамд их хайртай гэж хэлээд толгойтой үсийг нь өрвийлгөснөө хүүхдийн нулимс мэлтгэнэн царайчилсан нүдийг нь харахгүйн тулд цаашаа эргэлээ. 

	Энэ инээдтэй тоглоом тохуу түүнд дарамт болж эхэллээ. Хүйтэн цэвдэг тооцоотойгоор энэ хүүхдийн хайр дурыг татчихсандаа санаа зовж одоо түүний уйлагнасан нарийхан дууг сонсоход бэрх байлаа.

	— Эди, дээшээ өрөөндөө оч. Орой дахиад л уулзаж үерхэнэ. Хараад л байгаарай гэж найрсаг хэллээ.

	— Та ээжид намайг явж унт гэж битгий хөөгөөрэй гэж хэлэх үү? Хэлнэ биз? 

	— Хэлнэ хэлнэ. За одоо яв. Би хоолонд орохоосоо өмнө хувцсаа сольё гэж барон инээмсэглэн хэлжээ. Энэ үгэнд нь тайвширсан Эдгар өрөө рүүгээ явлаа. Гэвч төдхөн түүний зүрх алхаар цохих шиг түг түг цохилж эхэллээ. Өчигдрөөс эхлэн өөрөө өөртөө хэдэн насаар ахичихсан юм шиг санагдан үл таних зочин мэт үл итгэх явдал түүний бяцхан зүрхэнд гүн хоногшжээ.

	Эдгар хүлээнэ. Юм бүхэн удахгүй шийдвэрлэгдэх ёстой. Үдийн хоол гурвуулаа хамт идэв. Есөн цаг болж байсан боловч Эдгарын ээж явж унт гэж хөөсөнгүй. Энэ явдал Эдгарт жигтэйхэн хачин санагдав. Ямар учраас ердийнх шигээ унт гэж өнөөдөр хөөхгүй ийм удаан хамт байхыг тэвчинэ вэ? Барон нөгөө хэлнэ гэж амласан ёсоороо хэлсэн болов уу? 

	Бароны хойноос гүйж тийнхүү сэтгэлээ илчилсэнд гашуудан харамсаж эхлэв. Тэгээд арван цаг болж байхад ээж нь нэгэнт босож бароныг баяртай гэж хэлэв. Тэгээд бас гайхалтай нь барон ийм эрт явлаа гэж гайхсан ч үгүй. Ээжийг нь тогтоох гэж оролдсон ч үгүй. Эдгарын зүрх улам ч хүчтэй цохилж эхлэв.

	Шийдвэрлэх цаг боллоо. Эдгар ямар ч эсэргүүцэлгүй, юу ч болоогүй юм шиг ээжийнхээ хойноос дагаж гарлаа. Хаалганы тэнд очоод Эдгар толгойгоо өргөтөл ээж нь толгой дээгүүр нь баронд инээмсэглэж буй нууц хуйвалдааныг илчилсэн инээмсэглэлийг нь олж барив. Ингээд барон түүнээс урван зайлжээ. Чухам учир иймд ээж нь тийнхүү өглөө эрт алга болдог юм байна. Тэгээд маргааш саад болно гэж өнөөдөр түүний хардалтыг сарниулах гэсэн хэрэг байв.

	— Өөдгүй хог! гэж Эдгар амандаа үглэв.

	— Юу гэнэ ээ? гэж ээж нь асуув.

	— Юу ч гээгүй гэж шазуураа зуун хүү хэллээ. Эдгарт тэгэхээр хувийн нууц гэж бий болов. Түүний хорсол нөгөө хоёрыг хязгааргүй үзэн ядах хорсол гэдэг юм.

	 

	 

	ДУУГҮЙ БОЛОЛТ

	Эдгарын түгшилт намдлаа. Юм бүхэн байр байрандаа орж тодорхой болов. Одоо зөвхөн л үзэн ядах, илэрхий дайсагнах үлдлээ. Эд нарын хийх гэж байгаа ажилд саад болж, эд нарыг дагаж мөрдөж байна гэдэг чинь төвөгтэй харгис хэрцгий цэнгэлийн ажил болох юм байна гэж Эдгар ойлгож авлаа. Эдгарыг, би энэ хоёрт саад болж байна, эцсээ хүртэл бүх хүчээр эд нартай үзэлцэнэ гэдэг бодол эзэмдлээ. Эхлээд бароныг өдөв: Барон өглөө доошоо бууж явахдаа мэнд хүргэн Эди гэж элэгсэг зөөлөн хэлээд хажуугаар нь өнгөрөхөд Эдгар жишим ч үгүй царай гарган суудлаасаа ч босолгүй зөвхөн «өглөөний мэнд» гэж дурамжхан хариулав.

	— Ээж чинь дор бий юу? гэж асуухад нь, уншиж байсан сониноосоо нүд салгалгүй 

	— Мэдэхгүй гэлээ. Барон бантагнав. Юу болчихоо юм бол? гэж бодсоноо;

	— Чи зүүн хөл дээрээ босчихоо юу, Эди? гэв. Тоглоом тохуу хүнд байдлаас аврах ёстой байв. Гэтэл Эдгар зэвүүцсэн шинжтэй: «Үгүй» гээд сонин шагайв. "Тэнэг жаал!" гэж амандаа бувтнаснаа барон мөрөө хавчаад цааш явлаа. 

	Дайн зарлагджээ. 

	Эдгар ээжтэйгээ зөөлөн боловч хүйтэн харьцаж байлаа. Эдгарыг одон бөмбөгний газар явуулах гэсэн олиггүй оролдлого нь бүтсэнгүй. Түүний уруулыг үл ялим мушийлгасан гашуун инээмсэглэл түүнийг дахиад хуурч чадахгүй гэдгийг илтгэнэ. Тэрээр 

	— Ээж ээ, таныг зугаалахаар чинь хамт явсан нь дээр биз дээ гэж өнгөндөө найрсгаар хэлээд нүүр өөд нь харлаа. Харин энэ хариу ээжид таалагдсангүй бололтой. Ямар нэг юм эрэх мэт түдгэлзэн зогсов.

	— Намайг энд хүлээж байгаарай гэж хэлээд ээж нь хоолны газар луу явлаа. 

	Эдгар үгэнд нь дуулгавартай орсон боловч сэрэмжтэй зогсож байв. Эдгар тэдний үг бүрийг анхааралтай өөчлөн боддог боллоо. Хурдан түргэн өсөж байгаа түүний хардлага Эдгарыг ер бишийн юмыг урьдаас мэргэн таадаг болгов. Ингээд Эдгар хүлээж бай гэсэн нөгөө хүлээлгийн өрөөнд нь хүлээж байхын оронд гадаа гарч харуулдахаар шийдлээ. Эдгар эндээс зөвхөн гол хаалгыг ч биш харин бусад бүх гарах хаалгануудыг харж болох байлаа. Хуурах гэж байна гэдгийг ямар нэгэн сэтгэхүйгээр ойлгож байв. Тэд Эдгараас хаашаа ч гарч чадахгүй. Яг л индиануудын тухай өгүүллэгт гардаг шиг хураалттай модны цаана нуугдав. Хагас цаг хэртэй болоод яриа байхгүй ээж нь сайхан ягаан цэцэг барьж нөгөө урвагч бароныг дагуулсаар зүүн талын нууц хаалгаар гарч ирлээ. Эдгар түүнийг хараад сэтгэл нь ханасан бололтой инээд алдав.

	Тэр хоёр хэн ч мэдээгүй гэсэн юм шиг жигтэйхэн хөгжилтэй явж байна. Эдгараас салж, хоёулхнаа нэг жаргалаа эдэлнэ гэж бодож байгаа бололтой ярьж хөхөрсөөр мод руу явлаа.

	Цуснуудтай үзэлцэх цаг боллоо!

	Эдгар модны цаанаас зүгээр явж байгаад орчихсон юм шиг тайвуухан гарав. Тэр хоёрын ичиж зовохыг ханатлаа харах гэж Эдгар тэдэнд яаралгүй ойртоно. Эдгарыг гэнэт хараад бие биеэ гайхан харцгаав. Эдгар тэр хоёрыг ойгоор явахад нь аяндаа дагаж явах байсан юм шиг хэнэг ч үгүй доогтой харсаар дэргэд нь очив.

	— Хүүе Эди! Чи хүрээд ирэв үү? Ашгүй бид чамайг эрээд гэж ээж нь хэлэв. 

	«Шал худлаа! Яасан ичдэггүй юм бэ» гэж хүү бодов. Гэвч Эдгар ам нээсэнгүй. Үзэн ядах нууцаа тэр араандаа тас зуужээ. 

	Гурвуулаа яахаа мэдэхгүй хэсэг зогсов. Хэн хэн нь нөгөө хоёрыгоо ажна.

	— Одоо яах вэ, явъя даа! гэж ээж нь дурамжхан хүний байдалтай хэлээд гоёхон ягаан сарнай цэцгийн навчийг урамгүйхэн таслан хаяж байлаа. Түүний хамар нь үл мэдэгхэн сарталзаж байгаа нь ихэд уурлан хорсож байгаагийн шинж байв. Эдгар энэ ярьж байгаа өөрт нь шал хамаагүй юм шиг өөр тийшээ харж байв. Тэгээд тэр хоёрыг хөдлөхөд нь дагахаар завдав.

	— Эдгар! Өнөөдөр наана чинь одон бөмбөгний тэмцээнтэй. Чи лав үзээгүй байх даа гэж нэг оролдлого хийж үзлээ. 

	Эдгар үг ч дуугарсангүй. Түүнийг зэвүүн хараад исгэрэх гэж бэлдэж байгаа хүн шиг уруулаа жимийлгэв. Өс хонзон санаж байгааг минь мэдвэл ч мэдэг гэсэн бололтой. Дайн бүр илэрхий болов. Тэр хоёрт урилгагүй ирсэн хүүхэд бүр хөдөлшгүй дарамт боллоо. Дөнгөлүүлээд туугдаж яваа хүн л нууцхан гараа зангидчихаад тэгж явдаг байх. Үнэндээ жаал хүү гэмтэй хортой юм огт хийгээгүй. Гэвч дув дуугүй хүйтэн царай гарган асгарч дуусаагүй нулимснаас нойтон байдаг харц, дүнсгэр догшин зан, дуугаа хураасан байдал зэргийг тэсвэрлэхэд хэцүүеэ бэрх болов.

	— Бушуу урд ороод яв! Битгий хөлд тээг бол гэж түүний нүд салгалгүй анхааралд уур нь хүрсэн ээж нь гэнэт хэлэв. Эдгар үгийг нь дуулаад урд нь орсон боловч тэр хоёрыг хоцрохоор нь байн байн зогсож эргэж харах нь пудель нохойн дүр олсон Мефистофель бурхан шиг тэр хоёрыг галт цагаригаар бүслэн авах мэт болж, үзэн ядах энэ захиргаанаас гарч чадахгүйгээ тэр хоёр сайн мэдэж байлаа. Эдгарын энэ нэг зэвүүн дуугүй байх нь тэдний хөгжил цэнгэлийг хүчил шиг залгин идээд хүйтэн харц нь яриа хөөрөөг нь царцаачих шиг боллоо. Барон нэг ч наалинхай үг хэлэхээ зүрхлэхгүй болжээ. Барон, энэ хүүхэн хүүгээсээ айгаад байна. Тэгээд л нөгөө арай гэж асааж дүрэлзүүлсэн янаглал, тачаалын гал энэ муу нүд хорсмоор янзын хүүгээс айсандаа унтарч, хүүхэн гараас нь мултрах нь гэдгийг мэдэрч зэвүү нь хүрч явлаа. Тэр хоёр хэд хэд дахиж ярих гээд болсонгүй. Сүүлдээ бүр цөхөрч гүйцээд гурвуулаа модны навчны сэрчигнэх чимээ, ууртай алхалж байгаа хөлийнхөө чимээг чагнаж явав. Эдгар тэдний ярих хүслийг нь унтраасан хэрэг байжээ. Тэр гурвын уур хилэн бадарна. Эдгар бароныг ингэж урваж мэхэлсэнд нь хязгааргүй хорсон тэр дарж яваа уур хилэн нь хэзээ нэг дэлбэрч ил гарах бол гэж хорсон хүлээнэ. Тэгээд Эдгар бароны ууртай нүүрийг нүдээ онийлгон дооглонгуй ажна. Барон хараан зүхэх хүслэнгээ арай ядан барьж байгааг, хүн харж эхийнхээ улам бадарч буй уур хилэнг хорсолтой ажиж явсан ба тэр хоёр Эдгарыг дайран давшилж хөөн зайлуулах шалтгаан эрэх нь гарцаагүй илэрхий байв. Гэвч Эдгар огт өө сэв гаргасангүй. Олон хоног хурааж хуримтлагдсан өс хонзон нь Эдгарыг хэрсүү байдалд сургасан тул буруу юм огт гаргахгүй байлаа.

	— За буцъя гэж ээж нь тэссэнгүй хэллээ. Тэр бүр биеэ барьж чадахаа болиод ядахдаа хашхирмаар болов. 

	— Харамсалтай хэрэг байна, энд ийм сайхан байхад гэж Эдгар тайван өгүүлэв. Жаал доромжилж байна гэдгийг тэр хоёр сайн ойлгож байлаа. Гэвч хоёрхон өдрийн дотор биеэ ийм өөгүй барьж чаддаг энэ бяцхан харгис этгээдэд юм хэлж зүрхэлсэнгүй. Хор шар нь буцалж байгаагийн нэг ч шинж тэмдэг нүүрэнд нь харагдсангүй. Ийнхүү урт замд ганц ч үг дуугарсангүй. Тэд буцацгаалаа. Ээж нь өрөөндөө Эдгартай хоёулхнаа байхдаа ч тайвширч чадсангүй, нарны халхавч бээлийгээ ийш тийш нь ууртай чулуудаж байхад нь Эдгар ээж жигтэйхэн их ууртай, энэ их уураа гаргах өө сэв эрж байна даа гэж мэдэж байв. Тэгсэн мөртөө Эдгар уурыг нь улам хүргэх гээд зориуд дэргэд нь зогсоод байлаа. Ээж нь тасалгаа дотуураа хойш урагш холхиж байснаа суулаа. Хуруугаараа ширээ тогшиж эхэллээ. Дахиад бослоо. 

	— Үс гэзэг чинь өрвийж сөрвийгөөд яасан гахай шиг заваан юм бэ? Амьтнаас ч ядаж ичээч! гэлээ. Чи одоо балчир хүүхэд биш шүү дээ! 

	Эдгар юу ч дуугарсангүй. Толь руу очиж үсээ самнав. Эдгарын дуугарахгүй байдал, энэ хүйтэн чимээгүй байдал, дайрсан инээмсэглэл түүнийг галзууруулах дөхөж байсан билээ. Тэгээд нүдчихмээр хүслэнд автана.

	— Яв өрөөндөө оч! гэж түүнийг бүр тэвчихээ болиод зандран хашхирав. Эдгар инээмсэглээд гарч одов. 

	Тэр хоёр хэн хэн нь Эдгараас айн чичирч байв. Барон, ээж аль аль нь Эдгартай гурвуулаа үлдэхээс айх болов. Түүний үл өршөөх барьцтай харцнаас хэчнээн эмээнэ? Тэр хоёрын байдал хүнд болох тутам Эдгарын нүд нь гялалзаж баярлах нь улам илт болно. Тэд нарыг тарчлааж, ингэж зовж шаналж байхад томоожоогүй, ухаан суугаагүй Эдгарын бах нь ханаж суулаа. Барон хүүг залилчхаж болно гэдэгт найдаж гагцхүү өмнөө тавьсан зорилгоо бодож уураа барьж суув. Харин Эдгарын ээж байж байгаад л барьц алдана. Эдгарыг уурлаж загнаж л байвал сэтгэл нь жаахан хөнгөрч байлаа.

	— Битгий сэрээ халбага харжигнуулаад бай! Чи зүгээр сууж чадахгүй байна уу? Зүгээр сууж чадахгүй юм бол том улсуудтай үүнээс хойш битгий сууж бай гэж ширээний цаанаас үглэх нь сэтгэлд нь аятай. Эдгар харин толгойгоо жаахан гилжийлгээд инээмсэглэнэ. Тэрээр ээжийгээ яаж ч чадахгүй болохоор тэгж байна. Өөрсдийгөө илчилж байна гэж бахархана. Эдгарын харц эмч шиг бүр тайван тогтуун боллоо. 

	Хуучин бол Эдгар ээжийнхээ цаана нь гарахын тулд хэдэрлэх сэн билээ. Гэтэл үзэн ядах гэдэг элдэв юманд ийнхүү амархан сургадаг байна. Одоо Эдгар дув дуугүй ээжийгээ гиншин гасалтал нь дуу хураадаг болжээ. Ээж нь биеэ барьж чадахаа болив. Хоолноос гараад явахад нь Эдгар тэр хоёрыг бас л салахгүй нойтон хамуу шиг дагах гэхэд ээж нь тэссэнгүй нөгөө их болгоомжилдгоо ч мартаад хамаг үнэнээ хэлж орхив. Эдгарын ингэж салахгүй дагаж мөрдөөд байхыг тэвчихээ больж ялаанд ээрүүлсэн адуу шиг үс нь өрвийн босож ирэв.

	— Чи хоёр гурван настай хүүхэд шиг яах гэж надаас чаргууцалдаад байдаг юм бэ? Чи битгий нүдэнд булай болоод бай! Том улсуудын ярианд хүүхэд хэрэггүй. Мэдэв үү? Ном уншина уу, тоглодог сон уу, яана... ганцаараа цаанаа цаг ч болтугай байж бай. Чиний энэ нэг нойтон хамуу шиг хачин зан чинь намайг бүр ядрааж орхилоо. Намайг хэсэг ч болсон амраагаадах гэж хэлжээ. Эцэст нь ингэж түүний нууц санааг мэдэж авлаа. Эдгар дуугүйхэн инээмсэглэж байв. Барон ээж хоёр нь зовсон бололтой. Ээж нь цаашаа явах гээд эргэв. Тэр дургүйцлээ хүүгээсээ нууж чадсангүйдээ өөрөө өөртөө уур нь хүрч байлаа.

	— Аав намайг ганцаараа битгий үлдэж байгаарай гэсэн. Аав надаас ээжийгээ хаана л явна, тэнд явна биз гэж ам өчгийг нь авсан юм гэж Эдгар огт сандралгүй хэллээ. Эдгар аав гэдэг үгийг тэр хоёрт их дарамт зовлон үзүүлж байгааг мэдээд улам ч онцлон хэлж байлаа. Энэ хоёрын нууцгай ажил аав нь нэг л холбоотой байж. Зөвхөн нэрийг нь дуулаад айхыг бодоход аав нь тэр хоёрт нууц үл ойлгогдох аюултай хүн байлаа. Энэ удаа тэр хоёр бас л дуугарсангүй. Тэр хоёр бууж өгөв бололтой. 

	Ээж нь түрүүнд нь ороод барон дэргэд нь алхав. Эдгар хойноос нь дагаж явав. Тэгэхдээ зарц шивэгчин шиг номхон хүлцэнгүй биш ширүүн хатуу мохошгүй харуул шиг явж байв. Эдгар тэр хоёрт, тастах гэсэн боловч дийлээгүй үзэгдээгүй хангинах гинж болон явж байв. Үзэн ядалт нь түүний бяцхан хүчийг хатаан хурцалжээ. Тэрээр нууцыг үл мэдэх авч нууцтай холбогдогсдоос хавьгүй хүчтэй байлаа.

	 

	 

	МЭХЛЭГЧИД

	Цаг тун бага үлдсэн байлаа. Бароны амралтын хоног дөхсөн тул яарах хэрэгтэй байлаа. Тэр хоёр цэвдэг хэрцгий энэ жаалын шазуур зуусан зөрүүд занг давахгүй гэдгээ мэдэж түүний мөрдөлтөөс ганц цаг ч болтугай зайлахын тулд хамгийн сүүлчийн, хамгийн ичгүүртэй арга хэрэглэхээр шийдэв.

	— Хүлээлгийн өрөөнд зогсож байгаад ээж нь баталгаатай захиа шууданд аваачиж хийгээд ир гэж өглөө. Барон үүдэнд хөлсний тэрэг аваад зогсож байв. Эдгар захиаг итгэхгүй байгаа бололтой авлаа. Авахын өмнө нэг зарц ээжид нь юм хэлэхийг ажаад, эд нар миний эсрэг хуйвалдаан зохиож байгаа юм биш биз гэж бодов. Эдгар явахгүй жаахан байзнав. 

	— Та намайг хаана хүлээж байх вэ?

	— Энд

	— Үнэн биз?

	— Үнэн, үнэн.

	— Харин битгий явчхаарай. Намайг иртэл энэ хүлээлгийн өрөөнд хүлээж байна гэсэн шүү гэлээ. 

	Давуугаа ойлгосон хүү ээжтэйгээ захирангуй ярих болов. Хоёрхон хоногийн дотор их юм өөр болжээ.

	Эдгар шуудангийн газар луу очихоор гарлаа. Үүдэн дээр баронтой яг тулгарав.

	— Би энэ захиаг бушуухан аваачиж хийчхээд ирнэ. Ээж намайг хүлээж байна гэсэн. Намайг ирээгүй байхад битгий яваарай гэж хэлэв. Эдгар сүүлийн хоёр хоногт баронтой эхэлж үг сольж байгаа нь энэ билээ. Барон

	— За за, бид хүлээнэ гэж хэлээд хажуугаар нь түргэхэн өнгөрөв. 

	Эдгар шуудангийн газар гүйсээр очив. Урьд нь орсон нэг ноён өчнөөн төчнөөн дэмий юм асууж лавласан тул хүлээхээс өөр аргагүй болов. Тэгж тэгж нэг юм захиагаа өгөөд тасалбарыг нь атгасаар эргэж гүйлээ. Эдгар, Барон ээж хоёр нь хөлсний тэргэнд суугаад яг хөдөлж байхад нь тааралдав. Эдгар галзуурахдаа шахав. Араас нь чулуу аваад шидмээр санагдав. Ингээд Эдгарыг орхиод явжээ. Ямар ичгүүртэй, ямар өөдгүй аргаар мэхлэв. Эдгар өчигдрөөс хойш ээжийгээ худлаа хэлдэг болсныг нь мэдсэн билээ. Гэвч тэгж амлачхаад ичгүүргүй ингэж худлаа хэлсэн нь түүнд итгэх эцсийн итгэлийг эвдлээ. Цаана нь үнэн бодит юм бий гэж боддог байсан үг ярианууд савангийн хөөс шиг замхран арилдгийг үзсэн тэр үеэс эхлээд Эдгар амьдралыг ойлгохоо байжээ. Жаал хүүхдийг хуурч мэхлээд хулгайч шиг зугтахаас буцахгүй болгодог томчуудад ямар аймшигтай нууц байна вэ? Эдгар хаан болохын тулд, хүчирхэг болохын тулд, мөнгө олохын тулд, хүмүүс бие биеэ алж талж хууран мэхэлж байхыг номоос уншиж үзсэн билээ. Барон, ээж хоёр бол ингэх ямар шалтгаан байдаг билээ? Яах гэсэн юм бэ? Яахаараа ингэж зугтааж, ямар юмаа ингэж нууж далдлах гэж худлаа хэлдэг бил ээ? Эдгар толгойгоо өвдтөл бодов. Энэ нууцыг задлах явдал түүний хүүхэд ахуйн түлхүүр, энэ нууцыг эзэмшинэ гэдэг эцсийн эцэст эр хүн болно гэдгийг Эдгар бүдэг бадаг төсөөлж байв. Тэр хоёрын нууц байгаа юмыг мэдэх сэн гэх нь ээ л шээс нь гоожих шахаж байв. Эдгар энэ тухай бодож ч чадахгүй байв. Тэр хоёр намайг худлаа хэлээд явчихсан шүү дээ гэж бодохоос уур нь хүрээд солиорсон юм шиг ухаан санаанд нь юм орохоо болив. Эдгар ой руу хар хурдаараа гүйж хэн ч олж харахгүй авралт бүрийд ханатлаа уйлав.

	— Мэхлэгч, муусайн нохойнууд, ичгүүргүй худалчууд! 

	Эдгарт энэ үгийг хашхирахгүй бол хоолойг нь боочих гээд байгаа юм шиг санагдана. Том боллоо гэж сэтгэлээ хуурч явсан хөөрхий муу жаалын боловсорч гүйцээгүй оюун санааг сүүлийн өдрүүдэд зовоон тарчлааж байсан уур хилэн, бачимдал сандрал, сонирхол шохоорхол, гомдол ганцаардал эд бүхэн гадна гарч хорслын нулимс болон урслаа. Энэ нулимс хүүхэд ахуйн хамгийн эцсийн нулимс болов. Эдгар сүүлийн удаа эмэгтэйчүүдийн сэтгэл ундаалсан уйлдаг шиг мэгшин уйлж байгаа нь энэ байлаа. Эдгар энэ нулимсаараа хайр, итгэл, хилэгнэл, цайлган цагаан хүндэтгэл — хүүхэд насныхаа бүх юмыг угаан гаргажээ. 

	Эдгар зочид буудалд ирэхдээ ойд уйлж суусан нөгөө хүүхэд биш болсон байлаа. Тэрээр яарч сандралгүй их бодлоготой ажиллаж эхэллээ. Юуны өмнө өрөөндөө орж нүүр гараа айхтар сайн угаалаа. Уйлснаа мэдэгдэж тэдэнд муугаа үзүүлэхгүй гэж бодов. Дараа нь тэдэнтэй яаж тооцоо хийх тухайгаа сайтар боловсруулав. Ингээд тэр хоёрын ирэхийг тайван бөгөөд тэсвэртэй хүлээж байлаа. Оргодлуудыг суулгасан хөлсний тэрэг үүдэнд ирж зогсоход хүлээлгийн өрөөнд олон хүн байв. Харчуулын зарим нь шатар тоглож зарим нь сонин хэвлэл уншиж, хатагтай нар элдэв юм хүүрнэлдэн байв. Мөн энд царай нь зэвхийж цайсан, сормуус нь чичирхийлсэн нэгэн жаал хөдлөлгүй сууна. Гэтэл барон ээж хоёр нь жаахан зовсон байдалтай орж ирлээ. Тэр хоёр бас л нөгөө урьдаас бэлтгэсэн худал үгээ хэлэх гэтэл Эдгар урдаас нь тайвуухан босож очоод, өдөх хэлбэртэй.

	— Ноён барон, би танд нэг юм хэлэх хэрэгтэй байна гэв. 

	Барон бантаж байгаа нь илэрхий. Тэр ямар нэг юман дээр илчлэгдсэн мэт байв. Тэгээд 

	— За за... дараа... жаахан хүлээ гэлээ.

	Эдгар тэнд байгаа бүх хүмүүст дуулдахаар тод чанга дуугаар

	— Би тантай одоо ярихыг хүсэж байна. Та надад худлаа хэлсэн. Та яасан жигшүүртэй ажил хийдэг хүн бэ? Ээж намайг хүлээж байгаа гэхийг мэдсэн шүү дээ, та тэгсэн мөртөө.. гэтэл

	— Эдгар! гэж бүх хүмүүсийн нүд өөр дээр нь туссан байгааг ажаад эх нь хүү рүүгээ хашхиран ухасхийлээ.

	Эдгар ээжийгээ дууг нь хорих нь гэж мэдмэгц,

	— Би дахиад давтъя, та ичгүүртэй худлаа хэлж байна шүү. Энэ чинь жигшүүртэй муухай явдал гэж хашхирав.

	Барон цав цагаан болчхов. Хүмүүсийн нүд тэр гурав дээр тусжээ. Зарим нь инээн сонсогдов. Сэтгэл нь догдолж чичирсэн хүүг ээж нь гараас нь шүүрч аваад,

	— Одоохон өрөөндөө оч. Эсхүл би чамайг энэ олон хүний нүдэн дээр тастаад өгье гэж архирав. 

	Гэвч Эдгар дорхноо тайвширлаа, харин өөрийнхөө дүрсхийгээд хурдан уурласанд харамсаж байв. Эдгар баронтой тайван бөгөөд учиртайхан ярья гэж бодож байсан хэр нь болж өгсөнгүй. Ууртаа дийлдсэн аж. Эдгар шат руу дурамжхан эргэв.

	— Барон та уучлаарай. Энэ ийм жигтэйхэн ууртай хүүхэд гэдгийг та эс андах биш гэж ээж нь хажуугийн хүмүүсийн дооглонгуй инээмсэглэлээс ичиж зовсон бололтой бувтнав. Ээж нь хэрүүл маргаанаас ухаангүй айж, яаж эв зүйд нь оруулдаг билээ гэж бодохоос өөр юм огт бодсонгүй. Хүүхэн шууд зайлж одохын оронд үүдний жижүүрээс очиж захиа сэлт болон үл ялих юм асуугаад дараа нь торгон платье сэрчигнүүлэн шат өөд огт хэнэггүй царайлан гарлаа. Гэвч ард нь хүмүүсийн инээлдэх, шивэр авир яриа дуулдаж байлаа. Хүүхэн шат өөд гарахдаа алхаагаа удаашруулав. Тэрээр ноцтой үе тохиолдолд дандаа бантаж сэтгэлийнхээ гүнд тайлбараас айж хулчийдаг зантай билээ. Өөрийнхөө бурууг булж чадахгүйгээс гадна Эдгарын нүднээс айж байв. Хүүгийнх нь нүд, харц урьд өмнө огт үзээгүй, хараагүй, яаж ч болмооргүй жигтэйхэн аймшигтай болжээ. Айхдаа хүүгээ аргадъя гэж шийдэв. Хэрвээ тэгэхгүй бол энэ ууртай хүүхэд яаж ч сүйд хийж чадна гэдгийг ойлгож байлаа.

	Ээж нь хаалгаа аяархан онгойлгов. Эдгар тайван бөгөөд юунд ч шантаршгүй сууж байв. Ээжийгээ харах харц нь айх эмээх нь байтугай сонирхох ч шинж алга. Эдгар өөртөө бүрэн итгэж байгаа бололтой.

	— Эдгар, миний хүү, одоо яаж байгаа чинь тэр вэ? Ээж нь хүүгийнхээ өмнөөс бүр зовчихлоо. Тийм муухай хүмүүжилгүй загнаж яаж болдог юм бэ? Чи хүүхэд байж том хүнтэй тэгж болохгүй! Чи одоохон очиж бароноос уучлалт гуйх хэрэгтэй гэж эх хүний энхрий зөөлөн үгээр хэлэв. 

	Эдгар цонх руу ширтэн суув. Түүний «Үгүй» гэж хэлэх үг моддод хандсан мэт.

	Эдгарын тоомсоргүй байгааг хараад ээж нь бүр жигтэйхэн гайхав.

	— Эдгар! Чи чинь юу болчих оо вэ? Яагаад ийм хачин болчих оо вэ? Чамайг би ерөөсөө мэдэхээ байлаа. Чи чинь овоо дуулгавартай ухаантай, яриа тохироод байдаг сан. Чи, гэнэтхэн дотор чинь чөтгөр орчихсон юм шиг хачин болсон байх юм. Барон чамд ямар гэм хийгээ вэ? Саяхан чи чинь жигтэйхэн сайн байсан биз дээ. Барон ч чамд дотно байсан шүү дээ.

	— Тийм ээ! Чамтай танилцах л гэж сайн байсан юм.

	Ээжийнх нь царай улайж: 

	— Битгий галзуур, юу болох чинь энэ вэ. Ийм тэнэг юм яаж толгойд чинь оров? гэж хэлэв.

	— Тэр чинь худалч хуурамч амьтан. Хийсэн юм бүхэн нь дандаа бүтэлгүй. Тэр чинь чамтай танилцахын тулд надтай худлаа найзалж хөөрхөн хав авч өгнө гэж хэлсэн юм. Харин чамтай яах гэж найзалж, юу амлаж явааг яаж мэдэх вэ, гэсэн ч чамаас нэг л юм авах гэж байгаа. Үнэн, үнэн ээж ээ. Хэрэв тэгээгүй бол яасан ч тэгж сайхан зантай, сайхан харьцаатай байж чадахгүй. Барон муу хүн. Дандаа худлаа хэлнэ. Чи нүүрийг нь нэг сайн хараарай. Харц нь ёстой л худалч хүний харц мөн. Би түүнийг үзэн ядна. Тэр ёстой худалч өөдгүй амьтан... 

	— Эдгар, чи яаж ярьж байгаа чинь энэ вэ? гээд ээж нь юу хэлэхээ мэдэхгүй дэмий гайхахдаа баахан түгдэрлээ. Хүүгийнхээ зөв гэж тэр дотроо мэдэж байлаа.

	— Тийм ээ! Тэр чинь өөдгүй амьтан. Би бүр сайн мэдэж байна. Та үнэхээр харахгүй байна гэж үү? Тэр яагаад надаас айгаад байгаа юм? Яагаад надаас зугтаад байгаа юм бэ? Учир нь би тэр бузар амьтныг нэвт харж мэдсэн юм.

	— Хүнийг тэгж ярьж болдог юм уу? Яаж ярьж байгаа чинь энэ вэ?

	Ээжийнх нь ухаан санаанд юм орж ирэхгүй болов. Түүний, цусгүй, цав цагаан болсон уруул ам нэг хэлсэн үгээ дахин давтаж байлаа. Түүнд жигтэйхэн айдас төрж чухам хүүгээсээ юм уу, бароноос айж байгаагаа өөрөө сайн мэдсэнгүй.

	Хэлсэн үг минь ээжийг ухааруулна гэж Эдгар бодов. Эдгар ээжийгээ өөртөө татаж Бароноос холбоог нь салгая гэж шийдэв. Тэр ч байтугай Баронтой өстөн болгоё гэж боджээ. Эдгар ээж рүүгээ их л найрсаг байдалтай очиж:

	— Ээж минь ээ, Барон ямар нэг муухай явдал хийх гэж байгаа юм. Чи лав анзаарсан байлгүй. Чи Баронтой хамт явах болсноосоо хойш жигтэйхэн өөр болсон байна. Ээж ээ, үнэндээ би өөр болоогүй! Харин чи жигтэйхэн өөр болоод байна шүү. Тэр чамтай хоёулхнаа байх гэхдээ таныг хүүгээ аашлаад явуул гэсэн биз. Харж байгаарай, тэр чамайг хуурна даа. Тэр чамд юу юу гэж худлаа амласныг мэдэхгүй. Харин түүний хэлсэндээ огт хүрэхгүй гэдгийг би сайн мэдэж байна. Энэ хүнээс сэрэмжтэй биеэ авч байх хэрэгтэй. Тэгж мэхэлж байгаа юм чинь дахиад заавал худлаа хэлнэ шүү. Барон их муу хүн. Итгэж огт болохгүй гэж Эдгар догдолж чичирсэн хоолойгоор хэлэв. 

	Хүүгийн энэ дуу, энэ гомдоод бараг уйлж байгаа юм шиг дуу хүүхэнд өөрийнх нь зүрхнээс гарч байгаа юм шиг санагдав. Эдгарын ээжид ч мөн өчигдрөөс хойш ямар нэгэн ижил утгатай юм сэтгэлийг нь улам улам зовоох боллоо. Түүнд төрсөн хүүгээсээ сургамж авах нь ичгүүртэй байв. Догдолсноо нуухын тулд хэтэрхий ууртай загначхав.

	— Эдгар чи үүнийг ойлгох болоогүй. Балчир байна. Хүүхэд том хүний ийм хэрэгт оролцох хэрэг огт байхгүй. Томоотой бай. Мэдэв үү! гэв.

	Эдгарын нүүр дахиад цэвдэг болов. 

	— Дураараа бол л доо, би чамайг болгоомжтой бай гэж анхаарууллаа шүү.

	— Эдгар чи тэгээд буруугаа хүлээхгүй юм уу?

	— Үгүй ээ! 

	Ээж хүү хоёр эвлэршгүй боллоо. Нэр төрийн хэрэг шийдвэрлэгдэж байна гэдгийг эх нь ойлгов.

	— Хэрэв тэгвэл чи хоолоо эндээ өрөөндөө иднэ дээ. Ганцаараа, мэдэв үү! Буруугаа хүлээхээс чинь нааш бид чамтай нэг ширээн дээр сууж хооллохгүй. Би чамайг томоотой байдаг болгоод өгье. Намайг гар гэтэл чи энэ өрөөнөөс битгий хөдөл мэдэв үү? 

	Эдгар инээмсэглэв. Энэ ёжтой хүйтэн инээд түүний уруулд бүр наалджээ. Эдгар өөртөө уур нь хүрч, энэ муу мэхлэгчийг сэрэмжлэх гэсэн маань тэнэг хэрэг боллоо гэж дотроо бодов. Ээж нь Эдгар луу эргэж харсан ч үгүй тасалгаанаасаа гарч явлаа. Тэр хүүгийнхээ шөвөг шиг цоргих нүднээс айсан хэрэг байжээ. Эдгарын нүд ийм хурц болж чухамхүү хүүхний бодохгүй, сонсохгүй гэсэн юмыг ярих болсноос хойш хүүтэйгээ байх түүнд хэцүү болжээ. Өөрийнх нь дуу хоолой, нэр төр хүүгийнх нь дүрд шингэж болгоомжлуулах, шоолж доромжлох нь хэчнээн аймшигтай вэ. Саяхныг хүртэл энэ жаал хүү түүний амьдралын нь дагуул, амьдралынх нь чимэг, хамгийн хайртай, хамгаас илүү хөөрхөн зугаацуулагч нь байсан сан. Магадгүй заримдаа тээр болсон ч байж. Тэгсэн ч хүүгийнх нь амьдрал түүний амьдралтай нэгэн эрэгт хашсан горхи лугаа үлгэрээр нийлэмжтэй чимээ шуугиангүй урссан билээ. Хүү нь анх удаа энэ үгийг дуулахгүй зориг хүслийнх нь эсрэг босжээ. Ингээд хүүгийн тухай бодолд бас үзэн ядахтай харшсан бас нэг бодол хутгалдах болов. Гэсэн ч үл ялим алжааж шатаар буух зуурт хүүгийн түүнээс сэрэмжил гэсэн дуу сэтгэлээс хөөж болохгүй хангинаж байлаа. Урьд нь толь гялсхийв. Хүүхэн түүнийг туршин харснаа бүр удаан тэгээд ширтэж эхлэв. Толинд үл ялим инээмсэглэж аюултай үг хэлэхийг завдан жимбийх уруулын дүрс тодорлоо. Сэтгэл нь бас л юм шивгэнээд байлаа. Энэ бүх айдас, эргэлзлийг биеэсээ унагах гэж байгаа юм шиг мөрөө хавчиж сэгсэрлээ. Тэгээд толинд сэтгэл хангалуун хараад платьны хормойноос өргөж шийдсэн бололтой шатаар буув. Хүүхнийг харахад сүүлийнхээ алтан зоосыг ширээн дээр хангинатал чулуудаж байгаа мөрийтэй тоглоомд шунасан хүнтэй адил байлаа.

	 

	 

	САРНЫ ГЭРЭЛ ДЭХ МӨР

	Тасалгаандаа хоригдсон Эдгарт хоол авчирч өгсөн хүн гараад хаалгыг нь түгжлээ. Хүүгийн уур шатаж ухасхийв. Энэ бол ээжийнх нь даалгавраар түүнийг зэрлэг араатан шиг торонд хорьсон нь илэрхий. Дүнсгэр бодол Эдгарыг эзэмдэв. Намайг энд цоожтой суухад тэд юу хийж байгаа бол, тэд юу гэж хуйвалдаж байгаа бол? Нөгөө надаас нуугаад байдаг юмаа ингэж байх хойгуур хийчихвэл яана. Тэгвэл би хоосон хоцорно шүү дээ. Том улсуудтай байхад дандаа гайхал төрүүлдэг тэр нууц юм ер нь юу юм бэ? Шөнө болохоор тэд яагаад надаас зугтаагаад үүд хаалга түгжээд байдаг юм бэ. Тасалгаанд нь зүгээр яваад орсон ч тэд яагаад чанга ярьж байснаа болиод шивгэнээд унадаг юм бол. Тэр нууц юм нь ойрын хэдэн өдөр надад гараа сунгаж байгаа юм шиг тийм ойрхон ирээд байгаа боловч би бас л гартаа оруулж чадахгүй байна. Энэ нууцыг нээхэд би юу хийсэн гэж санана. Аавын номоос хулгай хийгээд энэ нууцын талаар зөндөө уншсан боловч энэ бүх сонин гайхалтай хэргийн учрыг огт ойлгосонгүй. Авч хаявал зохих ямар нэгэн ломбо байдаг байх. Тэр надад ч эс бол хүнд ч байж болох юм. Номонд байгаа тэр хэсгүүдийг тайлбарлаж өгөөч гэж гуйсан боловч тэр өөдөөс минь зөвхөн сониуч хүүхэд байх, хүнээс юм асуух эрхгүй байх, томчуудын нүдэнд инээдтэй тэнэг ямар ч хэрэгцээгүй байна гэдэг хэчнээн бэрх вэ. Гэвч би мэдэж авна, удахгүй. Бүгдийг мэддэг болно. Энэ нууц юмны нь хагас нь миний гарт орчоод байна. Тэгсэн ч цөмийг нэгд нэггүй мэдэхээс нааш сэтгэл минь огт амрахгүй.

	Эдгар хүн ирж явна уу, үгүй юу гэж чагналаа. Цонхны цаадах мод салхинд аяархан шивнэж, сарны толь шиг гэрлийг олон мянган болор талст болгоно. «Тэдний ухаанд сайхан юм лав байхгүй. Хэрэв тиймгүй бол яалаа гэж надаас салахын мөн болж ийм муухай хуурч мэхэлж байх вэ дээ. Одоо намайг шоолж байгаа нь лав. Цуснууд! Гайгүй та нарыг шоолох цаг над ирнэ дээ. Би ер нь яасан тэнэг амьтан бэ. Энд цоожлуулж минут ч гэсэн тэдэнд чөлөө олгочихлоо. Наалдаж дагаад нүд салгахгүй алхам бүрийг нь мөрдөөд явахгүй. Томчуул чинь их болгоомжгүй улс учир нэг л гэнэ алдана. Хүүхдүүд бага балчир болохоороо оройд гэрэлгүй унтдаг гэж боддог юм. Тэд хүүхэд болсон нойрондоо ч сонсож таамаглаж, тэнэг юм шиг атлаа үнэн хэрэг дээрээ ёстой их ухаантай шүү дээ. Саяхан ахын хүүхнийг хүүхэд гарна гэдгийг аль эрт мэдэх байсан мөртөө миний нүүрэн дээр болохоор дөнгөж сая мэдээд гайхчихсан царай гаргаад байсан шүү дээ. Орой намайг унтсан гээд ярьж байхад нь дуулчихсан шүү дээ. Энэ удаад муусайн цуснуудыг би бас л барина. Тэднийг одоо ямар ч аюулгүй боллоо гэж бодож байхад нь мярааж очоод харчихдаг ч болоосой. Хонх дуугаргадаг юм бил үү? Зарц хүүхэн ирээд хаалга онгойлгоод юу хэрэгтэй вэ? гэж асууна. Эсвэл таваг халбагаа хагалж нүдэх үү? Тэгвэл бас л онгойлгоно доо. Тэгэхэд нь ухасхийж гараад тэр хоёрыг отож болох юм даа. Үгүй тэгээд ч яах вэ? Надтай эд нар яаж ичгүүртэй харьцаж байгааг нь хүмүүс бүү мэдэг. Би ч бас хүн шүү дээ. Маргааш тэднээс хариугаа авна даа.

	Доод давхарт эмэгтэй хүний инээх сонсогдов. Эдгарын бие нь арзасхийх шиг болж, "ээж биш байгаа?" гэж бодов. Тийм ээ, намайг нойтон дээлийн боодол шиг мухарт шидчихээд, одоо ямар ч хүч чадалгүй бяцхан хүүхдийг дооглож доромжлолгүй яах вэ. Эдгар цонх руу гэтэж очиж харав. Ээж нь биш ээ, танихгүй хөгжилтэй охид залуу эрийг тоглоом тохуу хийж байв. Эдгар өрөөнийх нь цонх газраас тийм их өндөргүйг сая олж мэдэв. Цонхоор дэвхэрч буугаад тэднийг огт мэдээгүй байхад нь юу хийж явдгийг нь харъя гэдэг бодол гэнэт төрлөө. Баярласандаа болоод Эдгарын зүрх нь оволзон бие нь чичирч эхэллээ. Томчуулын нуугаад байдаг тэр их нууц юм гарт нь ороод ирэх шиг болов. «Хурдал хурдал!» айх хэрэггүй, цонхны ойр хавь хэн ч алга. Эдгар цонхоор үсэрлээ. Зөөлхөн элсэрхэг хайрга дээр сэвхийтэл хөнгөн буух чимээг хэн ч сонссонгүй. Гэтэх, чагнаж сонсох нь сүүлийн хоёр өдөрт Эдгарын хамгийн дуртай юм нь болжээ. Ийш тийшээ ажиглан сэмээрхэн зочид буудлын байшингийн буланг тойрохдоо цонхны нарийн зурвас гэрлүүдээс бултаж зугтааж явахад Эдгарын сэтгэлд айх бахдах холилдоно. Юуны өмнө цонхны шилэнд нүүрээ болгоомжтой наалдуулж байгаад гал тогооны өрөө тасалгаа руу айхтар сайн харлаа. Тэр хоёрын хоол иддэг ширээ онгорхой эзгүй байв. Эдгар цонх бүрийг шагайж эрэв. Эдгар гудамжинд нь хүнтэй тулгарна гэж бодоод зочид буудалд орохоосоо болгоомжлов. Тэр хоёр ойр хавь байхгүй нь ил боллоо. Эдгар цөхөрч эхэлтэл гэнэт хаалга онгойж хоёр хүний сүүдэр сүүдгэнэх шиг болоход Эдгар бушуухан харанхуйд орж нуугдав. Зочид буудлаас ээж нь нөгөө баронтойгоо гарч ирэх нь тэр байжээ. Эдгар яг цагаа олж гарч иржээ. Тэр хоёр юу ярьж байгаа бол? Тэд аяархан ярьж бас салхинд их мод их хүчтэй шуугьж байсан учир Эдгар юу ч олж сонссонгүй. Гэнэт эжийн нь дуу маш тод дуулдаж тас тас инээв. Ээж нь огцом гижиг нь хүрч загатнасан юм шиг хачин чанга чанга инээж байлаа. Ээж нь урьд өмнө ингэж огт инээдгүй байсан тул Эдгар бүр ч айчхав. Ингэж инээж байхыг бодоход нуугаад байгаа юм нь тийм ч аюултай гайхалтай юм биш байж гэж бодоод урам нь баахан хугарчээ. Эд нар зочид буудлаас яах гэж гарав. Харанхуй шөнө болсон хойно хоёулхнаа хаачих гэж яваа нь энэ вэ? Саяхан цэв цэлмэг цайрч байсан тэнгэр харанхуйллаа. Бодвол тэртээ дээр салхи аварга том далавчаараа дэвэн дүүлж байгаа биз дээ. Үл үзэгдэх гар сарыг хэсэг зуур хар нөмрөгөөр хучиж битүү харанхуйд зам үзэгдэхгүй болно. Мөнгөн сарны гэрэл орчныг цайруулна. Гэрэл сүүдрийн ингэж тоглож наадах нь бие булчингаа нэг нууж нэг ил гаргаж эрхэлж байгаа хүүхнүүдтэй адил сонин ажээ. Газар орчин түр зуур нөмөргөө хуулахад нь Эдгар хоёр хүн сүүдгэнэн холдож явааг олж харлаа. Ямар нэгэн нууц аймшигтай юм эзэмдэн авсан мэт тэд ганц хүн шиг харагдахаар чанга тэврэлджээ. Энэ хоёр хаачих нь вэ? Хус мод гаслах мэт шуугин исгэрнэ. Анчид шудран өнгөрсөн юм шиг ой тайга нэг л хачин дүнсгэр байлаа. «Эдгар ойн мод ингэж шуугьж байхад миний хөлийн чимээг тэд сонсохгүй. Хойноос нь явъя» гэж бодов. Тэд нар гэрэлтэж байгаа өргөн замаар явахад Эдгар модны сүүдэр дамжин нуугдаж чимээ аниргүй явна. Хөлийн чимээг нь салхи замхруулж өгч байгаа нь тун таатай байлаа. Харин тэдний ярьсан яриаг дуулдуулахгүй байгаад нь уур хүрч байлаа. Эдгар тэр хоёрыг алдахгүй мөрдөж явлаа. Тэдний ярианаас ганцхан л үг дуулбал Эдгар бүх нууцыг бүрэн ойлгох байх. Тэр хоёр замаар цаашаа огт ажиггүй явсаар байв. Ийм оволзсон шөнө хоёулхнаа эзгүй хээр ингэж явах тун аятай байжээ. Догдлол тачаалынхаа жолоог бүр сулд нь тавьжээ. Энэ харанхуйд хэн нэгэн хүн алхам бүрд мөрдөн дагаж, үзэн ядаж, бахаа ханатал нүд салгалгүй ширтэж яваа гэж даанч санаанд нь орсонгүй. Тэр хоёр гэнэт зогслоо. Эдгар мөн модны ёроол руу шигдэн зогсов. Эдгар гэнэт сандралд оруулам айдас нөмөрлөө. Хэрэв энэ хоёр эргээд зочид буудал руу буцвал яана. Би тэгвэл урьтаж хүрч чадахгүй шүү дээ. Ээжийг очиход өрөө хоосон байж байвал яана. Тэгвэл бүр балрах нь тэр ээ. Хэрэв энэ хоёр миний мөрдөж тагнаж байгааг мэдвэл нууцыг нь илрүүлэх найдлага бүр тасрах нь тэр шүү. Гэсэн ч тэр хоёр буцсангүй. Ямар нэгэн юман дээр санал зөрж байгаа бололтой. Ашгүй сар гарч тэр хоёр тун сайн харагдах болов. Барон жалга өөд явсан харанхуй нарийхан зам өөд заагаад байлаа. Тэнд яг энэ өргөн харгуй зам дээрх шиг сар нэвт гэрэлтүүлж чадахгүй зөвхөн өтгөн ширэнгийг нь сулхан муу туяагаараа гялтайлгах төдийхөн байжээ. Эдгар заавал тэнд очдог нь ямар учиртай юм бол гэж бүр гайхаж орхив. Ээж нь татгалзаад зөвшөөрөхгүй байгаа бололтой. Бароны гарын хөдөлгөөнөөр ятгаж байна гэж Эдгар ойлголоо. Эдгар сүүлдээ харин айж орхив. Ээжийг минь яах гэж байгаа нь энэ билээ гэсэн шиг бодогдов. Энэ муу өөдгүй амьтан ээжийг минь тэр харанхуй газар аваачиж яах гээд байна. Эдгарт зарим уншсан номынх нь үйл явдлаас бодогдов. Нууц өс хонзонгоор алж талж дээрэмдэж булааж байсан зураг үзэгдэв. Барон ээжийг минь алах гэж байгаа байж. Тэгээд л надаас салгаж ганцаарыг нь энд авчирсан юм байж, хүн дуудах уу? Эдгар «Алуурч» гэж хашхирахад бэлэн байв. Гэвч дуу гарч өгсөнгүй хоолой нь хатчих шиг болов. Эдгар айсандаа болоод өвдөг нь нугарах шиг болж тулах юм эртэл гарт нь мөчир дайралдаж шархийв. Тэр хоёр цочсон бололтой Эдгарын зогсож байгаа харанхуй руу удтал харав. Эдгар амьсгаа ч авалгүй дув дуугүй зогсож бяцхан бие нь модны сүүдэр лүү бүр шигдлээ. Бүх юм дахин амьгүй болсон мэт чив чимээгүй болов. Гэвч тэр хоёр сэжиг авсан бололтой. Ээж нь айсан юм шиг явах уу? гэж хэлэх нь сонсогдов. Барон ч бас сандарч байгаа бололтой үгийг нь дагалаа. Тэр хоёр бие биеэ чанга гэгч тэврээд буцаж явлаа. Тэр хоёрын сандрал Эдгарын аминд орлоо. Эдгар гар хөлөө цусыг нь гартал шалбалан моддын хоорондуур мөлхлөө. Модны захад гараад байдаг тэнхээгээрээ гүйж зочид буудлын үүдэнд хүрээд хэдхэн харайж өрөөнийхөө хаалганд туллаа. Аз болоход хаалганых нь түлхүүр гадна талаасаа дүүжлээстэй байсан учир хаалгаа онгойлгож бушуухан орондоо орлоо. Тэднийг иртэл хэдэн минут амрах хэрэгтэй. Түүний зүрх яг л цохилж байгаа хонхны хэл шиг туг түг дэлсэж байлаа. Дараа нь Эдгар тэдний буцаж ирэхийг харах санаатай босож цонх руу очлоо. Тэр хоёр замдаа саатаж жигтэйхэн яаралгүй явсан тул Эдгар зөндөө хүлээлээ. Эдгар цонхны хөшигний цаанаас их л болгоомжтой харав. Яаралгүй ойртож яваа хоёрын дээл хувцсан дээр сарны гэрэл тусна. Сарны ногоовтор гэрэлд тэд хий үзэгдэл шиг сүүтгэнэж харагдлаа. Эдгарыг сайхан айдас эзэмдэн авлаа. Хэрэв энэ нь үнэндээ хүн амины хэрэг гарах явдал байсан бол Эдгар хүү аймшигтай үйл хэргийг зайлуулжээ. Тэр хоёрын, чандруу шиг цагаан нүүр тод үзэгдэж байлаа. Ээжийнх нь нүүр огт танихын аргагүй сэтгэл санаа нь сэргэснээсээ гялалзаж харагдана. Харин Бароны нүүр царай ихэд ууртай баргар харагдана. Түүний хүсэл биелээгүйгээс тэр бололтой. Тэр бүр ойрхон хүрч ирлээ. Бүр зочид буудлын хаалганд тулж ирсэн хойноо тэр хоёр тэврэлцэж явснаа саллаа. Тэр хоёр дээшээ харах нь уу, үгүй юу? Үгүй! Хэн ч харсангүй. Та хоёр хоёулаа намайг мартчихаа юу. Гэвч би та нарыг мартаагүй гэж Эдгар гомдонгуй бодов. Та нар намайг унтчихсан, эсвэл энэ ертөнц дээр бүр байхгүй болсон юм шиг санав уу. Та нар энэ алдаагаа нэг ойлгох болно доо. Нойр ч хүргэхгүй байгаа та нарыг энэ гайхалтай, энэ муухай нууцыг чинь тэр цуснаас салгатлаа алхам бүрийг нь хянах болно доо. Би та хоёрын холбоог тасална. Би унтаагүй байна.

	Тэд хаалгаар алгуурхан орж ирлээ. Цуварч орохынх нь өмнө тэр хоёрын сүүдэр гэрэлд ганцхан хар сүүдэр болон хаалгаар шургав. Тэднийг орсны дараа хаалганы урд тавцан цасаар бүтээгдсэн өргөн нуга лугаа адил сарны гэрэлд цайрч харагдлаа.

	 

	 

	ДАЙРАЛТ

	Эдгар амьсгаа нь давхцан цонхноос холдов. Бие нь халуурсан юм шиг чичирч байв. Нууц адал явдал урьд өмнө ингэж ойрхон зогсож байсан удаагүй. Санамсаргүй догшин хэрцгий үйл явдал аллага, таллага, урвалт мэхлэлтийн ертөнцийг Эдгар зөвхөн номоос олж үзсэн билээ. Энэ бүхэн Эдгарт үлгэр оньсого шиг санагдах буюу эсвэл нойрны хаанчлалтай айл зэргэлдээ очоод байгаа ч юм уу, ямар нэг үл үзэгдэх хүрч тайлж болшгүй юмны ертөнцөд байх шиг санагддаг билээ.

	Эдгар одоо харин энэ ертөнцөд байгаа юм шиг бодож тэр нь л Эдгарын бүх сэтгэл санааг гүн гүнзгий донсолгожээ. Тэдний амгалан тайван байсан амьдралыг гэнэт эвдэн бусниулж байгаа тэр үл таних хүн хэн бэ. Үнэхээр алагч талагч уу, ээжийг нь харанхуйд ганцаарыг нь аваачих гэдэг нь жирийн хэрэг биш ээ. Аймшиг адил аюул занал нөмөрч байгаа хэрэг. Яах вэ, маргааш аавдаа захиа бичдэг юм уу? Эсвэл цахилгаан явуулдаг хэрэг. Гэнэт өнөө шөнө хэрэг түвэг гарвал яана? Тэгвэл оройтох юм биш үү. Ээж одоо хүртэл өрөөндөө ирээгүй байна. Тэр муу өөдгүй амьтнаас одоо мөн салаагүй байжээ.

	Өрөөний гадаа доторх хаалганы хооронд платийн шүүгээнээс өргөнгүй зайтай ажээ. Эдгар энэ хаалганы хоорондох харанхуй завсар зогсож гудамжинд яваа хөлийн чимээ чагнав. Эдгар ээжийгээ ганц ч минут ганцаарыг нь орхихгүй гэж шийдсэн нь энэ байжээ. Аль эрт шөнө дунд болжээ. Хов хоосон, хүн амьтангүй коридорт цорын ганц чийдэн гялайж байлаа. Эдгарт цаг минут бараг жил шиг санагдаж байлаа. Гэнэт хаалганы цаана аяархан алхалж яваа хөлийн чимээ сонсогдов. Эдгар тун хянамгай чагнав. Энэ нь шууд өрөө рүүгээ очиж яваа хүний хурдан чанга алхаа биш байлаа. Харин эгц өндөр давааг давах хүчиндээ итгэл муутай байгаа хүн шиг удаан шийдвэргүй, аймхай алхаа сонсогдов. Алхаа нь хэсэг хэсэг тасалдаад шивэр авир ярих нь сонсогдоно. Эдгар сэтгэл түвдсэнээсээ болоод хамаг бие нь чичирч эхэллээ. Лав тэр хоёроос зайлахгүй. Ээж одоо хүртэл тэр муутай байна гэж үү? Шивгэнэх нь даанч хол сонсогдож байлаа. Гэвч удаан боловч наашаа ирж яваа бололтой. Эдгар Бароны дургүй хүрэм аяархан мөртөө сөөнгөтсөн дууг олж сонслоо. Чухам юу хэлснийг нь сонсож чадсангүй. Гэтэл, — Үгүй үгүй, өнөө болохгүй, болохгүй гэж ээжийнхээ гаслах мэт аймхай дууг сонсов. Эдгар амьсгаагаа хураан чимээгүй зогсоод байлаа. Тэдний ойртох тусам үг нь нэгд нэгэнгүй дуулдах болж, — Та намайг бүү гомдоо л доо. Өнөөдөр та ямар гайхам сайхан харагдсан бэ гэх нь Эдгарт бөөлжис цутгам санагдахаас гадна өстөн хүнийх нь зэвүү хүрэм улиг болсон дуу байв.

	— Үгүй үгүй би чадахгүй. Намайг тавь л даа. Тавь! гэж ээжийнх нь хэлэх сонсогдов. 

	Ээжийнхээ жигтэйхэн сандарч бачимдсан дууг сонсоод Эдгарын айдас хүрэв. Ээжээр минь ер яах гээд байна? Ээж юунд нэг их айгаад байгаа юм бол? 

	Тэр хоёр бүр ойртоод ирлээ. Одоо бүр Эдгарын хаалганы дэргэд хүрээд ирнэ. Чичирч нуугдаж байгаа Эдгар алганы төдий зайд хаалганы нимгэхэн банзны цаахна талд зогсож байлаа. Тэдний шивнээ Эдгарт яг чихэнд нь хэлсэн юм шиг дуулдаж байлаа.

	— Матильда аа, яв л даа, яв! гэхэд ээжийнх нь бууж өгсөн нь илт сонсогдлоо. Юу болов? Тэд цаашаа хөдөллөө. Эдгарын ээж өрөөндөө оролгүй өнгөрөөд явжээ. Барон ээжийг нь хааш нь аваад явах нь энэ вэ? Ээж нь дахиад юунд дуугарсангүй билээ. Аманд нь алчуур чихчхээгүй байгаа. Багалзуурдаж байгаа юм биш биз. 

	Энэ бодлоос Эдгар ухаан гартал айв. Донслон чичирч байгаа жижигхэн гараараа өрөөнийхөө хаалгыг онгойлгов. Эдгар тэр хоёрыг бүдэгхэн коридорт байхыг харав. Барон ээжийг нь бэлхүүсээр нь тэвэрчихсэн чимээгүйхэн түрж байлаа. Ээж нь зөвшөөрч байгаа бололтой. Барон өрөөнийхөө үүдэнд аваачлаа. Эдгарт "Эжийг минь өрөөндөө оруулах нь" гэдэг аймшигт бодол эзлэн авлаа. Одоо л хамгийн аюултай юм учрах нь. 

	Эдгар ганцхан ухасхийж хаалга нээж гараад харанхуй коридороор тэр хоёрын араас гүйж очлоо. Эдгарын ээж харанхуйгаар хүн дайрахаар, дуу алдан балмагдан, унах шахтал барон түшиж авлаа. Барон төдхөн, хүч тэнхээ муутай жижигхэн гар уруул руу нь цохиж, уурласан муур шиг ямар нэгэн амьтан ноцон ноолж байхыг мэдэв. Барон элгэндээ тэвэрч байсан айж сандарсан хүүхнийг тавьтал тэрээр тасалгаандаа ум хумгүй зугтаж орлоо. Барон хэнтэй тулалдаж байгаагаа мэдээгүй боловч дэлсэхэд нь хариу цохисоор байлаа. Эдгар өстнөөсөө хүчээр дутуу гэдгээ сайн мэдэж байсан авч бууж өгсөнгүй. Эцсийн эцэст Эдгарын хариу авах, хурааж хуримтлагдсан өшөө хорслоо гаргах цаг ирэх нь энэ ээ. Эдгар өөрийгөө мэдэхээ байлаа. Шүдээ тас зуугаад аль дайралдсан газар луу цохисоор байлаа. Барон Эдгарыг гэж танилаа. Барон сүүлчийн өдрийг нь ингэж үр ашиггүй болгож, зугаа цэнгэлийг нь бузарласан энэ муу нуугдмал жаалд уур омог нь буцалж хариуд нь хайр найргүй цохисоор байлаа. Эдгар хашхиравч бууж өгсөнгүй. Тусламж ч дуудсангүй. Харанхуй коридорт тэр хоёр бахардталаа уурлан минут хэртэй зодолдлоо. Тэгээд Баронд ингэж муу жаалтай зодолдож байх нь ичгүүртэй санагдан биеэсээ холдуулахын тулд Эдгарыг мөрнөөс нь барьж авлаа. Харин хүч хүрэхгүйгээ мэдсэн Эдгар төдхөн ялагдан хэмх нүдүүлэх нь гэж бодоод заамдаж авсан Бароны хатуу чанга гарыг ууртаа чанга хазлаа. Барон арга буюу дуу алдан Эдгарыг тавьжээ. Эдгар тэр даруй нь тасалгаандаа гүйж ороод хаалгаа түгжиж авлаа. Шөнө дундын энэ зодоон зөвхөн нэг минут хэртэй үргэлжилсэн тул хэн ч харсангүй. Чив чимээгүй, хамаг амьтан нойрондоо дарагджээ. Барон цус шүүрч байгаа гараа нусныхаа алчуураар арчиж харанхуй руу сандран харж зогсоно. Ашгүй хэн ч сонсоогүй бололтой. Харин яг орой дээрээс нь сүүлчийн ёлтгор муу гэрэл шоолох мэт анивчиж байлаа.

	 

	 

	АЯНГА

	Эдгар "Энэ юу вэ, зүүд үү? Аймшигтай зүүд үү?" гэж өглөө сэрээд дахин дахин өөрөөсөө асуулаа. 

	Эдгар сэрэхэд хамаг биеийн нь хөлс цутгасан байв. Гар хөл нь хөшиж гүйцжээ. Толгой нь луг луг лугшиж байлаа. Эдгар өөрийгөө хартал хувцсаа тайлаагүй унтсан байв. Ухасхийж босоод толинд очиж харав. Нүүр нь цав цагаан, дух нь хачин муухай цус хурсан байхыг үзээд огцом зайлав. Эдгар ухаан санаагаа эмхэлж өчигдөр шөнө коридорт зодолдсоноо, тэгээд ухаан жолоогүй өрөө рүүгээ гүйж ороод хувцастайгаа орон дээр унаснаа санажээ. Ингээд хүнд түгшүүртэй нойронд дарагдан унтсан хэрэг байжээ. Тэрээр бүх болсон юмыг дахин, бүр аймшигтайгаар мэдэрч шинэхэн урсах цусны үнэрийг авч байжээ.

	Доорх хөлийн уланд нь хайрга шажигнах сонстоно. Хүмүүсийн ярилцах дуу чимээ нүдэнд үл үзэгдэх шувуу шиг хөөрч нарны хурц сайхан гэрэл өрөөнд нь тусаж байлаа. Байдлаар бас үд дөхсөн баймаар. Гэтэл цаг нь шөнийн 12 цаг зааж байлаа. Эдгар өчигдөр цагаа түлхэхээ мартсан бөгөөд цагийн баримжаа алджээ. Өчигдөр шөнийн тохиолдсон явдал сэтгэл санаанд нь тодорхой бууж өгсөнгүй зэрэг нь Эдгарыг улам ч түгшүүлж байлаа. Эдгар бушуухан хувцсаа янзлаад доошоо буув. Түүний сэтгэл санаанд манан будан татсан юм шиг ямар нэгэн түгшүүртэй бодол шаналган буруу хэрэг хийснээ муухан ухаарч байв.

	Гуанзанд ортол ээж нь өөрийнхөө суудал дээр ганцаараа сууж байв. Эдгар ээжийнх нь дэргэд өст барон байхгүйг хараад чөлөөтэй тайван амьсгалав. Өчигдөр орой улаан нүүрэндээ тавилцсан үзэн ядах өштнийхөө нүүр царайг харахгүйдээ санаа нь амрав. Гэвч Эдгар ээжийнхээ сууж байгаа хоолны ширээ рүү ойртож зориг итгэл муутайхан очлоо.

	— Сайхан унтав уу, ээж ээ? гэж мэндлэв. Эх нь дуугарсангүй. Тэр ч байтугай Эдгарыг харсан ч үгүй. Цонх руу гөлрөн ширтсээр байлаа. Ээжийнх нь царай үнс шиг цав цагаан болж зовхиных нь доогуур нарийхан хөх туяа татаж уур нь хүрсэн цагтаа байдаг шигээ хамар нь сартганаж байлаа. Эдгар ээжийгээ хараад уруулаа хазав. 

	Энэ дув дуугүй байгаа явдал түүнийг зовооно. Би бароныг хэтэрхий зодож шархтуулсан юм болов уу? Ер нь ээж өчигдөр шөнийн зодооныг мэд ээ болов уу? Үл мэдэгдэх байдал Эдгарын сэтгэлийг зовооно. Ээжийнх нь царай зүс нүд далдирмаар чилгэр муухай харагдана. Гөлийсөн нүд нь гэнэтхэн Эдгар луу эргэж загнах гэж байгаа юм шиг санагдаж байсан учир Эдгар чив чимээгүй... нэг ч чимээ шуугиан гаргахгүйг хичээж суулаа. Эдгар аягатай цайгаа аяархан өргөж таваг дээр тавиад сэмхэн харвал халбагаар оролдож байгаа ээжийнх нь хуруунууд хурдан хурдан хөдлөх нь ихээхэн уур хилэнтэй байгааг гэрчилнэ. Эдгар ээжийгээ дугарах болов уу гэж бараг хагас цаг шахам хүлээлээ. Гэвч ээж нь нэг ч үг дуугарсангүй. Хоолныхоо дараа босоод явахдаа ч Эдгарын байгааг хараагүй юм шиг хажуугаар нь шувт дайран өнгөрлөө. Эдгар юу хийхээ мэдэхгүй хоолныхоо ширээн дээр хэсэг суув. Эдгар босож ээжийнхээ хойноос хүлцэнгүй номхноор дагав. Ээж нь бас л түрүүчийнхээ адил Эдгарын хойноо явж байгааг анхаараагүй юм шиг явав. Эдгар ийнхүү ээжийнхээ хойноос сажлах нь доогтой байгааг ойлгож алхаагаа удаашруулсаар бүр хоцров. Ээж нь түүн рүү харсан ч үгүй өөрийнхөө тасалгаа руу явж орлоо. Эдгар дээшээ гарч иртэл хаалга нь цоожтой байв.

	Юу болов? Эдгар юугаа ч мэдэхээ байв. Өчигдрийн их төгс итгэл Эдгарыг орхин оджээ. Эдгар өчигдөр орой бароныг дайрч зодолддог нь буруу боллоо гэж үү? Эд нар Эдгарын эсрэг юу төлөвлөж байна? Шийтгэл цээрлэл, шинэ доромжлол, басамжлалын алиныг нь бэлтгэж байна вэ? Эдгарт зайлшгүй аюултай ямар нэгэн хэрэг тохиолдох бололтой. Эдгар өөр дээрээ нэг удахгүй буух гэж байгаа аянгын чимээ болон хасах нэмэх хоёр цахилгааны даралтаас заавал аянга буудаг гэж мэдэж байлаа. Ийм юм болох нь ээ гэж урьдаас санаа зовсон Эдгар хүү үдийн хоол болтол дөрвөн цагийн турш гав ганцаараа тарчлан нэг өрөөнөөс нөгөө өрөөнд холхин тамаа цайж түүний хүүхдээрээ нарийхан шувтан мөр үл үзэгдэх дааж давагдашгүй ачаанд дарагдчихаад байв. Тэгээд хоолны ширээнд бүхнийг хүлээхэд бэлхэн номхон хүлцэнгүй болж суулаа. Энэ аймшигтай дуу чимээгүй байдлыг эвдэх гэж, хар үүл мэт нөмөрч буй энэ чимээ аниргүй байдлыг эвдэхийн тулд Эдгар "Өдрийн мэнд хүргэе, ээж ээ!" гэж дахин хэлэв.

	Ээж нь бас л хариу хэлсэнгүй. Өөр тийшээ ширтэж байлаа. Эдгар ээжийнхээ бодлогошронгуй бөгөөд ууртай хөргөр царайг айн эмээж харна. Ээжийнхээ ийм ууртай байхыг амьдралдаа ер нь үзээгүй билээ. Ээж нь өвчнөөс болоод хурдан ууртай боловч тэр нь дорхноо гарч инээгээд унадаг сан билээ. Энэ удаа ээж нь цаанаа л нэг гүнзгий жигтэйхэн хортой хүндээр уурласан бололтой. Ээжийнхээ уурыг болгоомжгүй ингэж хүргэсэндээ өөрөө айж орхив. Эдгар хоолоо бараг ч идсэнгүй. Хоолойд нь юм зангирч таглачих гээд байв. Эдгарын энэ байдлыг ээж нь огт мэдээгүй юм шиг сууж байснаа, харин хоолны ширээнээс босохдоо санаанд ч үгүй байдалтай эргэж хараад:

	— Эдгар, чи дээшээ над руу ороорой. Чамтай ярих хэрэг байна гэжээ. 

	Энэ үг аюултай биш сонсогдлоо ч цаанаа нэг л хүйтэн зэвүүн байсан тул Эдгар хүзүүнд нь төмөр гинж угласан мэт хамаг бие нь чичрэв. Эдгарын эсэргүүцэл ялагдлаа. Ээжийнхээ араас гуриатсан нохой шиг дув дуугүй гэлдэрлээ. Ээж нь улам зовоон шаналгах гэж баахан хэсэг дуугүй суулаа. Эдгар энэ чимээгүйн дунд хүүхэд шуухдын хашаан дотор инээж хөхөрч байгааг цагийн цохилт зүрх судасныхаа лүг лүг лугшихыг тод сонсож суулаа. Ээж нь өөртөө тийм ч итгэж байгаа биш бололтой. Буруу харан ярьж эхлэв:

	— Би чиний өчигдрийн чинь гаргасан авир занг юу ч ярихгүй. Би ийм юм ер үзээгүй. Ийм шившигтэй юмыг санахаасаа ч ичиж байна. Хойшдоо юу болох нь чиний хохь шүү. Чи сүүлийн өдөр томчуудын дунд байгаа чинь энэ. Би дөнгөж сая эцэгт чинь, чамайг хүмүүжүүлэх хэрэгтэй байна, биеэ авч явж чаддаг болгохын тулд колонийн сургуульд ч хамаагүй өгье гэж захиа бичсэн. Чамтай ингэж махаа идэж байж чадахгүй... 

	Эдгар толгой унжуулан зогсож байв. Энэ ч яах вэ. Намайг сүрдүүлж байгаа хэрэг. Харин гол аюултай юм ирнэ гэж Эдгар сэтгэл түгшин хүлээж байв.

	— Чи тэр бароноос уучлалт гуй... 

	Эдгар цочиж эсэргүүцэх гэсэн боловч ээж нь зав өгсөнгүй.

	— Барон өнөөдөр явсан. Би чамд хэлж өгье. Чи захиа бич! Мэдэв үү! гэлээ.

	Эдгар эсэргүүцэх гэсэн боловч ээж нь шууд тулган:

	— Олон таван үггүй бич! Май, цаас харандаа ав! Суу, наанаа! гэв.

	Эдгар нүдээ том болгов. Ээжийнх нь юунаас ч буцашгүй, шийдмэг болсныг илтгэнэ. Ээжийнхээ ийм тайван, ийм ширүүн байхыг ер үзээгүй. Нэг л аймшигтай санагдана. Эдгар арга буюу ширээнд толгой унжуулан сууж үзэг цаас авлаа.

	— Эхлээд он сар тавь. Бичив үү? Нэг мөр орхи. За тэгээд гүн хүндэт Барон гуай гээд анхаарлын тэмдэг тавь. Дахиад нэг мөр орхи! Би таныг Земмериныг орхин явсанд их харамсаж байна. Би тэгээд биеэрээ очиж хийх байсан зүйлээ аргагүй бичихэд хүрлээ. Юуны өмнө танаас өчигдрийнхөө үйлдсэн хэргийн төлөө уучлалт гуйя гэж бич! Гоё сайхан бичих гэх хэрэггүй. Харин бушуухан бич! Намайг өвдсөний дараагаар миний мэдрэл жаахан муудаж хурдан ууртай болсныг ээжээс минь сонссон биз. Ихэнх юмсыг маш өсгөж боджээ. Тэгээд хэдэн минут өнгөрсний дараа би түүнийгээ... учиргүй гэмшсэн болно... гэж эх нь хэлж өгч байв.

	Эдгар ширээн дээр бөхийж сууж байснаа эгц боллоо. Түүний зөрүүд ааш нь хөдлөв.

	— Бичихгүй ээ! Энэ бүр шал худлаа!

	— Эдгар! гэж хашхирч байгаа хүүхний дуунд хорсол занал илэрхий байлаа.

	— Энэ чинь худлаа. Би ямар ч гэм хийгээгүй, надад аргадах ямар ч шаардлага байхгүй. Би чамайг, авраач гээд байхаар чинь гүйж очсон шүү дээ! 

	Энэ үгийг дуулаад ээжийнх нь хамар сартганаж уруул нь цайрав.

	— Би чамайг туслаач гэсэн гэж үү. Галзуурав уу? 

	Эдгарын уур бүр шатаж орхижээ. Сандлаас ухасхийн босоод:

	— Тийм ээ! Чи намайг дуудаагүй юу! Өчигдөр шөнө барон чамайг коридороос чирч гарах гээд байхад нь чи өөрөө дуудах нь лээ! Чи бүр өрөөнд сууж байхад дуулдахаар «болиоч», «болиоч», «намайг тавь л даа» гэж чанга чанга хашхираад байгаагүй юу!

	— Битгий худлаа ярь! Би хэзээ баронтой коридорт байсан юм бэ? Тэр намайг шат хүргэж өгөөд буцах нь билээ. 

	Ийнхүү ичгүүргүй худлаа үгийг сонсоод Эдгарын зүрх зогсох шиг боллоо.

	Эдгар ээж өөдөө нүдээ том болгон шил шиг гөлийн харлаа.

	— Чи... Коридорт байгаагүй гэх нь үү? Тэр чамайг хүчээр хорьж бариагүй гэх үү?

	Ээж нь хуурамч, хүйтнээр тас тас хөхөрлөө.

	— Чи чинь зүүдэлж байх шив дээ?.. 

	Энэ бол Эдгарыг дэндүү доромжилж байгаа хэрэг. Эдгар, томчуул их зальтай, ийм тиймхэн юмаар аятайхан булзааруулаад, гоё сайхан үгээр хуурдаг юм байна гэдгийг мэддэг болсон. Харсаар байхад ингэж муухай ичгүүр сонжуургүй, хүний үнэргүй худлаа гэж мэлзэж байгаа нь Эдгарын уурыг бүр ч хүргэлээ.

	— Духан дээр байгаа энэ булуу минь бас л зүүдэлснийх үү?

	— Би яаж мэддэг юм бэ? Чи хэнтэй ч зодолдсон юм билээ. За! За! Би чамтай маргах гээгүй. Чи үгийг минь дуулах ёстой, гүйцээ! Суу наанаа бушуу бич!

	Эхийнх нь царай цав цагаан болжээ. Биеэ барих гэж сүүлчийн тамир тэнхээгээ шавхаж байв.

	Харин Эдгар ямар нэгэн юмнаасаа салж хагацаад явчих шиг боллоо. 

	Итгэлийн сүүлчийн оч нь унтарлаа. Үнэн юмыг харсаар байтал асаж байгаа чүдэнзний модыг унтраахтай адил гишгэж болно гэж толгойд нь багтахгүй байлаа.

	Эдгарын зүрхийг хүйтэн төмрөөр хайрах шиг. Дуу нь ууртай, эгдүүтэй сонстох болов.

	— Тийм бий? Энэ бүгд цөмөөрөө зүүд гэж үү? Коридорт миний үзсэн юм, духан дээрх булуутай адилхан бас худлаа гэж үү? Барон чамтай өчигдрийн турш сарны гэрэлд зугаалж зугаалж орхиод чамайг харанхуй газар аваачих гээд чирээд түрээд байсан нь бас зүүд үү? Чи намайг нялх хүүхэд шиг тасалгаандаа түгжээд орхиж болно гэж бодов уу? Дэмий. Би чиний бодож байгаа шиг тийм тэнэг биш шүү! Мэдэх юмаа ч бас мэднэ.

	Эдгар ээжийнхээ нүүр өөд сүрхий ширүүн харлаа. Төрсөн хүүгийнхээ уурлаж хорссон царайг тийм ойрхноос харахад хүүхэнд аймаар байв. Хүүхэн тэссэнгүй:

	— Яв! Бушуу бич! Хэрэв бичихгүй бол чинь... 

	— Бичихгүй бол чинь, яана гэж? хэмээн Эдгар эгдүүцэн сөргөөж асуулаа.

	— Бичихгүй бол чинь, нялх хүүхэд шиг хонгыг чинь хорсгоод өгье?

	Эдгар тоомсоргүй инээмсэглээд ээж рүүгээ алхам ойртлоо. 

	Гэнэт хацар дээр нь ээжийнх нь алга тасхийн буулаа. Эдгар дуу алдав. Тэгснээ живж байгаа хүний нүдэнд улаан цагариг эргэлдэж, чихэнд усны нал нулхийхээс өөр юм үл сонсогдон гараа зангидаж ээж рүүгээ дайрлаа. Гэтэл ээжийнх нь нүүр бололтой зөөлхөн юм гарт нь дайралдаж, дуу алдах сонсогдов... 

	Энэ дуунаар Эдгар ухаан оров. Эдгар юу болж, юу үйлдэж байгаагаа ухаарлаа. Эдгар нэг мэдэхэд л ээжийгээ зоджээ. 

	Эдгар гэнэт айж ичих зэрэгцэн, ээжийнхээ нүүрийг харахгүйн тулд газар доогуур шургаж, үзэгдэхгүй алга болмоор санагдлаа. 

	Эдгар хаалга дэлбэ дайрч, шат руу нисэх мэт гүйж гарлаа. Эдгар сүрэг нохойд хөөгдсөн адил улам улам хурдан цаашаа гүйлээ.

	 

	 

	АНХНЫ СУРГАМЖ

	Эдгар шувт гүйсээр ойд орж, уушги зүрх нь амаараа гартал айж сандарч догдолсноос болж өвдөг нь чичрэх учир модноос бушуухан түшиж авлаа. Салахгүй хойноос нь элдэж байсан нөгөө айдас хоолойг нь шахах шиг болж бүх бие нь хачин оргив. Яадаг бил ээ? Хаашаа зугтдаг бил ээ? Эдгар зочид буудлаас 15 минут хэртэй явтал ойн цоорхойд ирж хүн бүхэнд хаягдаж ганцаардсан юм шиг болов.

	Түшиж тулах хүнгүй гав ганцаар болсон Эдгарт тэр мөчөөс юм бүхэн нэг л өөр, эвгүй хүйтэн, аймшигтай болсон мэт санагдана. Өчигдөрхөн ахан дүүс мэт найрсаг шуугьж байсан эргэн тойрных нь ой мод хүртэл одоо аймшигтай харлан дүнсийж улам бачим шигүү болсон мэт байв. Гэвч үүнээс 100 дахин илүү аймшигтай бөгөөд ойлгож эс чадах нэг зүйл өмнө нь бий. Асар уудам, хүний энэ ертөнц дээр гав ганцаараа гэж бодохоос толгой нь эргэж байлаа. Ингэж гав ганцаараа байж давж туулшгүй. Хэн рүүгээ очих вэ? Эдгар эцгээсээ айж байлаа. Эцэг нь хурдан ууртай болохоор огт хөөрхийлөхгүй дор нь буцаагаад хөөнө. Ингэхлээр гэртээ харьж болохгүй, ээжийнхээ цохиод авсан нүүрийг харахгүйн тулд харин өөр тийшээ, аюултайдаа ч яах вэ, нүдэнд л үл үзэгдэх газар явсан дээр.

	Эдгарын сэтгэлд гэнэт хөгшин эмэг эх оржээ. Сайхан зантай эмэг эх нь бага балчир Эдгар хүүг энхрийлэн эрхлүүлж, айлгаж туньсан үед нь юм уу, аашилж зэмлэх аюул нөмрөн ирэхэд үргэлж өмгөөлж байдаг билээ. Баденд суугаа эмэг эхийндээ хоргодож байгаад эхний аюул өнгөрсөн хойно тэндээс аав ээждээ захиа бичиж, уучлалт гуйя гэж шийдэв. Энэхэн 25 минутын дотор Эдгар ертөнц дээр харж хамгаалах хүнгүй орь ганцаараа үлдсэн юм шиг тэгж их ганцаардаж, зальтай этгээдэд мэхлэгдсэндээ хэтэрхий тэнэглэж, ямаан омог гаргаж хэрэггүй ч юм болов уу даа гэж сүүл сүүлдээ гэмшиж эхэлжээ. Тэр ч байтугай нөгөө л дуулгавартай уриалгахан, хэгжүүрхэлгүй хүүхэд зандаа эргэн ормоор санагдав. Бүх л буруугаа тэр сая цөмийг нь ойлгожээ.

	Баденд яаж хүрдэг бил ээ? Тийм их хол газрыг яаж туулж барах вэ? Өврөөсөө огт салгадаггүй жижигхэн арьсан хэтэвчээ бушуухан гаргаж ирээд бурхны авралаар төрсөн өдрөөр нь хүн бэлэглэсэн 20 крон (алтан зоос) хангинаж байв. Гэвч түүнийгээ цөмийг нь үрчих бас л их хэцүү байлаа.

	Байна уу? Үгүй юу гэж бараг л өдөр бүр өврөө дарж үзэж, байн байн нүдээ хужирлан, өөрийгөө их л бэлтэй хэмээн бодож, энхрийлэн таалж тэр зоосоо нусныхаа алчуураар бяцхан нар адил гялалзтал зүлгэдэг билээ. Гэвч энэ мөнгө маань хүрэх юм болов уу даа? гэж өөрөөсөө гэнэт айн асуулаа. Төмөр замаар нааш цааш өчнөөн олон явж байхдаа, ямар үнэтэй байдаг, хэчнээн төгрөг төлдөг, нэг төгрөг юм уу, зуун төгрөг юм уу гэдгийг асууж мэдэж байх нь яав. Амьдралд өөрт нь мэдээгүй явсан зүйл маш их байдаг юм байна гэдгийг анх удаагаа ойлгожээ. Эргэн тойрных нь бүх юмс, гартаа барьж, тоглож наадаж байсан тэр бүхэн өөртөө тохирсон жинтэй, өөрийн өртөгтэй байдаг гэдгийг сая ухаарчээ.

	Хэдхэн мөчийн өмнө өөрийгөө юм бүгдийг мэддэг гэж үнэлж байсан хэр нь одоо болоход үлгэр оньсого мэт амьдралын өчнөөн олон нууцын хажуугаар анхааралгүй өнгөрөөд ирснээ мэдрэв. Нөгөө их цэцэн мэргэн хүн маань амьдралын хаалгаар орох анхны гишгүүр дээр очоод нураад уначихлаа гэж бодохоос л өөрөө өөрөөсөө ичих шиг болжээ. Хүчиндээ үл итгэх явдал улам ч хүчтэй болж төмөр замын өртөө рүү найдвар муутай алхаж байгаа түүний хөл бүр ч суларчээ.

	Урьд нь ингэж оргож зугтаж, амьдралд орж үзэх юм сан, эзэн хаан юм уу? Эсвэл хаан, цэрэг юм уу? Эсвэл яруу найрагч болох юм сан гэж үргэлж мөрөөддөг байсан билээ. Тэгэхдээ одоо галт тэрэгний буудлын бяцхан цонхыг зориг муутайхан харж, эмэг эхийндээ очих замын зардалд энэ 20 крон минь хүрдэг болов уу? гэдгийг л бодож явлаа. 

	Наранд гялалзах ган зам тэртээд зурайж буудал хов хоосон байв. Эдгар касс руу зүрхшин ойртож, өөр хүнд дуулдуулахгүйн тулд Баден хүрэхэд билет ямар үнэтэй байдаг юм бэ? гэж аяархан асуулаа. 

	Кассын харанхуй нүхээр нэгэн хүн нүүрээ гаргаж Эдгарыг их л гайхан хараад, нүдний шилнийхээ цаанаас ичимтгий хүүхдэд инээмсэглэн

	— Бүтэн билет үү гэж асуув? 

	Бүтэн билет болохоор учиргүй үнэтэй байдаг юм болов уу? гэж үхтлээ айсан Эдгар:

	— Тийм ээ! гэж арайчүү шивгэнэжээ.

	— Зургаан крон

	— Нэг билет өгөөч! гээд Эдгар дотор нь жаахан уужирсан бололтой санаа алдаад, цорын ганц гялалзсан кроноо цонхны нүхээр сарвайн өгчээ. Хариултаа авсны дараа Эдгар бас л их баян юм шиг бодож байлаа. Халаасанд нь мөнгөн зоос чимээгүйхэн шажигнаж, эрх чөлөөний дэнчин болох хэсэг хүрэн картон гартаа оруулсан байлаа.

	Галт тэрэг 20 минутын дараа энд хүрч ирнэ гэдгийг хуваариас мэдэж аваад Эдгар нэгэн буланд очиж суужээ. Буудлын тавцан дээр хэдэн хүн байх бөгөөд тэд уйтгарласан байдалтай ийш тийш харна. Гэвч тэд үйлдсэн гэмт хэрэг, оргож босож явааг нь яг духан дээр нь биччихсэн юм шиг ийм жаахан хүүхэд ганцаараа яагаад аялж явдаг билээ гэж гайхацгаан цөмөөрөө Эдгарыг ширтээд байх шиг санагдана.

	Өөрийг нь нөгөө энх амгалан газар хүргэх галт тэрэг төмөр замын өртөөнд ойртон ирж шүгэл дуугарахыг сонсоод Эдгарын сэтгэл сая амсхийлээ. Зөвхөн орж суусныхаа дараа гуравдугаар зэргийн вагонд билет авснаа анзаарчээ. Үүнээс өмнө тэр дандаа нэгдүгээр зэргийн вагонд сууж явдаг билээ. Гэсэн ч урьд өмнө нь ажиглаагүй явсан бас л нэг шинэ юм бас л нэг ялгаатай зүйл олж мэджээ. Зэргэлдээ вагонуудад урьдын хамт явдгаас шал ондоо хүмүүс явна. Эсрэг сандлууд дээр эвэршиж хатуурсан гар хуруутай ажилчин Италичууд сууцгаажээ. Сөөнгөдүү баргил хоолойгоор ярилцаж байгаа тэдний нүдэнд уйтгартай, ядарсны тэмдэг илэрхий. Тэд ажилдаа зовж зүдэрсэн нь лавтай. Зарим нэг нь халтартаж бохирдсон хатуу хана налж, галт тэрэгний түжигнэх их чимээнд ч огт сэрэлгүй дугжирцгааж явна. Эд нар мөнгө олох гэж ингэж ядартлаа ажил хийжээ гэж Эдгар мэдэж авав. Гэвч хэчнээн төгрөгийн хөлс авдгийг мэдэхгүй... Зөвхөн л мөнгө бол цаг ямагт байж байдаггүй болохоор түүнийг яагаад ч гэлээ нөхөж байх хэрэгтэй гэж бодож явав. Эдгар чинээлэг амьдралын дунд хэтэрхий идээшиж дасчихсанаас болж арван зүг найман зовхистоо болж байгаа амьдралын эрээн барааныг огтхон ч анзаардаггүй явснаа анх удаагаа ойлгожээ. Нарт ертөнц дээр олон янзын мэргэжил байдаг, түүний тухай нэг ч удаа бодоогүй явснаа ойлгов. Биеэ даасан амьдралын энэ хэдхэн мөч Эдгарт олон зүйл сургажээ. Дөрвөлжин цонхтой вагоны умгар бачуу тасалгаанаас Эдгар их юм олж харах нь энэ ээ. Айх ичихийн манан буданд бүргэлзсэн балчирхан оюун ухаанд нь ямар нэгхэн юм нэвтэрч эхэллээ. Хэрэв одоохондоо аз жаргал биш байлаа ч түм буман үзэгдэлт амьдралын өмнө нүд эрээлжлэн гайхширсан нь энэ ажгуу.

	Аймхай хулчгар амьтан шиг ингэж зугтаж яваа ч гэсэн айх бодол оюун санаанаас нь огтхон ч салахгүй дагасаар байна. Гэвч амьдралдаа анх удаа биеэ дааж ингэж ажилласны үрээр одоо хүртэл дэргэдүүр нь огт анзааралгүй өнгөрч ирсэн бодит үнэн амьдралын өчүүхэн хэлтэрхийг олж мэджээ. Энэ бодит амьдрал саяхан болтол өөрт нь хэчнээн нууц далдын үзэгдэл байсантай адил. Магадгүй! Амьдралдаа анх удаагаа өөрөө эцэг эхдээ тийм тайлагдашгүй оньсого болсон байж болох юм. Эдгар цонхоор ертөнцийн юмыг шал ондоо нүдээр харж явна. Алив үзэгдлүүдийн багийг хуу татан амин сүнсийг нь уудлан илрүүлэхтэй адил амьдралын үнэн нүүр царайг анх удаагаа үзэж явах мэт санагднам. Замын хажуугийн сууцууд хуй салхи мэт жирэлзэн өнгөрнө. Эдгар тэр байшин сууцуудад баян тансаг, аз жаргалтай хүмүүс амьдардаг болов уу? Аль эсвэл ядуу зүдүү, хувь заяагүй хүмүүс суудаг болов уу? Тэд өөртэй нь адил ингэж юм бүхнийг таньж мэдэх сэн гэж хүсэн тачаадаж байгаа болов уу? Тэдэнд өөртэй нь адилхан саяхан эрхэлж тоглохоос өөр юм мэдэхгүй явсан тийм хүүхдүүд бий болов уу? гэж бодож явнам. Дарцаг дэрвүүлж байгаа төмөр замчдыг саяхан болтол замын хажууд санамсаргүй тавьсан амьгүй тоглоом, хүүхэлдэйнүүд гэж үздэг байсан билээ. Гэтэл өнөөдөр энэ нь тэдэнд ногдсон хувь заяа, тэд амьдрахын тулд тэмцэж байгаа нь энэ шүү дээ гэж ухар мөчидхөн ойлгов. Галт тэрэг могойн хайрс мэт гялалзан, мушгиралдан хөврөлдөн улам улам цааш хурдалсаар хөндий уруудан уулсын орой улам бүр нам болж тэртээ алсад хоцорном. Тэгш талд орж ирлээ. Эдгар сүүмэлзэн бүрэлзэж байгаа хязгааргүй алсын цэнхэр уулуудыг ширтэн тэртээ холын харанхуй тэнгэрийн тэр хөх манан дунд хүүхэд ахуй цаг нь аажимхан бүдгэрэн замхарсаар хоцорч байх шиг бодогдоно.

	 

	 

	АЙМШИГТ ХАРАНХУЙ

	Баденд галт тэрэг ирж зогсжээ. Нэг мэдсэн буудал дээр Эдгар гав ганцаар хоцорсон байв. Тэнд хэдийнээ гэрэл чийдэн асаж, дохионы улаан ногоон гэрэл тэртээ хол анивчин сүүмэлзэнэ. Нөмрөн авч байгаа шөнийн харанхуй Эдгарт гэнэт аймшигтай санагджээ. Өдөр харин ингэж айна гэдгийг огт зүүдлээгүй явсан билээ. Эргэн тойрон хүмүүс байна. Тэгэхээр сандал дээр сууж, амарч, аль эсвэл хоршоо дэлгүүрийн үзмэрийн цонх, тавиур үзэж сонирхож болно гэж бодож явлаа. Гэтэл одоо хүн бүхэн гэр гэртээ шургажээ. Хүн бүр амар жимэр ярьж хөөрч байгаад дулаан орондоо ороод тавтай сайхан нойрсох гэж байхад Эдгар өөрийн буруугаасаа ингэж яваагаа мэдрэн, хүний газар ганцаараа тэнүүчлэхийг яахан давна вэ?

	Толгой хоргодох юм л байвал бусад нь ч яах вэ. Хүний газар хүний нутагт орох оронгүй үлдчихгүй юм сан! Эдгар ганцхан ингэж л бодож хүсэж явлаа.

	Эдгар хэзээний сайн танил замаар орж яаран алхав. Эмэг эхийнхээ зуслангийн хашаанд тулж очтолоо ийш тийшээ огт харсангүй. Эмээ эжийнх нь зуслангийн энэ харш үзэсгэлэнгийн өргөн гудамж руу харсан боловч шигүү ургасан навчит ороонго модны цэцэрлэгийн өндөр хашаагаар зорчин явагчдын нүднээс далдлагддаг билээ. Энэ ногоон хашааны цаана хуучин маягийн сайхан байшин цайран гялалзана. Эдгар хүний хүн шиг хаалганы тороор өнгийн харав. Гэрийн эзэн болоод зочид гийчид цөм цэцэрлэгийн гүн рүү лав явсан болов уу гэмээр байшингийн цонх хаалттай чимээ аниргүй байв. Эдгар хаалганы бариулын хүйтэн цагариг төмрөөс бариад автал гэнэт бие нь хүйт оргив. Хоёрхон цагийн өмнө юм бүхэн тийм зүй зохисоороо хөнгөн хялбархан бүтэх мэт санагдаж байсан мөртөө одоо боломжгүй юм шиг болчихлоо. Яаж орно оо? Амар мэндийг нь яаж эрнэ? Юм асууж шалгаавал яаж хариулдаг бил ээ? Чи чинь ээждээ хэлэлгүй оргоод ир ээ юү ч гэж хэлэхэд нь тэдний нүүрийг яаж харна аа? Одоо өөрөө яагаад тэгснээ мэдэхгүй байгаа тэр үйлдсэн шившигт явдлаа юу гэж тайлбарладаг бил ээ? Гэнэт байшингийн хаалга дуугарахтай зэрэг хэн нэгэн хүн гарч ирээд намайг харна гэж үхтлээ айх мөртөө эргээд зүг чиггүй зугтаж орхилоо.

	Цэцэрлэгт хүрээлэнгийн өмнө хүрээд сая зогсов. Тэнд хав харанхуй, хүн амьтангүй бололтой. Сандал дээр сууж амраад, жаахан тайвшран, уужран уужирсаар хувь заяагаа эргэцүүлье гэж бодов. Цэцэрлэгт хүрээлэнгийн хаалгаар, айж ойр ойрхон гишгэлсээр орлоо. Хаалган дээр хэдэн дэнлүү ногоовтор бүдэг гэрлээрээ ойр хавийнхаа хэдхэн зулзаган навч нахиаг муухан гэрэлтүүлэх ажээ.

	Харин цэцэрлэгт хүрээлэнг хаврын шөнийн түгшүүрт харанхуй хучиж авснаас нэлэнхийдээ бүгчим бөгөөд пад харлана. Эдгар дэнлүүний гэрэлд ном уншиж юм уу, эсвэл ярьж суугаа бололтой хүмүүсийн хажуугаар айж эмээсээр өнгөрөв. Гав ганцаараа байх сан гэж боджээ.

	Цэцэрлэгийн модны чөлөөний гэрэлтүүлээгүй замын хажуугийн өтгөн хар сүүдэр дотор Эдгар амар тайван байдал огтхон ч олсонгүй ээ. Энд тэндгүй модны навч нахиа салхинд чимээгүйхэн шуугьж, шивнэн сэрчигнэнэ. Хүмүүсийн хол хол алхлах хөлийн чимээ гарч, дүнгэр дүнгэр ярих сонсогдоно. Заримдаа мал адгуус гэхэд биш, хүн гэхэд биш түгшин нойрсож байгаа байгалийн дуу чимээ гэхэд итгэмээргүй тачаангуй, янагшин энхрийлэнгүй, тагтаа яраглан янцаглах сонсогдоно. Энд бүх юм аюул түгшүүрээр амьсгалжээ. Энэ ойд нэгэн хачин жигтэй нууц далдын юм бүгж шүглэсэн мэт. Газар доогуур нүдэнд эс үзэгдэн исэлдэл явагджээ. Энэ бүхэн зөвхөн хавар болсны шалтгаан байж болох юм. Гэвч харж хамгаалагчгүй ганц муу жаал айсаар байлаа.

	Ёроолгүй энэ харанхуйд Эдгар сандлын буландаа улам шигдэн наалдсаар сууж байхдаа гэртээ юү гэж хэлэхийгээ бодож олохыг оролдлоо. Тэгэвч сэтгэл санаанд орсон зүйл тогтож үлдэхээс өмнө алга болчих ажгуу. Түүнд дуртай ч дургүй ч хаврын шөнийн нууц далдын энэ дуу чимээг сонсож суухаас өөр арга байсангүй. Энэ шөнө Эдгар хүүд ямар аюултай, ямар түгшүүртэй бил ээ? Тэгсэн мөртөө хүний ухаан санаа, ой тойнд оромгүй яасан гайхамшигтай байнам. Хүн, араатан жигүүртэн, эсвэл хурмастын салхины шидэт гарын чухам аль нь навчсыг ингэж сэрчигнүүлэн, ой модыг ингэж тагтаа шувуу шиг хүнгэнүүлэм бэ? Эдгар хүү чих тавин сонссоор байна. Тийм ээ! Навчис салхинд найган шивгэнэж байна. Тэглээ ч гэсэн энд хүмүүс байнам. Тэд гэрэл гэгээ цалигласан хотоос зугтан энд ирж, хоёр хоёроороо модны сүүдэрт тэврэлдэн нуугдана. Энэ хүмүүс юунд ирсэн хэрэг вэ? Тэдний өөр хоорондоо ярьж байгаа нь эс дуулдана. Зөвхөн хөл доорх хайр чулуу битүү шажигнан, заримдаа модны чөлөөний үл мэдэг гэгээнд тэр нэгэн шөнө ээж, барон хоёрын байсантай яг ижил бие биедээ чанга наалдан тэврэлдсэн хоёр хар сүүдэр сүүмэлзэнэ. Эдгар энд хүний амьдралын нууцтай нүүр учирсан ажээ. Энэ нууц хүний амьдралын агуу их гэрэлт, нүгэл хилэнцэт нууц энд ч бас л байсаар.

	Эхлээд ойртож байгаа хөлийн чимээ, дараагаар намуухан инээлдэх сонсогдлоо. Эдгар мэдчих вий гэж ухаан алдталаа айгаад, харанхуй руу улам шигдэн нуугдлаа. Таг харанхуйгаас гарч ирсэн тэр хоёр хүн огтхон ч харах шинж алга. Тэр хоёр Эдгарын сууж байсан сандлын бүр дэргэд хүрээд ирлээ. Эдгарын санаа нь жаахан амарчээ. Тэр хоёр бие бие рүүгээ нүүрээ наалдуулан байн байн зогсоно. Чухам юу хийж байгаа нь Эдгарт сайн харагдаж өгөхгүй. Зөвхөн эмэгтэйнх нь дуу алдан янцаглан гийнах, эрэгтэй хүнийх нь тачаангуй авцалдаагүй үг, өгүүлбэр шивнэх нь сонсогдоно. Айж зогссон жаал хүүгийн сэтгэл зүрхэнд ямар нэгэн амтат зөн бэлгэ нэвтрэн орлоо.

	Тэр хоёр минут хэртэй зогсож дараа нь харанхуйд холдох хөлийнх нь дор дахиад л хайр чулуу шажигнана. Эдгар цочиж хамаг биеэр нь жигтэй халуун цус жирэлзэн гүйжээ. Эдгар түгшүүрт энэ харанхуйн дунд өөрийнхөө яах ч аргагүй ганцаардлыг мэдэрч, хүмүүс, гэрэлт тасалгаа, халуун энхрийлэл, найрсаг яриа хөөрөөг хүсэн уйтгарлах явдал дааж давахгүйгээр эзэмдэн авчээ. Түгшүүрт шөнийн энэ сандрал мэгдэлт харанхуй бүхлээрээ дээрээс нь дарж, цээжийг нь хэдэн хэсэг хуваан тастаж байх шиг санагдана. Эдгар сандлын булангаас үсрэн босов. Харья. Харья! Ямар ч юм болсон хамаагүй, гэрэлтэй, дулаан өрөөндөө хүмүүстэй хамт байх минь! Эцсийн эцэст түүнийг яавал гэж! Зодож харааж, загнавал ч загнаг! Энэ аймшигтай харанхуй, ганцаардлыг амсаж мэдэрснээс хойш өөр юу ч аюултай биш санагдав.

	Тэгээд Эдгар хөл дороо юу байгааг үл анзааран, ухаан жолоогүй гүйлээ. Нэг мэдсэн эмэг ээжийнхээ зуны харшийн үүдэнд тулж ирсэн байлаа. Хаалганы бариулын хүйтэн цагариг төмрөөс дахин атгаж авлаа. Өтгөн ширэнгийн чөлөөгөөр сулавтар ногоон өнгийн гэрэл тусаж байгаа цонхнууд харагдана. Энэ цонхнуудын цаана ижил танил болсон өрөө тасалгаа, ураг төрлийн хүмүүс нь байгаа гэж Эдгар ойлгож байлаа. Тэдэнтэйгээ ингэж ойрхон ирчхээд өөртөө хайртай тэр хүмүүсийнхээ нүүр царайг одоохон харна гэж бодохоос л сэтгэл санаа нь тайвширч аз жаргалтай байлаа. Эдгар энэ баяр цэнгэлээ удаахан амтлан эдлэх гэсэн мэт гадаа нэлээд зогслоо. Гэтэл гэнэт ард нь

	— Эдгар! Энд байна! гэж айж сандарсан хүний бачуу царгиа хоолой сонсогдлоо.

	Эмээ ээжийнх нь зарц бүсгүй түүнийг харах мөртөө, ухасхийн ирж бугуй дээрээс нь барьж авлаа. Байшингийн хаалга онгойж нохой хуцан гарч ирлээ. Хаалга онгойход дэнлүүний гэрэл цэцэрлэгт сулхан тусав. Айж сандарцгаасан, баярлаж хөөрсөн хүмүүсийн хашхирах дуу шуу хөлийн чимээ сонсогдон, танил хүмүүсийн дүрс ойртон ирэх нь харагдав. Эдгар луу гараа сарвайсаар хамгийн түрүүнд эмэг эх нь ирж явлаа. Зүүдэлж байгаагүй байгаа? Араас нь эх нь явж байна. Тал бүрээс нь учиргүй ингэж хайрлаж энхрийлэхэд айсан Эдгарын нүднээс нулимс бөмбөрөн асган, өвдөг нь чичирч байлаа. Эдгар юу хэлэх, яахаа ч эс мэднэ. Айхдаа ингэж байна уу? Аз жаргал эхлэхдээ ингэж байна уу? гэдгээ ч өөрөө сайн мэдэхгүй байлаа.

	 

	 

	ХҮҮХЭД АХУЙ ЦАГИЙН СҮҮЛЧИЙН НОЙР

	Хэрэг явдал ийм болжээ. Эдгарыг тэд нар эрж эрчхээд дараа нь хүлээж ядсан юм байжээ. Эх нь хүүгийнхээ тэгж цадиггүй загнасанд уур нь хэчнээн хүрч байсан боловч бүх Земерингээр гүйж эржээ. Эрж цөхрөөд нөхөшгүй золгүй явдал гарцаагүй тохиолдлоо гэж итгэж явтал, 3 цагийн хэрд галт тэрэгний билет худалддаг кассын дэргэд нэг жаал хүү зогсож байсан гэж хүн хэлжээ. Тэндээс хүүгээ Баден орох билет авсныг олж мэдээд эх нь Лена хотод суугаа хар хүндээ болон, Баден руу цахилгаан утас урьдчилан явуулчхаад хойноос нь яаравчлан ирсэн юм байжээ. Оргодлын хойноос хөөж бүтэн хоёр цаг гаруй явж иржээ.

	Эдгарыг дахиад алдчих вий гэсэн шиг тэд нар бөх барьж байлаа. Эдгарыг олсондоо тэд битүүдээ баярлан өрөөндөө авч орлоо. Нэг хэсэг цөмөөрөө л Эдгарын тал бүрээс нь зэмлэлээ. Үүнд тэгэвч гомдох юм алга байлаа. Тэдний нүдэнд Эдгарт хайртай, олсондоо бөөн баяртай байгаа нь гэрэлтэн харагдаж байв. Бас тэгээд энэ зэмлэл төдий удаан үргэлжилсэнгүй. Эмэг эх нь дахиад нулимс унагаан тэвэрч үнслээ. Эдгарыг орголоо гэж хэн ч дахиж дурссангүй. Харин их анхаарал, халамж тавьж байна. Зарц хүүхэн хувцсыг нь авчирч өгөв. Эмэг ээж нь өлсөж цангаж ирэв үү, чамд юу хэрэгтэй байна вэ? гэж асууж шалгаав. Ер нь бүгдээрээ түүнийг бөөцийлөн аманд нь орчих гэж байлаа.

	Бүгдээрээ ингээд байхаар Эдгар амарч чадахгүй, амар заяаг нь үзүүлэхгүй байна гэж мэдмэгц тэд ингэхээ ч байчихлаа. Эдгар дахиад л эрх танхилхан хүүхэд болсон юм шиг сайхан санагдав. Эдгар хүүхэд байхаас жигтэйхэн дургүй нь хүрч байсан юм. Дараа нь хүүхэд ахуйгаа жигтэйхэн санаж уйтгарласан ажээ. Хүүхэд ахуй цагийнхаа бүх дадал заншлыг ганц биеийн хуурамч хоосон баяр баясгалангаар хуу солих гэж тэнэглэн хүсэж байснаа санахад ичгүүртэй байв.

	Хажуугийн тасалгаанд хонх дуугарлаа. "Эдгар... ирсэн... сүүлчийн поёздоор3 хүрээд ир" гэж утсаар хэлж байгаа ээжийнхээ тасалдангуй дууг сонслоо. Ээжийгээ, дайрч давшлах байтлаа харин өөрийг нь тэвэрч аваад, нүүр өөд нь нэг л хачин харахад нь Эдгар бүр гайхаж орхилоо.

	Эдгар эмээгийнхээ дэргэдээс аавынхаа эгчийн дэргэдээс бушуухан босоод ээж рүүгээ гүйж очмоор санагдлаа. Ээжтэйгээ бүрэн эвлэрье, уучлалт гуймаар бодогдлоо. Ээждээ одоо, үүнээс хойш хүүхдээрээ байна, үгнээс нь огт гарч байхгүй гэж хэлмээр санагдлаа. Тэгээд босох гэтэл нь эмээ нь их сандрангуй,

	— Чи хаачих нь вэ? гэж асуув. 

	Эдгар явах гэснээ зовоод зогсчхов. Тэд нар Эдгарыг дахиад алга болчих вий гэж хэчнээн их айж байгааг түүнд хэлэх юу байх вэ. Тэд нар ч гэсэн Эдгарын босож оргосондоо ингэж гашуунаар гэмшиж байгааг нь яахан мэдэх билээ. Ширээ бүтээж засжээ. Хурдавчлан бэлтгэсэн хоол удалгүй авчирч өглөө. Эмэг эх нь дэргэд нь сууж нүд салгалгүй ширтэж сууна. Эмэг эх, эгч нагац, зарц бүсгүй цөм Эдгарыг тойрон сууж, сайн идэж, уу гэж халамжилж байв. Эдгар чимээ аниргүй, их л тавтай жаргалтай хоол идэж байв. Харин эх нь өрөөнд нь орж ирэхгүй байгаа явдал их зовоож байв. Хэрвээ хүүгээ ингэж үнэн зүрхнээсээ гэмшиж байгааг мэдсэн бол ээж нь заавал орж ирэх ёстой билээ. Морин тэрэгний дугуй тачиг түжиг хийсээр гадаа хаалганы дэргэд ирж зогслоо. Бүгдээрээ сүйд майд болоод явчихаар нь Эдгар айчихлаа. Эмэг эх нь өрөөнөөсөө гартал цэцэрлэгийн сүүдэр дотроос эрэгтэй хүний бүдүүн дуу сонсогдов. Эдгар эцгийгээ ирлээ гэж гэнэт дуугаар нь танив. Эдгар өрөөндөө бас дахиад ганцаархнаа үлдсэнийг мэдээд гэнэт айжээ. Ганцхан минут ч гэсэн орь ганцаараа байх түүнд үнэхээрийн аймшигтай байлаа. Эцэг нь их хатуу ширүүн зантай хүн учраас Эдгар ганцхан үүнээс айдаг билээ.

	Эдгар хаалганы завсраар чагнаж эхлэв. Эцгийнх нь дуу чанга чанга, ууртай ярьж байхыг бодоход их тэвдэнгүй байгаа нь ил. Эмэг ээж нь санааг нь тайвшруулах гэж байгаа бололтой хариулт өгч байв. Бодвол тэд нар цөмөөрөө Эдгарын бурууг зөөлрүүлэх гэж хичээж байгаа бололтой. Эцгийнх нь хэлж байгаа нь улам улам ойртон сонсогдож байгаа хатуу чийрэг хөлийнх нь чимээ лугаа адил хатуу чанга сонсогдов. Тэд хажуугийн өрөөнд ороод ирлээ. Бүр хаалганы дэргэд хүрээд ирлээ... Цаанаас нь чанга хүчтэй түлхтэл хаалга нээгдлээ. 

	Эдгарын эцэг үнэхээрийн ууртай өрөө рүү нь хурдан алхалсаар орж ирэхэд Эдгар дэргэд нь хариугүй жижигхэн амьтан шиг санагдав.

	— Чи чинь юу болж байгаа хүүхэд вэ? Ээжийгээ ингэж айлгах зүрх хаанаас чи олов?

	Түүний дуу нь ууртай, гар нь ууртаа салганан чичирч байлаа. Хойноос нь эх нь чимээгүйхэн орж ирэв. Ээжийнх нь санаа зовонгуй, царай нь хачин болчихсон байна.

	Эдгар юу ч хэлсэнгүй. Өөрийнхөө зөв байсан гэж цөмийг нь хэлчихмээр санагдсан боловч намайг эд нар хуурсан, зодсон гэж яаж тайлбарлаж хэлэх вэ? Эцэг нь тэгж хэлэхэд ойлгох уу? Үгүй юу?

	— Чи яагаад дуугарахгүй байна? Хэл чинь татчих аа юу? Яав хэлээч? Айлтгүй ярь. Яагаад чи оргосон? Ямар нэгэн шалтгаан заавал байх хэрэгтэй. Хүн чамайг гомдоогоо юу? гэж эцэг нь шалгаав.

	Эдгар эргэлзсээр л байна. Сэтгэл зүрхэнд нь уур хилэн бадарч, болсон явдал цөмөөрөө сэтгэлд нь орж ирэв. Эдгар нэг үе цөмийг нь хэлчихмээр санагдлаа. Гэнэт эцгийнхээ араас ээж нь хүүдээ ямар нэгэн нууц дохио өгч байгааг хараад зүрх нь зогсчих шиг болов. Нүдэнд нь гуйн мөргөж байгаагийн тэмдэг илэрхий байв. Эх нь хуруугаа аяархан өргөсөөр уруулаа дарлаа. 

	Дуугүй бай! 

	Хэлж болохгүй гэж байна!

	Эдгарыг гэнэт асар их хэмжээгүй аз жаргал эзэмдэн авлаа. Тэр ээжийгээ нууцыг минь хадгалаарай. Чиний амнаас гарсан ганц үг миний хувь заяаг шийдвэрлэнэ гэж гуйж байгааг нь ойлголоо. Ээж минь наддаа итгэж байна гэж бодохоос л бүх биеэр нь баяр баясгалан цалгив. Өөрөө үхсэн ч хамаагүй өөртөө хамаг бурууг өгье. Тэгвэл ээж минь намайг том хүн шиг итгэж байх болно гэж бодоод хамаг хүчээ шавхан:

	— Үгүй ээ! Үгүй! Ямар ч шалтгаан байхгүй! Ээж над их сайн байсан. Би харин үгэнд нь орохгүй дүрсгүйтдэг байлаа. Тэгээд... тэгээд... тэгээд л оргосон юм. Би ээжээс айсан юм гэлээ.

	Эцэг нь Эдгарыг гайхан харав. Тийм юм хэлнэ гэж эцэг нь төдий л их бодоогүй байжээ. Уур нь жаахан гарав.

	— Чи өөрөө гэмшиж байгаа бол их сайн байна. Одоо энэ тухай ярихаа болъё. Би чамайг өөрөө ойлгож байна гэж үзэж байна. Сайхан мэдээрэй! Ахиад чи ингэж орговзой. 

	Эцэг дуугүй болсноо хүүгээ анхааралтай харлаа. Дуу шуу нь хэдийн зөөлөрчээ.

	— Чи яасан цонхигор байгаа юм бэ? Чи харин надад их л өсчихсөн санагдаж байна. Чамайг би дахиад ийм хэрэг явдал үйлдэхгүй байх аа гэж итгэж байна шүү. Чи одоо хүүхэд биш. Ухаан орох цаг болсон шүү!

	Эдгар ээжийгээ нүд цавчилгүй ширтсээр байлаа. Ээжийнх нь нүдэнд ямар нэгэн юм гялалзаж байв. Аль эсвэл дэнгийн гэрэлд сормуус нь зүгээр гялалзаж байгаа юм уу? Үгүй ээ! Тийм биш. Нүдэнд нь үнэхээр ямар нэгэн нойтон юм гэрэлтэн гялалзаж байна. Харин нүүрэнд нь сайхан инээмсэглэл тодорч харагдана. Дараа нь Эдгарыг явж унт гэлээ. Энэ нь түүний сэтгэлийг гашуудуулсангүй. Харин ганцаараа үлдэж бодох шинэ сонин эрээн мяраан сэтгэгдэл зөндөө байлаа. Сүүлийн өдрүүдийн гунигт гашуун явдал цөм мартагджээ. Тэгэвч амьдралынх нь анхны сэтгэл донсолгосон үйл явдал бас л Эдгарыг эзэмдсээр байна. Ирээдүйн их үйл хэргийг угтан зөгнөж зүрх нь амттайхан лугшина. Шөнийн харанхуйд гудамжны мод, цэцэрлэгийн навч мөчир шуугив. Эдгарын айдас үл хүрнэм билээ.

	Хүний амьдрал ямар их яндашгүй баян болохыг олж мэдсэн тэр цагаас эхлэн алив бүх түгшүүр нь арилан замхарчээ. Эдгар өнөөдөр амьдралын үнэнийг хүүхэд ахуйн мянган төөрөгдлийн цаанаас бус жинхэнэ биеэр нь олж харлаа. Амьдралын тоо томшгүй аугаа гайхамшигт гоо сайхныг анх мэдэрлээ. Нэгэн өдрийн дотор тийм их аз жаргал, тийм их зовлон бэрхшээл амьдралын эрээн барааныг амсан туулж болно гэж урьд өмнө хэзээ ч бодоогүй явсан билээ. Хүний сэрэл мэдрэхүй хэчнээн их олон янзаар хэчнээн их хурдан хувиран өөрчлөгднөм бэ. Өмнө нь бүхэл бүтэн амьдрал өөрийнхөө эрдэнэсийг нээх гэж байна. Амьдрал нь өөр тийм олон мянган өдөр угтан тохиолдоно гэж бодохоос баяртай байлаа. Эдгар өнөөдрөөс эхлэн амьдралын олон талт үзэгдлийг төсөөлөх боллоо. Тэр анх удаагаа хүн гэдэг ямар болохыг ойлгожээ. Тэр анх удаагаа хүн хүндээ дутагдаж үгүйлэгдэж байдгийг ойлгожээ. Эдгарт хэнийг ч гэсэн, юуг ч гэсэн өшин үзэх юм алга! Гэмших ч юм алга! Тэр ч атугай өөрт нь өст дайсан болсон барон ч хүртэл хүндэтгэн бишрэх сэтгэл төрүүлэв. Энэ барон, энэ хүн ертөнцийн анхны жаргал зовлонгийн үүдийг нээж өгсөн хүн нь билээ. Зүүд нойрондоо холилдон хутгалдсан тийнхүү бодол санаанд автан харанхуй өрөөндөө ганцаараа хэвтэх үнэхээр аз жаргалтай байлаа.

	Хэдхэн минут өнгөрвөл тэр унтах байсан билээ. Гэнэт үүд онгойж хэн нэгэн хүн аяархан орж ирэх шиг болов. Эхлээд өөртөө итгэсэнгүй учир дэрнээсээ толгойгоо өндийлгөсөнгүй. Гэтэл ямар нэгэн хүний халуун амьсгаа нүүрэнд нь ойртмогц ээжийгээ гэж тэр даруй танив. Ээж нь түүний толгойг энхрийлэн илээд духан дээр нь үнсэж байгааг мэдрэв. Эдгар ээжийнх нь халуун амьсгаа бүлээн нулимс бол нууцыг нь хэлэлгүй өнгөрсний шан талархал гэж ойлгож байлаа. Эдгар хүү зөвхөн олон жил өнгөрсний дараа энэ бол ганцхан өөрт нь зориулсан өтөлж яваа эмэгтэйн амлалт гэрээсийн хаташгүй нулимс байжээ гэдгийг ойлгожээ. Энэ бол идэр залуу насныхаа дээгүүр занг орхиж, галтай халуун тачаалын хүсэл найдвартайгаа салалт хийж байсныг нь хүү яахан мэдэх билээ. Тэр үедээ Эдгар өөрт нь аюулт адал явдлаас аварч зайлууллаа гэж баярлан талархаж цогтой халуун дурлалынхаа амттай болон гашуун бүхнийг хүүгийнхээ ирээдүйн бүх амьдралд гэрээслэн үлдээх гэж тэврэн авч байна гэдгийг ойлгоогүй явжээ. Энэ бүхний учир утгыг жаал хүү тэр үедээ гүйцэд ухаараагүй явсан ч гэсэн хайрлан дурлуулж явахаас илүү цэнгэл жаргалан энэ ертөнцөд үгүй, би өөрөө ч гэсэн эх хүний хайр дурлалаар дамжин энэ ертөнцийн аугаа их нууцтай холбогдсон юм гэдгийг мэдэрч байсан буюу.

	Ээж нь дахин үнсээд толгой дээрээс нь гараа авч тасалгаанаас чимээгүй гарч явлаа. Эдгарын уруул дээр ээжийнх нь халуун амьсгааны ул мөр үлджээ. Ээжийнхээ зөөлөн уруулаар дахин дахин үнсүүлэх сэн, энхрий зөөлөн гараар нь дахин дахин илүүлэн эрхлэх сэн гэдэг амтат халуун хүслэн зүрх сэтгэлийг нь эзэмдэн авах нь жаргалтай байлаа. Сэтгэл түгшим нууцын энэ сайхан зөн бэлгэ амтат сайхан нойронд хэдий нь умбасан ажгуу.

	Сүүлийн өдрүүдэд амьдралд нь тохиолдсон эрээн, бараан явдлууд Эдгарын нүдний өмнүүр дахин жирэлзэн урсах шиг болов. Бага балчир насандаа уншиж ижилдсэн амтат сайхан номууд хуудсаа дуртайяа ахин өмнө нь дэлгэсэн аж. Ингээд Эдгар хүү нойрслоо. Эдгарын амьдралын нойр - хамгийн гүн утгат нойр ийнхүү эхэллээ...

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


СТЕФАН ЦВЕЙГ

	Австрийн нэрт их зохиолч Стефан Цвейгийн уран бүтээлтэй манай уншигчид сонин сэтгүүлийн хуудсаар арваад жилийн өмнөөс эхлэн танилцсан бол одоо энэ түүврээр түүний гол уран бүтээлүүдтэй танилцах гэж байна.

	Стефан Цвейг бол сонгодог бичгийн зохиолчдын дотор сэтгэл зүйн их мастер гэж алдаршсан нэрт гарамгай зохиолч юм. Тэрээр 1881 онд төржээ. Энэ завсар уран бүтээлийн урт удаан, хүнд түгшүүртэй жилийг туулан өнгөрүүлжээ! Голлон бүтээсэн жанр нь огцом хурц үйл явдалтай, богино хэлбэрийн өгүүллэг, туужууд юм. Стефан Цвейг амьдралдаа дэлхийн ба оросын сонгодог бичгийн их хүмүүсийн тухай гайхамшигт намтар зохиолууд олныг туурвиж хойч үеийн хүмүүст мартагдашгүй гавьяа байгуулж, дэлхийн утга зохиолын сан хөмрөгт баларшгүй ул мөрөө нэгэнт үлдээж чадсан байна. Стефан Цвейг 1900 онд уран бүтээлээ эхэлж бараг 40 гаруй жил энэ ажилд авьяас билиг, хүч чадлаа зориулжээ.

	Стефан Цвейгийн уран бүтээлд тэр үеийн Австри, Германы соёл, шинжлэх ухаан, капитализмын үйлдвэрлэлтийн хөгжил цэцэглэлтийн нөлөө ихэд тусжээ. Түүгээр ч барахгүй Цвейгийн хувийн шинж чанарт гүн шингэсэн байлаа. Түүний оюун санаанд тэр үеийн нийгмийн үзэгдэл тусгалаа олсон юм. Либерал хөрөнгөтний үзэл суртлын нөлөө Стефан Цвейгийн ертөнцийг үзэх үзэлтэй нягт холбоотой байсан тухай Австрийн романч Франц Верфель тодорхой хэлсэн байдаг. Тэрээр «Стефан Цвейгийн үхэл» гэсэн өгүүлэлдээ: «Стефан Цвейг бол ёстой хүн, ёстой зохиолч байв» гэжээ. Нигүүлсэнгүй, энэрэнгүй үзлийг Стефан Цвейг шүтдэг байсан юм. Зохиолч хар бага наснаасаа энэрэнгүй шашин шүтлэгийг хүндэтгэн биширдэг байсан бөгөөд зохиолчийн гэр ахуйн хүмүүжил үүнийг олгожээ. Энэ бүхэнд зохиолч уран бүтээлч бөгөөд сэтгэл зүйч хүний ёсоор хандсан юм. Түүний бага нас үүлгүй тэнгэр мэт цэлмэг сайхан өнгөрсөн бөгөөд энэ бүхэн нь утга зохиол урлагийн тэнгэрийг бүхнээс өндөрт өргөж, түүнд бүх насаараа үйлчлэхийн гал бадарсан эрмэлзлийг бий болгожээ. Цвейг тэр үеийн улс төрийн томхон хүчнүүдийн мөргөлдөөнийг нүдээр үзсэн бөгөөд улс төрийн том үйл явдал нь тэр үеийн европын сэхээтнүүдийн бүхэл бүтэн үеийн хувь заяаг өөрчлөн шийдэж байлаа.

	Цвейг тэр үеийн хөрөнгөтний зохиолчдын нэгэн адил, хүн төрөлхтний түүхэн бүхэл бүтэн процесс өөрийн хөгжлийн дотоод хуультай гэдгийг ойлгохгүй байсан юм. Өөрөөр хэлбэл капитализмын боолчлолоос хүнийг чөлөөлж болох тухай ойлгоогүй байжээ. Энэ учраас хүмүүсийн хувь заяаны тухай бичихдээ түүнийг оршин амьдарч буй нийгэмтэй гүн нягт холбох явдал зарим нэг зохиолд нь дутагдсан бөгөөд зохиол бүтээл нь Чехов, Мопассан зэрэг сонгодог зохиолчийн уран бүтээлээс бүхэл бүтэн хөрөнгөт ертөнцийг шүүмжилж чадаагүйгээрээ ялгаатай юм. Гэхдээ хүний сэтгэлийн нарийн зүйлийг бичих талаараа Цвейг ертөнцийн утга зохиолд үнэт байрыг зүй ёсоор эзэлдэг. Тэрээр юуны өмнө сэтгэлгээ гүнзгий бодолтой, хүнийг чин үнэнээсээ өрөвдөн хайрлаж бичдэг зохиолч байлаа. 1927 онд орос хэл дээр гарсан өөрийн номдоо оршил болгож бичихдээ: «Манай бүх шинэхэн утга зохиол, манай орчин үеийн уран бүтээлүүд танай болон ертөнцийн бичгийн их тулгуур баганууд болох Тургенев, Достоевский, Толстой нарын бүтээлтэй зүйрлэвэл даан ч өчүүхэн юм шиг надад санагдаж байна. Бид бол зөвхөн аугаа их өөрчлөлтийн үеийн гэрч, бясалгагчид юм. Гэхдээ бидний үнэ цэнэ бол үнэнч шударга эвлэрэнгүй байсанд оршино» гэжээ. Цвейг нийгмийн амьдралыг бөөнд нь дүн шинжилгээ өгч бичдэггүй тус тусад нь салангид бичдэг байв. Зохиол бүтээл нь хувь хүний амьдралын үнэн эмгэнэлт явдлыг шударгаар бичсэн байдаг.

	Стефан Цвейгийн бага залуугийн амьдрал түүхийн өвөрмөц нийгмийн нөхцөлд өнгөрсөн учраас түүний оюун санааны хөгжил, түүний уран бүтээлд гүн ул мөр үлдээжээ. Цвейг Австрийн нийслэл Вена хотын соёл боловсролтой чинээлэг язгууртны гэр бүлд төрж өсжээ. 19 дүгээр зууны сүүлч 20 дугаар зууны эхээр Вена хот нь шинэ урлаг гэгчийн төв болж байлаа.

	Энэ үед баруун Европын сэхээтнүүдийн ухамсарт оросын утга зохиол бас нөлөөлөх болсон байв. Оросын утга зохиолтой танилцсан явдал нь түүний уран бүтээлийн талаар өсөж хөгжихөд чухал нөлөө болсон юм. Жишээ нь оросын их зохиолч Достоевскийн уран бүтээл түүнд их нөлөөлжээ. Цвейгийн олон өгүүллэг юуны өмнө «Сарны гэрэл дэх зөрөг гудам», «Зөн бэлгэт шөнө» зэрэг зохиолоо Достоевскийн шууд нөлөөгөөр бичжээ.

	Энэхүү шинэ түүвэрт орсон «Танихгүй эмэгтэйн захидал», «Амок» (Улангаслал), «Гэрийн багш» зэрэг бүтээлүүд нь Цвейгийн шилдэг бүтээлүүдийн тоонд ордог юм. Дэлхийн сонгодог зохиолчийн нэг, сэтгэл зүйн их мастер Цвейгийн гол гол бүтээлүүдийг ийнхүү орчуулан нэгтгэн гаргаж байгаа нь манай уншигчдын сонирхлыг татах нь лавтай.

	Уран бүтээлийнхээ ажлыг утга уянгын шүлгээр эхэлж анхны түүврээ «Мөнгөн Хүрхрээ» нэртэйгээр 1901 онд хэвлүүлсэн байна. «Эрики Эвальдийн дурлал» гэдэг өгүүллэгийн түүвэр нь 1904 онд хэвлэгдэж Цвейгийн нэрийг европын шилдэг зохиолчдын тавцанд өргөн тавьжээ. Цвейг «Амок» (Улангаслал), «Танихгүй эмэгтэйн захидал» зэрэг дэлхийн утга зохиолын эрдэнэсийн санд нэрийг нь мөнгөлсөн шилдэг бүтээлүүддээ хөрөнгөтний нийгмийн ёс суртахууны худал хуурмаг болохыг илчлэн үзүүлсэн байна. Цвейг янз бүрийн ард түмний урлаг, утга зохиолыг ихэд сонирхон судалсан, энэ талаар баялаг мэдлэгтэй зохиолч байсан бөгөөд бүх утга зохиолын шүүмжлэлт найрууллын цуврал олон ном бичиж хэвлүүлжээ. Түүндээ уран бүтээлчдийн шинж чанарыг гойд уран хурцаар дүрслэн тодорхойлсон байхын хамт, идеалист байр сууринаас боловч мэдрэхүйн таван эрхтнээр, гойд нарийн задлан шинжилгээ хийж, онолын гүн гүнзгий дүгнэлт өгсөн байдаг юм. «Верлен» (1905), «Эмиль Верхавн» (1910), «Гурван мастер Бальзак, «Диккенс, Достоевский» (1920), «Роман Роллан» (1921), «Шуламтай тэмцсэн нь» Гельдерлин Клейст, Ницше» (1925), «Казомов, Стендаль, Толстой» (1928), «Эразм Роттордамскийн ялалт ба эмгэнэлт явдал» (1935), «Магеллан» (1937) нь тус тус хэвлэгдсэн байна. С. Цвейг оросын урлаг утга зохиолыг гүн судалж мэдсэн бөгөөд М. Горький зэрэг орос зөвлөлтийн гарамгай зохиолчдын сайн танил нь байв. М. Горький орос хэлээр түүний «Танихгүй эмэгтэйн захидал», «Сарны гэрэл дэх зөрөг гудам» зэрэг өгүүллэгийг уншаад С. Цвейгт илгээсэн захидалдаа ингэж бичсэн байна: «Бүсгүй хүнд гойд энхрий хандсан гоц сайхан сэдэвтэй, жинхэнэ уран бүтээлч хүнд заяасан дүрслэхийн шидэт чадлаар, чин зүрхнээсээ бичсэн эхний өгүүллэг сэтгэлийг минь нэн их догдлууллаа» гэж М. Горький бичсэн байдаг.

	С. Цвейг 1930-аад онд ЗХУ-д зочилсон бөгөөд Зөвлөлт Холбоот Улсын найз нөхөр ямагт байсан юм. С. Цвейг 1934 онд Бразилд дүрвэн явснаар фашизмын эсрэг нийгмийн өргөн давхаргын хөдөлгөөнөөс салжээ. Хүн төрөлхтөн, ялангуяа европын улс түмэнд тарьсан дэлхийн II дайны гай хөнөөл зохиолчийн сэтгэл санаа, ёс суртахууны гүнзгий хямралын шалтгаан болсон бөгөөд үүний уршгаар зохиолч эхнэрийнхээ хамт 1942 онд эмгэнэлтэйгээр амиа хороожээ. Цвейгийн зохиолоос уншигчид хүн хүнээ хайрлаж, хүн хүнийхээ төлөө үйлчилж, хүн хүнийхээ нэр төр алдар гавьяаг хайрлан хүндэтгэхийн хүнлэг сайхан чанарыг мэдрэх болно.

	Стефан Цвейг уран бүтээлээрээ Роллан, Барбюс, Томас, Манн, Уэллс, Шоу, Горький нарын үеийнхний тоонд зүй ёсоор ордог юм. Цвейг нь тэр үеийнхээ нөхцөлд шүүмжлэлт реализмын уламжлалыг шилдэг үргэлжлүүлэгч нь байлаа.

